
ᓄᓇᓕᐸᐃᔭᐃᑦ ᐃᖃᓗᐃᑦ 

ᓄᓇᓕᐸᐅᔭᒃᑯᑦ ᑲᑎᒪᔨᖏᑕ ᑲᑎᒪᓂᖓ ᓇᒻᒪ 21 

ᐋᒌᓯ 14, 2018 ᐅᓐᓄᒃᑯᑦ 6:00-ᒧᐊᖅᑎᓪᓗᒍ 

ᓄᓇᓕᐸᐅᔭᒃᑯᑦ ᑲᑎᒪᔨᖏᑕ ᑲᑎᒪᕕᐊᓂ 

 
ᑲᑎᒪᔩᑦ ᐅᐸᒃᓯᒪᔪᑦ  

ᒪᐃᔭ ᒫᑕᓖᓐ ᕆᐊᑦᕘᓐ  

ᒪᐃᔭᐅᑉ ᑐᒡᓕᐊ ᕉᒪᐃᓐ ᓯᑏᕙᓐᓴᓐ  

ᑲᑎᒪᔨ ᑯᑑᓚ ᒪᑦᓴᔨ - ᐅᖄᓚᐅᑎᒃᑯᑦ  

ᑲᑎᒪᔨ ᔪᐊᓇᓯ ᐊᑯᒪᓕᒃ  

ᑲᑎᒪᔨ ᓴᐃᒪᓐ ᓇᑖᖅ  

ᑲᑎᒪᔨ ᓄᐊ ᐸᐹᑦᓯ  

ᑲᑎᒪᔨ ᑲᐃᐅᓪ ᓯᐊᐳᑦ  

 

ᐅᐸᒃᓯᒪᖏᑦᑐᖅ 

ᑲᑎᒪᔨ ᔭᐃᓴᓐ ᕉᑲᓐ   

 

ᐃᖅᑲᓇᐃᔭᖅᑏᑦ ᐅᐸᒃᓯᒪᔪᑦ  

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ  

ᒫᑎᐅ ᕼᐋᑉ, ᐊᐅᓚᑦᑎᔨ, ᑎᑎᕋᐅᔭᖅᑐᓕᕆᔨᒃᑯᑦ ᐊᒻᒪᓗ ᓴᓇᔭᒃᓴᓕᕆᔨᒃᑯᑦ  

ᐋᓐᑐᕆᐊ ᓯᐱᑦᓱᕐ, ᑐᓴᐅᒪᖃᑦᑕᐅᑎᓕᕆᔨᒃᑯᑦ ᐊᖓᔪᖅᑳᖓ  

ᔨᐊᓂᐳ ᔮᕐᕕᔅ, ᓄᓇᓕᐸᐅᔭᐃᑦ ᐸᕐᓇᐃᔨᖓ  

ᑖᒥ ᐃᐅᕐᑦ-ᑎᐅᕋᓐ, ᐃᑲᔪᖅᑎ 

ᔩᓂ ᐃᓯᒪᐃᓕ, ᑐᓵᔨᒻᒪᕆᒃ/ᑐᑭᓕᐅᕆᔨᒻᒪᕆᒃ  

ᐃᐊᑦ ᐲᑯ, ᑐᓴᐅᒪᖃᑦᑕᐅᑎᓕᕆᓂᕐᒧᑦ ᖃᐅᔨᒪᔨᑕᖅ  

 

ᑐᒃᓯᐊᕐᓂᖅ 

 

ᑲᑎᒪᔨ ᓇᑖᖅ ᒪᑐᐃᖅᓯᓚᐅᖅᐳᖅ ᑲᑎᒪᓂᕐᒥᒃ ᑐᒃᓯᐊᓂᒃᑯᑦ 6:00-ᒧᐊᖅᑎᓪᓗᒍ ᐅᓐᓄᒃᑯᑦ.  

 

ᓇᓗᓇᐃᖅᓯᓂᖅ 

 

ᒪᐃᔭ ᕆᐊᑦᕘᓐ ᑐᓐᖓᓱᒃᑎᑦᑎᓚᐅᖅᐳᖅ ᓄᑖᖅ ᐃᖅᑲᓇᐃᔭᖅᑎᐅᓕᖅᑐᖅ ᖃᑦᑎᕆᔨᒃᑯᑦ ᐊᖓᔪᖅᑳᖓᑕ 

ᑐᒡᓕᐊ ᑎᒻ ᕼᐃᐅᓪ ᐊᒻᒪᓗ ᖁᔭᓐᓇᒦᖅᑐᓂᐅᒃ ᐱᓕᕆᔪᒻᒪᕆᐅᖃᑦᑕᕐᓂᖏᓐᓄᑦ ᖃᑦᑎᕆᔩᑦ.  

 
ᒪᐃᔭ ᕆᐊᑦᕘᓐ ᑐᓐᖓᓱᒃᑎᑎᓪᓗᓂ ᓄᑖᒥᒃ ᑮᓇᐅᔭᓕᕆᔨ, ᑳᓐᕚᓪ ᐋᓕ. ᒥᔅ ᐋᓕ ᐱᓕᕆᖃᑎᖃᑉᐸᒻᒥᔪᖅ 

ᓂᒃᓰᑦ ᑲᑎᒪᔨᕋᓛᖏᓐᓂᑦ ᐃᓅᓯᖃᑦᑎᐊᕐᕋᓱᐊᕐᓂᕐᒧᑦ ᐊᒻᒪᓗ ᐊᖏᕐᕋᖃᖏᑦᑐᓄᑦ ᑲᑐᔾᔨᖃᑎᒌᓐᓂᕐᒧᑦ 

ᐸᕐᓇᒍᑎᐅᓯᒪᔪᒧᑦ.  

 

ᓈᒻᒪᒋᔭᐅᓂᖓ ᑲᑎᒪᔾᔪᑎᒃᓴᑦ 

 

ᐱᖁᔨᕗᖔᕈᑦ ᓇᒻᒪ 18-279 

 
ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ       

ᐊᐃᑉᐲᔪᖅ: ᑲᑎᒪᔨ ᓇᑖᖅ  

ᓈᒻᒪᒋᔭᐅᖁᓪᓗᒍ ᑲᑎᒪᔾᔪᑎᒃᓴᖅ ᐋᖅᑭᒋᐊᖅᑕᐅᓂᖏᑦ ᒪᓕᓪᓗᒋᑦ: ᐃᓚᓕᐅᔾᔭᐅᔪᑦ 9(c) 

ᐃᓱᒪᓕᐅᕈᑕᐅᔭᕆᐊᓕᒃ - ᐃᒥᕐᒧᑦ ᐊᒻᒪᓗ ᑭᓈᓗᒃᒧᑦ ᐱᔨᑦᑎᕈᑏᑦ ᐊᒻᒪᓗ ᐊᑕᐅᓯᖅ (1) ᑲᓐᖑᓇᖅᑐᒃᑯᑦ 

ᑲᑎᒪᔾᔪᑎᒃᓴᖅ (ᓄᓇ/ᒪᓕᒐᓕᕆᓂᕐᒧᑦ ᐅᖃᐅᓯᒃᓴᖅ); ᐲᕐᓗᒍ 7(a)(i) ᐊᒻᒪᓗ 7(a)(ii) ᓯᕗᓪᓕᖅᐹᒥᒃ ᐊᒻᒪᓗ 

ᑐᒡᓕᐊᓂᒃ ᐅᖃᓖᒪᖅᑕᐅᓂᖓ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᑦᓯᓂᕐᒧᑦ ᒪᓕᒐᕋᓛᖅ.  

   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
1. ᑲᑎᒪᔾᔪᑎᕕᓃᑦ 

 

a. ᓄᓇᓕᐸᐅᔭᒃᑯᑦ ᑲᑎᒪᔨᖏᑕ ᑲᑎᒪᔾᔪᑎᕕᓂᖏᑦ ᓇᒻᒪ 16 – ᔫᓐ 12, 2018 

 

ᐱᖁᔨᕗᖔᕈᑦ ᓇᒻᒪ 18-280 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᐊᑯᒪᓕᒃ 

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  
  

ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᔾᔪᑎᕕᓂᖏᑦ ᓇᒻᒪ 16 ᐅᓪᓗᖓᓂ ᔫᓐ 12, 2018. 

   
ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

b. ᑎᑎᕋᐅᔭᖅᑐᓕᕆᔨᒃᑯᑦ ᐊᒻᒪᓗ ᓴᓇᔪᓕᕆᔨᒃᑯᑦ ᑲᑎᒪᔨᕋᓛᖏ ᓇᒻᒪ 4 - ᔫᓐ 27, 2018 

 
ᐱᖁᔨᕗᖔᕈᑦ ᓇᒻᒪ 18-281 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᐊᑯᒪᓕᒃ 

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  
   

ᑎᑎᕋᐅᔭᖅᑐᓕᕆᔨᒃᑯᑦ ᐊᒻᒪᓗ ᓴᓇᔪᓕᕆᔨᒃᑯᑦ ᑲᑎᒪᔨᕋᓛᖏᑦ ᓇᒻᒪ 04 ᑲᑎᒪᔾᔪᑎᕕᓂᖏᑦ ᐅᓪᓗᖓᓂ ᔫᓐ 

27, 2018. 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

 c.  ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᔾᔪᑎᕕᓂᖏᑦ ᓇᒻᒪ 18 - ᔪᓚᐃ  10, 2018 

 
ᐱᖁᔨᕗᖔᕈᑦ ᓇᒻᒪ 18-282 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᐊᑯᒪᓕᒃ  
  

ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᔾᔪᑎᕕᓂᖏᑦ ᓇᒻᒪ 018 ᐅᓪᓗᖓᓂ ᔪᓚᐃ 10, 2018. 

   
ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

2. ᓇᓗᓇᐃᖅᓯᓂᖅ ᐃᒻᒥᒧᑦ ᐊᑲᐅᖏᓕᐅᕈᑎᒥᒃ 
  

 ᐱᑕᖃᖏᑦᑐᖅ  

3. ᐅᖃᕆᐊᖅᑐᖅᓯᒪᔪᑦ 

 

 ᐱᑕᖃᖏᑦᑐᖅ 

 

4. ᑐᓂᕐᕈᑎᑦ ᐊᒻᒪᓗ ᐃᓕᓴᖅᓯᔾᔪᑏᑦ  

 

 ᐱᑕᖃᖏᑦᑐᖅ 

 

5. ᐅᖃᐅᓰᑦ 
  
ᑲᑎᒪᔨ ᐊᑯᒪᓕᒃ ᐅᐱᒍᓱᓚᐅᖅᐳᖅ ᐊᒪᕈᖅ ᐊᖑᓇᓱᒃᑐᓕᕆᔨᒃᑯᑦ ᒥᑭᒋᐊᕐᓂᐊᕐᑎᒃᑯᓂᓪᓗ ᑲᔪᓯᑦᑎᐊᕐᓂᕆᓚᐅᖅᑕᖓᓂᒃ 

ᐊᕐᕕᒐᓱᐊᖅᑐᑎᒃ ᑕᒫᓂ ᐊᕐᕌᒍᒥ ᐅᓪᓗ ᐃᓚᐃᓐᓇᖓᓂ ᐊᕐᕙᒃᑐᑎᒃ. ᑲᑎᒪᔨ ᐊᑯᒪᓕᒃ ᐅᐱᒍᓱᑦᑎᐊᖅᑐᖅ 

ᐊᕐᕙᓚᐅᕐᓂᖏᓐᓄᑦ ᐃᖃᓗᓐᓂ. 

 

ᑲᑎᒪᔨ ᓇᑖᖅ ᑐᓴᖅᑎᑦᑎᓚᐅᖅᐳᖅ ᐊᐅᓚᖅᓯᒪᓂᐊᕋᒥ ᐋᒌᓯ 27 – 31, 2018 ᐃᓐᓇᑯᓗᐃᑦ 

ᑲᑎᒪᓂᖃᓕᖅᐸᑕ ᑲᑎᒪᖃᑕᐅᒋᐊᖅᑐᕐᓗᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᕐᕈᑎᒧᑦ. 

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᐃᖃᓗᓐᓂ ᑲᑎᒪᔪᖃᓚᐅᕐᒥᔪᖅ ᒥᓂᔅᑕᐃᑦ ᐆᒻᒪᖅᑯᑎᓕᕆᔨᒃᑯᑦ ᐊᒻᒪᓗ ᐅᔭᕋᓐᓂᐊᖅᕖᑦ 

ᐊᒻᒪᓗ ᐅᐸᒃᓯᒪᓚᐅᖅᑐᓂ ᓄᑖᖅ ᓄᓇᒥᐅᑕᓕᕆᓂᕐᒧᑦ ᒥᓂᔅᑕᖓ, ᐊᒪᕐᔩᑦ ᓱᕼᐃ. ᐅᖃᑦᑐᓂ ᑖᓐᓇ ᒥᓂᔅᑕ ᓱᕼᐃ 

ᓇᓗᓇᐃᖅᓯᕋᑖᕐᒪᑦ ᐅᓪᓗᒥ ᓄᑖᓐᖑᕆᐊᖅᑕᐅᓂᖓᓂᒃ ᑮᓇᐅᔭᐃᑦ ᐃᓄᐃᑦ ᓇᒻᒥᓂᖃᑦᑎᖏᓐᓄᑦ ᑲᑭᕙᒃᑯᑦ 

ᐃᒪᓐᓇᓄᑦ  $2.6 ᒥᓕᐊᓐ; ᑖᓐᓇᓕ ᐱᒻᒪᕆᐊᓘᔪᖅ ᑮᓇᐅᔭᐃᑦ ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ 

ᐊᒥᓱᕈᖅᐹᓪᓕᑎᑦᑎᓂᕐᒧᑦ ᐃᓄᐃᑦ ᓇᒻᒥᓂᖃᑦᑎᖏᓐᓂᒃ.  

 
ᑲᑎᒪᔨ ᐸᐹᑦᓯ ᑐᓴᖅᑎᑦᑎᓪᓗᓂ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐅᐱᒍᓱᑉᐳᑦ ᑲᑐᔾᔨᖃᑎᖃᕈᓐᓇᕆᐊᔅᓴᖅ ᓄᓇᕗᑦᒥ 

ᑎᒥᖏᒍᑦ ᐊᑲᐅᖏᒍᑎᖃᑦᑐᑦ ᒪᑭᓐᓇᓱᐊᖅᑏᑦ ᑲᑐᔾᔨᖃᑎᒌᖏᓐᓂᒃ (NDMS) ᐅᓪᓗᖓᓂ ᐃᓚᓕᐅᔾᔭᐅᓂᕐᒧᑦ 

ᓇᒡᒐᔾᔭᐅᒥ, ᐋᒌᓯ 20, 2018.  ᐃᓘᓐᓇᑎᒃ ᐅᐸᖁᔭᐅᕗᑦ ᐊᒻᒪᓗ ᐱᐅᒐᔭᖅᑐᓂᒃ ᑲᑎᖃᑎᒌᑉᐸᑕ ᓄᓇᓖᑦ 

ᓇᓪᓕᐅᓂᖅᓯᐅᕐᓗᑎᒃ ᐊᑦᔨᒌᖏᑦᑐᓂᒃ ᐱᔪᓐᓇᕐᓂᐅᔪᓂᒃ. ᐅᓪᓗᖓ ᐱᒋᐊᕋᔭᖅᑐᖅ ᐃᖃᓗᐃᑦ ᐳᐃᔾᔪᕋᖅᕕᖓᓂ 

ᐊᑭᖃᖏᑦᑐᒥᒃ ᑭᒃᑯᑐᐃᓐᓇᐃᑦ ᐳᐃᔾᔪᕋᕈᓐᓇᕐᓗᑎᒃ ᐅᓪᓛᒥᑦ 10 ᑎᑭᓪᓗᒍ ᖁᓛᓄᑦ 12-ᒧᑦ, ᓯᓚᒥ 

ᓂᕿᓕᐅᖅᑐᖃᓕᕐᒥᓗᓂ 1-ᒥᓂᑦ ᓯᓚᑖᓂ ᐱᓐᖑᐊᖅᑐᓕᕆᔨᒃᑯᑦ. ᐱᓐᖑᐊᕈᓘᔭᕋᔭᖅᑐᑦ ᐊᒻᒪᓗ ᓴᓇᐅᒐᕈᓘᔭᕐᓂᒃ 

ᑕᐃᑲᓂ ᑰᓕᒃᕕᒻᒥ. ᑭᓇᑐᐃᓐᓇᖅ ᐅᓯᔭᐅᔭᕆᐊᖃᑉᐸᑦ, ᑎᑎᕋᕆᐊᖃᕋᔭᖅᑐᖅ ᓱᕈᓯᖅᑕᐅᑎᒃᑯᑦ ᐃᑭᒪᓂᐊᕐᓗᓂ.  

 
ᑲᑎᒪᔨ ᒪᑦᓴᔨ ᖁᔭᓐᓇᒦᖅᑐᖅ ᐃᓪᓗᖃᑦᑎᐅᔪᓂᒃ ᐃᓚᐅᓂᕆᓚᐅᖅᑕᖏᓐᓄᑦ ᐃᓄᓐᓂᒃ ᑐᓴᕋᓱᐊᕐᓂᖃᑦᑎᓪᓗᒋᑦ. 

ᐱᒻᒪᕆᐅᒻᒪᑦ ᐃᓪᓗᖃᑦᑎᐅᔪᑦ ᐃᓱᒪᒋᔭᒥᓂᒃ ᐅᖃᕈᓐᓇᕐᓗᑎᒃ ᑕᒪᒃᑯᓇᓂ ᐱᓕᕆᓂᖃᕋᓱᐊᖅᑎᓪᓗᒋᑦ.  

 
6. ᑭᖑᕙᕆᐊᖅᑕᐅᓯᒪᔪᑦ ᐱᓕᕆᐊᔅᓴᑦ ᐊᒻᒪᓗ ᓴᖅᑭᖅᑕᐅᓯᒪᔪᑦ ᐅᖃᐅᓯᒃᓴᑦ 

 

 ᐱᑕᖃᖏᑦᑐᖅ 

 
7. ᒪᓕᒐᕋᓛᑦ 

  

a) ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ ᒪᓕᒐᕋᓛᑉ(ᑦ) 

 

ᐱᑕᖃᖏᑦᑐᖅ 
 

b) ᑐᒡᓕᐊᓂᒃ ᐅᖃᓕᒫᖅᑕᐅᓂᖓ ᒪᓕᒐᕋᓛᑉ(ᑦ)  

i. ᐱᖁᑎᓂᒃ ᓇᓗᓇᐃᔭᐃᔾᔪᑎᓄᑦ ᒪᓕᒐᕋᓛᖅ ᓇᒻᒪ No. 861 



ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᓂᖓ ᓇᒻᒪ 21  

ᐋᒌᓯ 14, 2018 

ᒪᑉᐱᐸᒐᖅ 4 of 19 

 

ᐱᖁᔨᕗᖔᕈᑦ ᓇᒻᒪ 18-283 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ  

ᐊᐃᑉᐲᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ 

  

ᐊᐃᑉᐸᓂᒃ ᐅᖃᓕᒫᖅᑕᐅᓂᖓ ᐱᖁᑎᓄᑦ ᓇᓗᓇᐃᔭᐃᔾᔪᑎᓄᑦ ᒪᓕᒐᕋᓛᖅ ᓇᒻᒪ 861. 

   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ii. 2018 ᑖᒃᓰᔭᐃᔭᕈᑕᐅᕙᑦᑐᑦ ᐱᖁᑎᓄᑦ ᒪᓕᒐᕋᓛᖅ ᓇᒻᒪ. 862 

 
ᐱᖁᔨᕗᖔᕈᑦ ᓇᒻᒪ 18-284 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᒪᐃᔭᐅᑉ ᑐᒡᓕᐊ ᓯᑎᕙᓐᓴᓐ 

  

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 2018 ᑖᒃᓰᔭᐃᔭᕈᑕᐅᕙᑦᑐᑦ ᐱᖁᑎᓄᑦ ᒪᓕᒐᕋᓛᖅ ᓇᒻᒪ 862.   

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
c) ᐱᖓᔪᐊᓂᒃ ᐊᒻᒪᓗ ᑭᖑᓪᓕᖅᐹᒥᒃ ᐅᖃᓕᒫᖅᑕᐅᓂᖓ ᒪᓕᒐᕋᓛᑉ(ᑦ)  

 

ᐱᑕᖃᖏᑦᑐᖅ 

 

8.      ᐱᓕᕆᐊᔅᓴᑐᖃᐃᑦ 

  

 ᐱᑕᖃᖏᑦᑐᖅ 

 

9. ᓄᑖᑦ ᐱᓕᕆᐊᔅᓴᐃᑦ 

 
a) ᐅᖃᓪᓚᒍᑎᔅᓴᑐᐃᓐᓇᖅ – ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᖅᓯᓂᕐᒧᑦ ᒪᓕᒐᕋᓛᖅ 

ᐃᓄᓐᓂᒃ ᑐᓴᕋᓱᐊᕐᓂᖅ 

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᑖᒃᑯᐊ ᓇᐃᓪᓕᒋᐊᖅᓯᒪᔪᑦ ᐅᓂᒃᑳᑦ ᑕᕝᕙᓐᖓᑦ ᐃᓄᓐᓂᒃ 

ᑐᓴᕋᓱᐊᕐᓂᖃᑦᑎᓪᓗᒋᑦ ᑲᑎᒪᓂᐅᓚᐅᖅᑐᒥᑦ ᐋᒌᓯ 9, 29018, ᓴᖅᑭᖅᑕᐅᕗᑦ ᑲᑎᒪᔨᓄᑦ ᐅᓐᓄᒪᓐᓇ, 

ᐊᒻᒪᓗ ᑐᑭᓕᐅᖅᑕᐅᓂᐊᖅᑐᑎᒃ ᐊᒻᒪᓗ ᖃᕋᓴᐅᔭᒃᑯᑦ ᐃᓕᔭᐅᓗᑎᒃ ᓄᓇᓕᐸᐅᔭᒃᑯᑦ ᐃᑭᐊᖅᑭᕕᖓᓄᑦ.  

 

ᒪᐃᔭ ᕆᐊᑦᕘᓐ ᑐᓴᖅᑎᑎᓪᓗᓂ ᓇᐃᓈᖅᓯᒪᔪᒥᒃ ᐅᓂᒃᑳᓐᓂᐊᕐᕋᒥ ᐃᒫᒃ:   

 

 ᐃᒪᓐᓇᐸᓗᒃ 50 ᐃᓄᐃᑦ ᐅᐸᓚᐅᖅᑐᑦ.  

 ᓄᓇᓕᐸᐅᔭᒃᑯᑦ ᐊᐅᓚᑎᑦᑎᓚᐅᕐᒪᑕ ᐊᐱᖅᑯᑎᓂᒃ ᓇᒻᒥᓂᖃᑦᑎᐅᔪᓄᑦ ᐱᑦᔪᑎᖃᑦᑐᒥᒃ ᐃᒥᕐᒧᑦ 

ᐊᑐᖅᑕᐅᔭᕆᐊᖃᑦᑐᓂᒃ. ᐊᒥᓱᑦ ᑭᐅᓚᐅᖅᑐᑦ, ᑕᕝᕙᓃᖃᓯᐅᑎᕗᑦ ᐃᓚᒋᔭᖓᓂᒃ ᐅᓂᒃᑳᒥ.  

 ᑕᐃᒃᑯᐊ ᐅᐸᓚᐅᖅᑐᖅ ᐅᖃᕈᓐᓇᖃᑦᑕᓚᐅᖅᑐᑦ, ᐃᑲᔪᖅᓯᖅᑐᑎᒃ ᐊᒻᒪᓗ ᑐᓴᖅᑎᑎᓪᓗᑎᒃ.  

 ᐃᓪᓗᖃᑦᑎᐅᔪᑦ ᐱᕕᖃᑦᑎᑕᐅᓚᐅᖅᑐᑦ ᑐᓂᓯᔪᓐᓇᕐᓗᑎᒃ ᑎᑎᕋᖅᓯᒪᔪᒃᑯᑦ, ᑖᒃᑯᐊᓗ ᐱᖃᓯᐅᔾᔭᐅᓯᒪᕗᑦ ᐅᓂᒃᑳᒥ. 

 ᐱᑦᔪᑕᐅᔪᖅ ᐅᖃᓪᓚᖃᑎᖃᓐᓂᕐᒧᑦ ᐃᓱᒫᓘᑎᐅᔪᖅ ᐃᒥᐅᑉ ᒥᒃᓵᓄᑦ. ᑲᑎᒪᔩᑦ ᐃᓱᒪᖃᓚᐅᕐᒪᑕ 

ᐱᒻᒪᕆᐅᒋᐊᖓᓂᒃ ᐃᓪᓗᖃᑦᑎᐅᔪᑦ ᑐᑭᓯᑎᑕᐅᑦᑎᐊᕐᓗᑎᒃ ᐋᖅᑭᒋᐊᕈᑕᐅᓇᓱᐊᖅᑐᓂᒃ.  

 ᒪᓕᒐᕋᓛᖅ ᐋᖅᑭᒋᐊᖅᑕᐅᓚᐅᖅᓯᒪᖏᑦᑐᖅ, ᐅᕝᕙᓘᓐᓃᑦ ᓄᑖᓐᖑᖅᑎᑕᐅᓗᓂ ᑕᐃᒪᓐᖓᓂᒃ 1998. 

 ᑲᑎᒪᔩᑦ ᓈᒻᒪᔅᓴᓚᐅᖅᓯᒪᒻᒪᑕ ᖃᑦᑏᓐᓇᑯᓗᓐᓂᒃ ᓇᒻᒥᓂᖃᑦᑎᐅᔪᓂᒃ ᐃᒻᒥᒃᑯᑦ 

ᐃᒥᖅᑕᖅᑕᐅᖃᑦᑕᕐᓗᑎᒃ ᓱᓪᓗᓕᒃᑰᖓᖏᓐᓂᖏᓐᓄᑦ.  

 ᓄᓇᓕᐸᐅᔭᒃᑯᑦ ᐃᖅᑲᓇᐃᔭᖅᑎᖏᑦ ᐃᓱᒪᖃᓚᐅᕐᒪᑕ ᑖᒃᑯᐊ ᓄᓇᓕᐸᐅᔭᒃᑯᑦ ᓄᓇᓯᐅᑎᒃᑯᑦ 

ᐃᒻᒪᒃᓴᐃᔪᓐᓇᖏᒋᐊᖏᓐᓂᒃ ᐅᖓᑖᓄᑦ 2,000 ᓖᑕ ᐅᓪᓗᖅ ᐊᑕᐅᓯᕐᒧᑦ. 

 ᑲᑎᒪᔩᑦ ᓇᓗᓇᐃᖅᓯᓚᐅᖅᐳᑦ ᐃᓱᒪᒋᔭᐅᓚᐅᖏᒋᐊᖓᓂᒃ ᓇᒻᒥᓂᖅ ᐃᒻᒥᖃᑦᑕᕆᐊᖏᓐᓂᒃ.  

 ᒪᓕᒐᕋᓛᒧᑦ ᐋᖅᑭᒋᐊᕈᑏᑦ ᐱᕕᖃᑦᑎᑦᑎᒐᔭᕐᒪᑕ ᐊᐅᓚᑦᑎᔨᓂᒃ ᐱᔨᑦᑎᖅᑕᐅᓂᕐᒧᑦ ᐊᖏᖃᑎᒌᒍᑎᖃᓪᓗᑎᒃ. 

 ᐊᓯᒃᑲᓐᓂᖏᑦ ᑐᓐᖓᕕᒋᔭᐅᔪᑦ ᐅᕝᕙᓘᓐᓃᑦ ᐊᑐᖅᑕᐅᖁᔭᐅᔪᑦ ᐱᖃᓯᐅᔾᔭᐅᓚᐅᖅᑐᑦ ᑕᕝᕙᓂ 

ᒪᓕᒐᕋᓛᑦ ᐋᖅᑭᒋᐊᕈᑎᖏᓐᓄᑦ.  

 ᓄᓇᓕᐸᐅᔭᒃᑯᑦ ᐋᖅᑭᒃᓯᒍᑎᒃ ᓱᓪᓗᓕᒃᑰᑦᑐᒥᒃ, ᓇᒻᒥᓂᖃᑦᑎᐅᔪᑦ ᐃᒻᒥᒃᑯᑦ ᐃᒻᒥᖅᑕᐅᖃᑦᑕᕈᒪᓯᒪᔪᑦ 

ᑲᑎᓯᐅᑎᒋᐊᖃᕋᔭᖅᑐᑦ ᓱᓪᓗᓕᒃᑯᑦ ᐱᔨᑦᑎᖅᑕᐅᓂᕐᒧᑦ ᐃᓗᐊᓂ ᐊᕐᕌᒎᑉ.  
 

ᐅᑯᐊᓕ ᓇᐃᓈᖅᓯᒪᔪᑦ ᖃᓄᐃᑦᑑᓚᐅᕐᓂᖏᑦ ᐅᖃᐅᓯᐅᓚᐅᖅᑐᖅ ᐃᓪᓗᖃᑦᑎᐅᔪᓄᑦ:  
 

 ᐱᓕᕆᕝᕕᐅᔪᖅ ᒥᑭᑦᑑᓚᐅᖅᑐᖅ.  

 ᐃᓪᓗᖃᑦᑎᐅᔪᑦ ᐊᑯᓂᐅᓂᖅᓴᒧᑦ ᖃᐅᔨᒃᑲᑦᑕᐅᔾᔪᑎᖃᕈᒪᒐᔭᓚᐅᖅᑐᑦ, ᑭᓯᐊᓂᓕ ᖁᕕᐊᓱᓚᐅᖅᑐᑦ 

ᑲᑎᒪᔩᑦ ᑲᔪᓯᒋᐊᓚᐅᕐᒪᑕ ᐃᓄᓐᓂᒃ ᑐᓴᕋᓱᐊᖅᑐᑎᒃ.  

 ᐊᒥᓱᑦ ᐃᓪᓗᖃᑦᑎᐅᔪᑦ ᐅᖃᓚᐅᖅᑐᑦ ᐃᓱᒫᓘᑎᖃᓚᐅᕆᐊᔅᓴᒥᓂᒃ ᓇᒻᒥᓂᖅ 

ᐃᒻᒪᒃᑕᐅᔭᕆᐊᖃᓕᑐᐃᓐᓇᕆᐊᖃᓐᓂᕐᒥᒃ ᐃᓛᒃ ᓇᒻᒥᓂᖅ ᐃᒻᒪᒃᑕᐅᖃᑦᑕᓕᕐᓗᑎᒃ.  

 ᐅᖃᐅᓯᖃᓚᐅᖅᑐᑦ ᒥᒃᓵᓄᑦ ᐃᓱᒫᓘᑎᐅᑉ ᐊᐃᑉᐹᑎᒍᑦ ᓇᒻᒥᓂᖅ ᐃᒻᒪᒃᑕᐅᖃᑦᑕᓕᕐᓂᕐᒥᒃ, 

ᑕᐃᒪᐃᒻᒪᑦ ᓂᐅᕐᕈᑕᐅᓗᓂ ᐃᒥᖅ. 

 ᐅᖃᐅᓯᖃᓚᐅᖅᑐᑦ ᒥᒃᓵᓄᑦ ᐱᔨᑦᑎᖅᓯᓂᕐᒧᑦ ᑳᑦᑐᓛᒃᑕᖃᕆᐊᖃᒻᒪᖔᑦ. 

 ᐃᓱᒪᒋᔭᐅᓚᐅᖅᑐᑦ ᐊᔪᓐᓇᖏᑐᐃᓐᓇᕆᐊᖃᓐᓂᖓᓂᒃ ᓄᓇᓕᐸᐅᔭᒃᑯᑦ ᑕᑯᓇᓪᓗᑎᒃ 

ᑳᑦᑐᓛᒃᓯᖃᑦᑕᓕᕐᓗᑎᒃ ᐃᒪᔅᓴᐃᓂᕐᒧᑦ ᐊᒻᒪᓗ ᑭᓈᓗᒃᑕᓂᕐᒧᑦ. 

 ᑲᑎᒪᔩᑦ ᐊᑐᖅᑐᐊᖅᑕᐅᑎᑦᑎᔪᓐᓇᖅᑐᑦ ᓄᓇᓯᐅᑎᓂᒃ, ᐊᑯᓂᐅᓂᖅᓴᒧᑦ ᐃᖅᑲᓇᐃᔭᖃᑦᑕᓕᕐᓗᑎᒃ 

ᐅᕝᕙᓘᓐᓃᑦ ᐃᑲᕐᕋᖏᑕ ᐅᖓᑖᓄᑦ ᐃᖅᑲᓇᐃᔭᖅᐸᓪᓗᑎᒃ.  

 ᐃᓱᒪᒋᔭᐅᔭᕆᐊᓕᒃ ᑕᒪᕐᒥᒃ ᓇᒻᒥᓂᖃᑦᑎᐅᔪᑦ ᐊᒻᒪᓗ ᐃᓪᓗᖃᑦᑎᐅᔪᑦ ᐊᑦᔨᒌᒥᒃ 

ᐱᓕᕆᐊᕐᖑᔭᕆᐊᖃᒻᒪᑕ, ᐊᑦᔨᒌᑎᑕᐅᓗᑎᒃ, ᐊᒻᒪᓗ ᓈᒻᒪᑎᐊᖅᑐᒃᑯᑦ ᐊᑦᔨᐅᖏᑦᑐᖅᑕᖃᖏᓪᓗᓂ 

ᓄᓇᓕᐸᐅᔭᒃᑯᑦ ᐱᔨᑦᑎᕈᑎᖏᑎᒍᑦ. 

 ᑎᑎᕋᖅᓯᒪᔪᖅ 21 - ᑖᓐᓇᓕ ᐋᖅᑭᒋᐊᖅᑕᐅᖁᔭᐅᓚᐅᖏᒃᑲᓗᐊᖅᑎᓪᓗᒍ, ᓇᓗᓇᐃᖅᑕᐅᔭᕆᐊᓕᒃ 

ᑐᕌᖓᒻᒪᑦ ᖃᐅᔨᓴᖅᑕᐅᓂᖓᓄᑦ ᐃᓪᓘᑉ ᑐᐊᕕᓐᓇᖅᑐᒧᑦ ᐱᑦᔪᑎᖃᓪᓗᑎᒃ.   

 ᑎᑎᕋᖅᓯᒪᔪᖅ 29 - ᓯᓚᑖᓃᓐᖔᖅᑐᒃᑯᑦ ᖃᐅᔨᓴᕐᓂᖅ ᓇᓗᓇᐃᖅᑕᐅᓯᒪᑦᑎᐊᕆᐊᓕᒃ ᐊᒻᒪᓗ 

ᑐᕋᖓᓗᓂ ᐱᑦᔪᑎᖓᓄᑦ.  

 ᐅᖃᕈᑎᐅᓚᐅᕐᒥᔪᖅ ᑲᔪᓯᓚᐅᖏᓐᓂᖓᓂᒃ ᑲᑎᒪᔩᑦ ᑲᔪᓯᑎᑦᑎᑎᓪᓗᒋᑦ ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓᓂᒃ ᐊᒻᒪᓗ ᑲᔪᓯᓚᐅᖏᓐᓂᖓᓂᒃ ᑐᒡᓕᐊᓂᒃ ᐅᖃᓕᒫᖅᑕᐅᓂᖓ. 

ᓇᓗᓇᐃᖅᑕᐅᓚᐅᖅᑐᖅ ᑕᒪᓐᓇ ᑲᒪᓇᓐᖏᑦᑐᖅ, ᓯᕗᓪᓕᖅᐸᒥᒃ ᐅᖃᓕᒫᖅᑕᐅᓂᖅ 

ᐅᖃᐅᓯᖃᕝᕕᐅᓲᖑᖏᒻᒪᑦ ᐊᒻᒪᓗ ᐊᐱᖅᑯᑎᖃᕝᕕᐅᖏᑦᑐᓂ, ᑭᓯᐊᓂ ᑲᑎᒪᔩᑦ ᑕᒪᑐᒥᖓ 

ᐊᑐᕈᓐᓇᓲᑦ ᑐᒡᓕᐊᓂᒃ ᐅᖃᓕᒫᖅᑕᐅᑎᓪᓗᒋᑦ. 

 ᑲᑎᒪᔩᑦ ᓂᕈᐊᓚᐅᖅᑐᑦ ᓈᒻᒪᓴᓐᖏᑦᑐᑎᒃ ᐊᐃᑉᐹᓂᒃ ᐅᖃᓕᒫᖅᑕᐅᓂᒐᓂᒃ ᐊᐱᕆᔭᐅᓚᐅᖅᑐᑦ 

ᓇᓗᓇᐃᖅᓯᖁᔭᐅᓪᓗᑎᒃ ᓂᕈᐊᕈᑎᒥᓂᒃ. ᐱᑦᔪᑎᐅᓚᐅᖅᑐᑦ ᐊᑦᔨᒌᓚᐅᖏᑦᑐᑦ ᐃᒥᑭᓗᐊᕐᓂᕐᒥᑦ, 

ᐃᑲᔪᖅᑐᐃᖏᓐᓂᕐᒧᑦ ᐃᒥᕋᓚᒃᕕᒻᒥᑦ, ᐃᑲᔪᖅᑐᐃᖏᓐᓂᕐᒧᑦ ᓯᓚᑖᓃᓐᖔᖅᑐᒥᒃ ᐃᒥᖅᑕᖅᑎᖃᓐᓂᕐᒥᒃ,      

ᐊᒻᒪᓗ ᓂᐅᕐᕈᑕᐅᓕᖅᑭᖃᑦᑕᕐᓂᖓ ᐃᒥᐅᑉ. 

 ᐅᖃᐅᓰᑦ ᒥᒃᓵᓄᑦ ᐱᒻᒪᕆᐅᓂᖓᓂᒃ ᐃᒥᖅ ᐸᖅᑭᔭᐅᓂᖓ. 

 ᑖᒃᑯᐊ ᓄᓇᓕᐸᐅᔭᒃᑯᑦ ᑐᐊᕕᓐᓇᖅᑐᒦᖏᒃᑲᓗᐊᖅᑎᓪᓗᒋᑦ ᐃᒥᕐᒧᑦ, ᑲᑎᒪᔩᑦ ᐱᓕᕆᕙᒌᖅᓯᒪᓇᓱᒻᒪᑕ 

ᓈᒻᒪᖁᓪᓗᒍ ᐃᒥᖅ ᑕᓯᖅ ᔨᐅᕈᑏᓐᒥ ᐃᒪᖃᕈᓐᓇᓂᐊᕐᒪᑕ ᐊᕐᕌᒎᑉ ᐃᓚᖓᓂ. 

 ᐱᓕᕆᔨᐅᓂᐊᖅᑐᓂᒃ ᐋᖅᑭᒃᓯᒪᔪᖃᓕᖅᑐᖅ.  

 ᐱᓕᕆᔩᑦ ᑐᓴᕆᐊᕈᑎᖏᑦ ᐅᓪᓗᒥᒨᖓᔪᑦ ᐱᑕᖃᑦᑎᑕᐅᓂᐊᖅᑐᑦ ᑕᕝᕙᓂ ᑲᑎᒪᓂᕐᒥᒃ.  

 ᓇᓗᓇᐃᖅᓯᔪᖅ ᐳᓪᓚᐃᔭᖅᑕᐅᖃᑦᑕᕆᐊᖃᑦᑐᑦ ᓱᓪᓗᓕᖏᑦ ᖁᐊᖁᓇᒋᑦ. 

 ᐱᓕᕆᔩᑦ ᖃᐅᔨᓴᖅᑐᑦ ᐳᓪᓚᒃᓯᒪᓂᐅᕙᑦᑐᓂᒃ, ᐊᒻᒪᓗᒃᑕᐅᖅ ᑕᑯᓇᒃᑐᑎᒃ ᐃᒥᖅ ᓈᒻᒪᓐᓂᐊᕆᐊᖓᓂᒃ. 

 ᐊᒥᓱᑦ ᐃᓪᓗᖃᑦᑎᐅᔪᑦ ᓇᓗᓇᐃᖅᓯᓚᐅᖅᑐᑦ ᑕᐃᓐᓇ ᒍᕆᓂᐅᓪ ᑰᖓ ᐱᒻᒪᕆᐊᓘᒻᒪᑦ 

ᑭᐱᓐᖑᐃᔭᖅᕕᐅᖃᑦᑕᖅᑐᓂᓗ ᐃᖃᓗᒐᓱᐊᖅᕕᐅᖃᑦᑕᖅᑐᓂᓗ ᐊᒻᒪᓗ ᐊᖑᓇᓱᒃᕕᐅᖃᑦᑕᖅᑐᓂ. 

 ᐃᓪᓗᖃᑦᑎᐅᔪᑦ ᐃᓱᒫᓘᑎᖃᑦᑐᑦ ᖃᓄᐃᒃᑲᔭᕐᓂᖓᓂᒃ ᑰᑉ. 

 ᐅᖃᐅᓯᖃᖃᑦᑕᓚᐅᕐᒥᔪᑦ ᐊᒻᒪᓗ ᑭᐅᖃᑦᑕᖅᑐᑎᒃ ᓄᓇᕗᑦᒥ ᕕᐊᓕᐅᖅᕕᒃᓴᐅᑉ ᒥᒃᓵᓄᑦ, Black 

Heart Café, ᐊᒻᒪᓗ ᐊᓯᖏᓐᓂᒃ.  

 ᑖᓐᓇ ᒪᓕᒐᕋᓛᒧᑦ ᐋᖅᑭᒋᐊᕈᑎ ᑐᕌᖓᓂᖃᓗᐊᓚᐅᖏᒻᒪᑦ ᑖᒃᑯᓄᖓ ᓇᓕᐊᓐᓄᑦ ᓇᒻᒥᓂᖁᑎᒋᔭᐅᔪᓄᑦ. 

 ᒪᓕᒐᕋᓛᖅ ᐱᓕᕆᐊᖃᕆᐊᖃᓚᐅᖅᑐᖅ ᐱᑦᔪᑎᐅᔪᒥᒃ ᓄᓇᓯᐅᑎᒃᑯᑦ ᐱᔨᑦᑎᕋᖃᑦᑕᓂᕐᒥᒃ ᑖᒃᑯᐊ 

ᓄᓇᓕᐸᐅᔭᒃᑯᑦ ᐃᓱᒪᖃᑦᑐᑎᒃ ᑕᐃᒪᐃᑦᑕᕆᐊᖃᖏᓂᕐᒥᓂᒃ.  

 ᒪᓕᒐᕋᓛᖅ ᐱᓕᕆᐊᖃᒻᒥᔪᖅ ᒥᓪᓗᐊᖅᑕᐅᖃᑦᑕᕐᓂᖓᓄᑦ ᑭᓈᓗᒃ, ᑖᓐᓇᑦᑕᐅᖅ ᐱᑦᔪᑎᐅᒋᓪᓗᓂ 

ᐃᓚᖓᓐᓄᑦ ᓇᒻᒥᓂᖃᑦᑎᐅᔪᓄᑦ.  

 ᐊᐱᖅᑯᑎᖃᖃᑦᑕᓚᐅᖅᑐᑦ ᐊᒻᒪᓗ ᑭᐅᔭᐅᕙᑦᑐᑎᒃ ᕕᐊᓕᐅᖅᕕᐅᑉ ᒥᒃᓵᓄᑦ, ᐊᒻᒪᓗᒃᑕᐅᖅ ᖃᓄᑎᒋ ᐃᒥᕐᒥᒃ 

ᐱᔭᕆᐊᖃᕋᔭᕐᒪᖔᑕ ᐊᐅᓚᓂᕆᔭᖓᓄᑦ. ᐱᓗᐊᖅᑐᒥᒃ 10,000 ᓖᑕ ᐃᒥᕐᒥᒃ ᖃᐅᑕᒫᑦ ᐊᖏᓂᖅᐹᖓᒍᑦ.  

 ᓯᕗᓂᒃᑎᓐᓂ, ᑲᑎᒪᔩᑦ ᓂᕆᐅᑉᐳᑦ ᐊᑭᓖᑎᑦᑎᖃᑦᑕᓛᕆᐊᔅᓴᖅ ᐃᓪᓗᖃᑦᑎᐅᔪᓂᒃ ᐃᓘᓐᓇᖓᓂᒃ 

ᐊᑭᖓᓂᒃ ᐃᒥᐅᑉ.  

 ᓄᓇᓕᐸᐅᔭᒃᑯᑦ ᑐᓂᔭᐅᕙᒻᒪᑕ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐃᑲᔫᓯᐊᓂᒃ ᓄᓇᕗᑦ ᒐᕙᒪᒃᑯᓐᓂᑦ, 

ᑐᕌᖓᓇᓱᐊᖅᑐᖅ ᐃᑲᔫᑕᐅᓗᓂ ᓄᓇᓕᓐᓂᑦ ᐃᒥᕐᒧᑦ ᐱᓕᕆᔾᔪᑎᓄᑦ ᐊᒻᒪᓗ 

ᑐᕌᖓᓚᐅᖅᓯᒪᖏᑎᐊᖅᑐᖅ ᐃᑲᔫᓯᐊᖅᑖᕈᑎᐅᓗᓂ ᐱᔨᑦᑎᖅᑕᐅᔪᒧᑦ.  

 ᐃᑲᔫᑎᐅᑉ ᐅᓄᕐᓂᖓ ᓱᕐᕋᓚᐅᖅᓯᒪᖏᑦᑐᖅ ᐊᒥᓱᓄᑦ ᐊᕐᕌᒍᓄᑦ.  

 ᓄᓇᕗᑦᒥ ᓄᓇᓕᓐᓄᑦ ᑲᑐᔾᔨᖃᑎᒌᑦ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᕿᒥᕐᕈᔪᑦ ᐊᒻᒪᓗ ᖃᐅᔨᓴᖅᑐᑎᒃ 

ᐃᒥᕐᒧᑦ ᐃᑲᔫᓯᐊᖅᑖᕈᑎᒥᒃ, ᐊᒻᒪᓗ ᓴᖅᑮᓂᐊᖅᑐᑎᒃ ᐊᑐᓕᖁᔨᓪᔪᑎᓂᒃ ᓄᓇᕗᑦ ᒐᕙᒪᒃᑯᓐᓄᑦ 

ᖃᓄᖅ ᐋᖅᑭᒋᐊᖅᓯᓂᐊᕐᒪᖔᕐᒥᒃ ᐊᒻᒪᓗ ᓄᑖᓐᖑᕆᐊᖅᑕᐅᓗᓂ ᐃᑲᔪᑦᑎᐊᕈᓐᓇᓂᖅᓴᐅᓂᐊᕐᒪᑦ 

ᓄᓇᓕᓐᓂᑦ ᐃᒥᕐᒧᑦ ᐱᓕᕆᔾᔪᑎᖃᕆᐊᖃᑦᑐᓄᑦ. 

 
ᓇᓖᕌᕈᑏᑦ ᓴᖅᑭᑕᐅᓚᐅᖅᑐᑦ ᐃᓪᓗᖃᑦᑎᐅᔪᓄᑦ ᐅᕝᕙᓘᓐᓃᑦ ᐃᓱᒪᒋᔭᐅᓚᐅᖅᑐᑦ:  

 

 ᐃᓱᒪᒋᓗᒍ ᑳᑦᑐᓛᒃᑎᑦᑎᖃᑦᑕᕐᓂᖅ ᓄᓇᓯᐅᑎᒃᑯᑦ ᐱᔨᑦᑎᖅᓯᓗᓂ. 

 ᐃᓱᒫᓘᑎᑕᖃᑐᐃᓐᓇᕆᐊᓕᒃ ᑲᑐᔾᔨᖃᑎᒌᒃᑯᓐᓄᑦ, ᑭᓯᐊᓂ ᖃᐅᔨᓴᖅᑕᐅᔪᓐᓇᖅᑐᖅ.  

 ᓂᐅᕕᕈᓐᓇᖅᑐᑦ ᐊᓯᒃᑲᓐᓂᐊᓂᒃ ᐃᒥᖅᑕᐅᑎᒥᒃ ᐊᒻᒪᓗ ᑭᓈᓗᒃᑕᖅᑕᐅᑎᒥᒃ ᐊᒻᒪᓗ 

ᐅᓄᖅᓯᒋᐊᕐᓗᒋᑦ ᐃᖅᑲᓇᐃᔭᖅᑏᑦ ᐱᓕᕆᔪᓐᓇᓂᐊᕐᒪᑕ ᐃᒻᒪᒃᑕᐅᒋᐊᓕᓐᓂᒃ ᐃᓘᓐᓇᖏᓐᓄᑦ 

ᐃᓪᓗᖃᑦᑎᐅᔪᓄᑦ ᐊᒻᒪᓗ ᓇᒻᒥᓂᖃᑦᑎᐅᔪᓄᑦ.  

 ᐊᑐᖅᑐᐊᕐᓗᓂ ᓄᓇᓯᐅᑎᓂᒃ ᓄᓇᓕᓐᓂᑦ ᓇᒻᒥᓂᖃᑦᑎᐅᔪᓂᑦ.  

 ᐋᖅᑭᒋᐊᖅᑕᐅᖏᓪᓗᓂ ᒪᓕᒐᕋᓛᖅ 200 ᐊᒻᒪᓗ ᓱᕐᕋᑦᑕᐅᖏᓪᓗᓂ, ᑭᓯᐊᓂ ᐱᔨᑦᑎᖅᓯᓂᕐᒧᑦ 

ᐊᖏᖃᑎᒌᒍᑎᑕᖃᓕᕐᓗᓂ, ᑭᓪᓕᖃᑦᑎᑕᐅᑲᐃᓐᓇᕐᓗᑎᒃ ᐊᒥᓲᓂᖏᑦ ᓇᒻᒥᓂᖃᑦᑎᐅᔪᑦ 

ᓄᓇᓕᐸᐅᔭᒃᑯᑦ ᓇᒻᒥᓂᖅ ᐱᔨᑦᑎᕈᓐᓇᖅᓯᓚᐅᖏᓐᓂᖏᓐᓂ. 

 ᐋᖅᑭᒋᐊᕐᓗᒍ ᒪᓕᒐᕋᓛᖅ 200, ᑭᓯᐊᓂ ᐲᕐᓗᒍ ᑳᑦᑐᓛᒃᑎᕋᓛᑦ ᐊᒻᒪᓗ ᓂᐅᕐᕈᑎᖃᒃᑲᓂᕐᓂᖅ ᐃᒥᕐᒥᒃ.  

 
ᑖᒃᑯᐊᓕ ᐊᑕᖏᖅᑐᒃᑯᑦ ᑕᑯᓐᓈᕐᓂᖅ ᐱᓕᕆᕝᕕᐅᔪᖅ ᓄᓇᓖᑦ ᐊᒻᒪᓗ ᓴᓇᔨᐅᔪᑦ ᑐᓂᓯᒪᔭᖏᑦ ᓇᒻᒥᓂᖅ 

ᐃᓛᒃᑯᑦ; 14 ᑭᐅᔾᔪᑎᑦ ᐱᔭᐅᓚᐅᖅᑐᑦ:  

 
 ᐅᓄᕐᓂᖅᓴᐃᑦ ᓈᒻᒪᑦᑐᒥᒃ ᐃᒻᒪᒃᑕᐅᓚᐅᖅᑐᑦ ᐃᒻᒪᒃᑕᐅᔭᕆᐊᓖᑦ.  

 ᑕᑯᔪᒪᔪᑦ ᓄᓇᓕᐸᐅᔭᒃᑯᑦ ᐊᐅᓚᑦᑎᑎᐊᕐᓂᖅᓴᐅᓗᑎᒃ ᐱᓕᕆᔾᔪᑎᒥᓂᑦ, ᐱᖃᓯᐅᑎᓗᒍ ᐃᒥᕐᒧᑦ 

ᐊᑐᖅᑕᐅᖃᑦᑕᖅᑐᑦ ᓄᓇᓕᓐᓂ, ᐱᓗᐊᖅᑐᒥᒃ ᓴᓇᐅᔭᕆᐊᖃᑉᐸᑦᑐᓄᑦ ᐊᒻᒪᓗ 

ᓄᑖᓐᖑᕆᐊᖅᑕᐅᔭᕆᐊᓕᓐᓄᑦ ᐊᓯᔾᔨᖅᑕᐅᔭᕆᐊᓕᓐᓄᓘᓐᓃᑦ. 

 ᑭᐅᔾᔪᑏᑦ ᐱᖃᓯᐅᔾᔨᓚᐅᖅᑐᑦ ᐅᖃᖅᓯᒪᑐᐃᓐᓇᖅᑐᓂᒃ ᐃᒻᒥᒧᑦ ᐱᖁᑎᒋᔭᐅᔪᒥᒃ ᐊᒻᒪᓗ ᐊᖏᕐᕋᕆᔭᐅᔪᓂᒃ, 

ᑭᓯᐊᓂ ᓯᓚᑖᒎᖓᓚᐅᖅᑐᑦ ᐊᐱᖅᑯᑏᑦ ᐊᒻᒪᓗ ᐱᖃᓯᐅᔾᔭᐅᖏᑦᑐᓂ ᓇᐃᓈᖅᓯᒪᔪᓂ.  

 ᐃᓘᓐᓇᑎᒃ ᓇᒻᒥᓂᖃᑦᑎᐅᔪᑦ, ᐱᖃᓯᐅᑎᓗᒋᑦ ᓄᑖᑦ ᓇᒻᒥᓂᖃᑦᑎᐅᔪᑦ, ᐱᔨᑦᑎᖅᑕᐅᒍᓐᓇᕆᐊᓖᑦ 

ᓈᒻᒪᑦᑐᒥᒃ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ, ᑖᓐᓇ ᓇᒻᒥᓂᖃᑦᑎᐅᔪᖅ ᓱᓪᓗᓕᒃᑰᖓᒐᓗᐊᖅᐸᑦ 

ᐅᕝᕙᓘᓐᓃᑦ ᓄᓇᓯᐅᑎᒃᑯᑦ ᐱᔨᑦᑎᖅᑕᐅᓗᓂ.   

 ᐋᖅᑭᒃᓯᓂᖅ ᓄᓇᓯᐅᑎᒃᑯᑦ ᐃᒻᒪᒃᑕᐅᓗᓂ ᑭᓪᓕᒋᔭᐅᓂᐊᖅᑐᓂᒃ ᑕᑯᓐᓇᖅᑕᐅᔪᓐᓇᖅᑐᑦ ᐃᒫᒃ 

ᓇᒻᒥᓂᖃᑦᑎᐅᔪᑦ ᐊᑦᔨᒌᖏᑎᑕᐅᓂᖏᓐᓄᑦ ᐅᕝᕙᓘᓐᓃᑦ ᑕᐃᒫᑦᑎᐊᖑᖏᑦᑐᖅ ᐱᔭᐅᒋᐊᖏᓐᓂᒃ.  

 ᓇᒻᒥᓂᖃᑦᑎᐅᔪᑦ ᐊᒻᒪᓗ ᓴᓇᔩᑦ ᑐᑭᓯᔭᕆᐊᓖᑦ ᑭᓪᓕᓕᐅᕐᓂᓂᕐᒧᑦ ᐊᑐᖅᑕᐅᔭᕆᐊᓕᓐᓂᒃ ᐊᒻᒪᓗ 

ᑭᓪᓕᒋᔭᐅᔪᓂᒃ ᑕᒪᒃᑯᑎᒎᓇ.  

 ᓄᓇᓕᐸᐅᔭᒃᑯᑦ ᓄᓇᒥᒃ ᐊᑐᐃᓐᓇᐅᑎᑦᑎᓂᖅᓴᐅᓗᑎᒃ ᓱᓪᓗᓕᒃᑯᑦ ᐱᔨᑦᑎᖅᑕᐅᔪᓄᑦ 

ᐃᑲᔪᕐᓂᐊᕐᒪᑕ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᒻᒪᓗ ᓇᒻᒥᓂᖃᓐᓂᕐᒧᑦ ᐱᕈᖅᐸᓪᓕᐊᓂᕐᒧᑦ.  
 

ᐋᖅᑭᒍᑎᒃᓴᐅᔪᓐᓇᖅᑐᑦ:  
 

 ᖃᐅᔨᓴᕐᓗᒋᑦ ᐃᒻᒥᒃᑯᑦ ᓇᒻᒥᓂᖃᑦᑐᑦ ᒪᓕᒋᐊᓕᖏᑦ ᐊᒻᒪᓗ ᓇᒻᒥᓂᖃᑦᑎᐅᔪᑦ 

ᐃᒻᒪᑦᑕᐅᔪᓐᓇᖁᓪᓗᒋᑦ ᐱᔭᕆᐊᓕᒻᒥᓂᒃ ᐊᒻᒪᓗ ᐃᒻᒪᒋᐊᖃᕋᐃᑉᐸᑕ.  

 ᐅᓄᖅᓯᑎᒋᐊᕐᓗᒋᑦ ᓱᓪᓗᓕᒃᑯᑦ ᐱᔨᑦᑎᖅᑕᐅᕙᑦᑐᑦ.  

 ᐅᓄᖅᓯᒋᐊᕐᓗᒋᑦ ᐃᒥᕐᒧᑦ ᐊᑭᓖᔾᔪᑎᑦ ᐊᖏᓂᖅᓴᐅᔪᓄᑦ ᐱᓕᕆᕝᕕᐅᔪᓄᑦ, ᓴᓇᕕᐅᔪᓄᑦ ᐊᒻᒪᓗ 

ᒐᕙᒪᒃᑯᓐᓂᑦ ᐊᑐᖅᑕᐅᖃᑦᑕᖅᑐᓂᒃ ᐊᒻᒪᓗ ᐊᑭᓖᔾᔪᑎᑦ ᐃᓪᓗᖃᑦᑎᐅᔪᓄᑦ ᐊᒻᒪᓗ ᒥᑭᑦᑑᑎᓄᑦ 

ᓇᒻᒥᓂᖃᑦᑎᐅᔪᓄᑦ ᐊᑦᑎᓂᖅᓴᐅᑎᓪᓗᒋᑦ.  

 ᖃᐅᔨᓴᕐᓗᓂ ᐊᒻᒪᓗ ᖃᓄᖅᑑᕈᑎᐅᔪᓐᓇᖅᑐᓂᒃ ᐋᖅᑭᒍᑎᒃᓴᐅᔪᓐᓇᖅᑐᓂᒃ ᐱᓕᕆᐊᖃᓪᓗᓂ 

ᐃᒻᒥᒃᑯᑦ ᓇᒻᒥᓂᖃᑦᑎᐅᔪᑎᒍᑦ ᐊᒻᒪᓗ ᓄᓇᓕᐸᐅᔭᒃᑯᑎᒍᑦ ᒥᒃᓵᓄᑦ ᐃᒥᕐᒥᒃ ᐊᐅᓚᑦᓯᓂᕐᒧᑦ, 

ᐊᑐᓗᐊᖅᑕᐃᓕᓂᕐᒧᑦ ᐊᒻᒪᓗ ᐃᒥᖃᑦᑎᑕᐅᔪᓄᑦ.  

 ᓄᓇᓕᐸᐅᔭᒃᑯᑦ ᐅᑦᔨᖅᓱᓗᐊᓐᖑᐊᕆᐊᓖᑦ ᑭᓈᓗᒻᒥᒃ ᐊᒻᒪᓗ ᓱᕈᖅ ᐃᒥᕐᒥᒃ, ᐱᓗᐊᖅᑐᒥᒃ ᕕᐊᓕᐅᖅᕕᒻᒧᑦ, 

ᑰᓐᓂᖓ ᓱᕋᑦᑎᕆᖁᓇᒍ ᓄᓇᓕᐸᐅᔭᒃᑯᑦ ᐱᓕᕆᔾᔪᑎᖏᓐᓂᒃ ᐅᕝᕙᓘᓐᓃᑦ ᐊᕙᑎᒥᒃ.  

 ᐊᑐᖅᑕᐅᑲᐃᓐᓇᓂᐊᖅᑐᒥᒃ ᐱᔨᑦᑎᖅᑕᐅᓂᕐᒧᑦ ᐊᖏᖃᑎᒌᖃᑎᖃᑲᐃᓐᓇᕐᓗᑎᒃ ᑖᒃᑯᐊ 

ᓄᓇᓕᐸᐅᔭᒃᑯᑦ ᐋᖅᑭᒃᓯᒃᑲᓐᓂᓚᐅᖏᓐᓂᖏᓐᓂᒃ ᓱᓪᓗᓕᒃᑯᑦ ᐱᔨᑦᑎᖅᑕᐅᔾᔪᑎᐅᒍᓐᓇᖅᑐᓂᒃ.  

 ᐃᓚᖏᑦ ᓇᒻᒥᓂᖃᑦᑎᐅᔪᑦ ᐅᐸᓗᖓᐃᖅᓯᒪᓚᐅᖅᑐᑦ ᐊᑭᓖᔭᕆᐊᔅᓴᖅ ᐅᓄᕐᓂᖅᓴᒥᒃ ᐃᒥᕐᒧᑦ 

ᐊᖏᔪᐊᓘᓗᐊᖏᑐᐊᖅᐸᑦ, ᑭᓯᐊᓂ ᐋᖅᑭᒃᓯᒪᔪᖃᕆᐊᓕᒃ ᐊᑦᔨᒌᑎᑦᑎᓂᕐᒥᒃ ᐊᒻᒪᓗ ᓈᒻᒪᑎᐊᖅᑐᒃᑯᑦ. 

 ᑕᒪᑐᒧᖓᓕ ᐃᒻᒥᒃᑯᑦ ᐃᒥᖅᑕᖃᑦᑕᓂᕐᒧᑦ ᐊᖏᖃᑎᒌᒍᑎᑦ, ᐊᑦᔨᒌᖏᑦᑐᓂᒃ ᐃᓱᒪᖃᓚᐅᖅᑐᑦ. ᐅᓄᕐᓂᖅᓴᐃᑦ 

ᐃᓱᒪᖃᑦᑐᑎᒃ ᑕᐃᒪᐃᒋᐊᖃᓕᑐᐃᓐᓇᕆᐊᓕᒃ, ᑭᓯᐊᓂ ᒫᓐᓇᑲᐃᓐᓇᑐᐃᓐᓇᕐᒧᑦ ᐋᖅᑭᒃᓯᒪᓗᓂ ᑖᒃᑯᐊ 

ᓄᓇᓕᐸᐅᔭᒃᑯᑦ ᐱᔨᑦᑎᕈᓐᓇᖅᓯᒐᓱᐊᖅᐸᓪᓕᐊᑎᓪᓗᒋᑦ ᐃᓘᓐᓇᖓᑎᒍᑦ ᐱᔨᑦᑎᖅᓯᓂᕐᒥᒃ.  

 ᐅᑉᐱᕆᔭᖃᑦᑎᐊᖅᑐᑎᒃ ᑖᒃᑯᐊ ᓄᓇᓕᐸᐅᔭᒃᑯᑦ ᖃᓄᐃᓕᐅᕆᐊᖃᑦᑕᒥᓂᒃ ᐱᓇᓱᒋᐊᓖᑦ 

ᐱᔨᑦᑎᖅᓯᔪᓐᓇᖁᓪᓗᒋᑦ ᐃᓘᓐᓇᖏᓐᓄᑦ ᐃᓪᓗᖃᑦᑎᐅᔪᓄᑦ ᐊᒻᒪᓗ ᓇᒻᒥᓂᖃᑦᑎᐅᔪᓄᑦ. 
 

ᐃᒥᕐᒧᑦ ᐃᓚᐅᖏᑎᑦᑎᓂᖅ:  
 

 ᓇᒻᒥᓂᖃᑦᑎᐅᔪᑦ ᐅᖃᓚᐅᖅᑐᑦ ᓂᕆᐅᒋᔭᔅᓴᖅᑕᖃᓕᕋᓗᐊᖅᑎᓪᓗᒍ ᐃᒥᕐᒧᑦ, ᐊᒻᒪᓗ ᐃᒻᒪᖃ ᑲᔪᓯᔭᐅᔭᕆᐊᓕᒃ, 

ᓇᒻᒥᓂᖃᑦᑎᐅᔪᑦ ᐊᒻᒪᓗ ᐱᕙᓪᓕᐊᑎᑦᑎᓂᕐᒧᑦ ᑲᒪᒋᔭᐅᔭᕆᐊᓖᑦ ᓈᒻᒪᑎᐊᖅᑐᒃᑯᑦ ᑐᕌᒐᖃᓪᓗᑎᒃ 

ᐃᑲᔪᕐᓂᐊᕐᓗᑎᒃ ᐅᓪᓗᒥᐅᔪᖅ ᐊᒻᒪᓗ ᓄᑖᑦ ᓇᒻᒥᓂᖃᑦᑎᐅᔪᑦ ᐃᒻᒪᒃᑕᐅᒍᓐᓇᕐᓗᑎᒃ ᐱᔭᕆᐊᖃᑦᑕᒥᓂᒃ. 

 ᓄᓇᓕᐸᐅᔭᒃᑯᓪᓕ ᐃᓚᐃᓐᓈᕆᖃᑦᑕᕆᐊᖃᖏᑦᑑᒐᓗᐊᑦ.  
 

ᐊᓯᒃᑲᓐᓂᖏᑦ ᐅᖃᐅᓰᑦ:  

 ᓄᓇᓕᐸᐅᔭᒃᑯᑦ ᒪᓕᒐᖃᕆᐊᓖᑦ ᐊᖏᓂᕆᔭᕆᐊᖃᑦᑕᖓᓂᒃ ᐃᓂᖃᐅᑏᑦ. ᑕᒪᒃᑯᐊ ᐃᓪᓗᖃᑦᑏᑦ 

ᐊᒻᒪᓗ ᓇᒻᒥᓂᖃᑦᑎᐅᔪᑦ ᐃᒪᖃᑦᑎᐊᕈᓐᓇᖃᑦᑕᓂᐊᕐᒪᑕ ᒪᕐᕉᓐᓄᑦ ᐅᓪᓘᓐᓄᑦ.  

 ᐱᑕᖃᕆᐊᖃᑦᑐᖅ ᒪᓕᒐᖅᑎᒍᑦ ᐊᑐᖅᑕᐅᔪᓐᓇᖅᑐᒥᒃ ᐊᑐᓗᐊᖅᑕᐃᓕᒪᑎᑦᑎᓂᕐᒧᑦ. 

 ᐊᑭᒋᔭᐅᖁᔭᐅᔪᑦ ᐊᑐᐃᓐᓇᐅᑎᑕᐅᓗᑎᒃ ᑕᒪᒃᑯᓄᖓ ᐊᑐᓗᐊᖅᐸᖏᑦᑐᓄᑦ. 

 ᐊᑦᔨᒋᖏᑕᖏᓐᓂᒃ ᐅᕝᕙᓘᓐᓃᑦ ᑲᑎᓯᒪᔪᓂᒃ ᐊᑭᓖᔾᔪᑎᓂᒃ ᐊᑦᔨᒌᖏᑦᑐᓄᑦ ᐊᑐᖅᐸᑦᑐᓄᑦ, 

ᐊᑦᔨᐸᓗᒋᓗᓂᒋᑦ ᑕᐃᒃᑯᓄᖓ ᐱᓕᕆᓇᓱᐊᕐᓂᕐᒧᑦ ᐊᔪᓐᖏᔾᔪᑎᓄᑦ ᐊᑭᓖᔾᔪᑎᑦ ᑐᓐᖓᕕᖓᓄᑦ.  

 

ᒪᐃᔭ ᕆᐊᑦᕘᓐ ᑐᓴᖅᑎᑦᑎᓚᐅᖅᑐᖅ ᑖᓐᓇᓕ ᓇᐃᓈᖅᓯᒪᔪᒃᑯᑦ ᐅᓂᒃᑳᕆᒻᒪᒍ ᐃᓄᓐᓂᒃ 

ᑐᓴᖅᑎᑦᑎᓇᓱᐊᕐᓂᕐᒧᑦ ᐊᒻᒪᓗ ᓇᐃᓈᖅᓯᒪᔪᒃᑯᑦ ᐅᓂᒃᑳᖓ ᓇᒻᒥᓂᖃᑦᑎᐅᔪᓂᑦ ᑐᓴᖅᑕᐅᔪᓂᒃ.  

 

ᒪᐃᔭ ᕆᐊᑦᕘᓐ ᒪᑐᐃᖅᓯᓚᐅᖅᐳᖅ ᓇᑎᕐᒥᒃ ᑲᑎᒪᔨᓄᑦ ᐊᐱᖅᑯᑎᔅᓴᖃᑉᐸᑕ ᐅᕝᕙᓘᓐᓂᑦ ᐅᖃᐅᓯᒃᓴᓕᒃᑕᖃᑉᐸᑕ. 

ᐃᖅᑲᐃᑎᑦᑎᓪᓗᓂᓗ ᑲᑎᒪᔨᓂᒃ ᐊᒻᒪᓗ ᐃᓄᓐᓂᒃ ᑖᓐᓇ ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ ᐊᐱᕆᔭᐅᓯᒪᓚᐅᕐᒪᑦ 

ᓴᖅᑮᖁᔭᐅᓪᓗᓂ ᖃᐅᔨᓴᕈᑎᒥᓂᕐᓂᒃ ᓇᓖᕋᕈᑎᒃᓴᓄᑦ, ᐊᑲᐅᓂᖏᑦ ᐊᒻᒪᓗ ᐊᑲᐅᖏᓐᓂᖏᑦ, ᐊᒻᒪᓗ 

ᐊᑐᓕᖁᔨᔾᔪᑎᒥᒃ ᑲᑎᒪᔨᓄᑦ ᐃᓱᒪᔅᓴᖅᓯᐅᕈᑕᐅᔪᓐᓇᖅᑐᓂᒃ ᑲᑎᒪᔨᓄᑦ.  

 

ᒪᐃᔭ ᕆᐊᑦᕘᓐ ᐊᐱᕆᓚᐅᖅᑐᖅ ᑲᑎᒪᔨᓂᒃ ᑐᓴᕈᒪᒻᒪᖔᑕ ᓇᓖᕌᕈᑎᒃᓴᓂᒃ ᓯᕗᓂᐊᒍᑦ ᐅᖃᓪᓚᓚᐅᖏᓂᕐᒥᓂ. 

 

ᑲᑎᒪᔨ ᒪᑦᓴᔨ ᐊᐱᕆᓚᐅᖅᑐᖅ ᐊᔪᓐᓇᖏᒻᒪᖔᑦ ᐊᑕᖐᔪᒃᑯᑦ ᐅᓂᒃᑳᖅᕕᐅᔪᓐᓇᕆᐊᔅᓴᒥᓂᒃ 

ᓇᓗᓇᐃᖅᑎᖅᓯᒪᓗᒋᑦ ᐊᒻᒪᓗ ᑕᐃᒪ ᑲᑎᒪᔩᑦ ᐅᖃᓪᓚᖃᑎᒌᓕᕐᓗᑎᒃ.  

 

ᒪᐃᔭ ᕆᐊᑦᕘᓐ ᐊᐱᕆᓚᐅᖅᑐᖅ ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᒥᒃ ᐅᖃᐅᓯᖃᖁᓪᓗᓂᐅᒃ ᖃᐅᔨᓴᕈᑎᕕᓂᕐᓂᒃ 

ᓇᓖᕌᕈᑎᓂᒃ ᐊᒻᒪᓗ ᑖᒃᑯᐊ ᑲᑎᒪᔩᑦ ᑐᑭᑖᕈᑎᖃᓐᓂᐊᕐᒪᑕ ᓇᓕᐊᓐᓄᑦ ᑭᖑᕙᕆᐊᖅᓯᓂᐊᕐᒪᖔᕐᒥᒃ 

ᐅᖃᐅᓯᕆᔭᐅᒃᑲᓂᕐᓛᕐᓂᖓᓄᑦ ᑭᖑᓪᓕᕐᒥ ᑲᑎᒪᔩᑦ ᑲᑎᒪᓂᓕᖅᐸᑕ, ᐅᕝᕙᓘᓐᓃᑦ ᐱᒋᐊᓐᖓᐅᑎᒥᒃ 

ᐅᖃᓪᓚᑲᐃᓐᓇᕐᓗᑎᒃ ᐊᒻᒪᓗ ᑐᑭᑖᕈᑎᓕᐅᓛᕐᓗᑎᒃ ᒫᓐᓇ ᑭᖑᓂᐊᒍᓪᓘᓐᓃᑦ. 

 

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ, ᑐᓴᖅᑎᑦᑎᓚᐅᖅᐳᖅ ᑖᒃᑯᐊ ᐃᖅᑲᓇᐃᔭᖅᑏᑦ ᓴᖅᑮᓚᐅᕐᒪᑕ 

ᓇᓖᕋᕈᑎᒃᓴᓂᒃ ᐊᑐᖅᑕᐅᑲᓐᓇᕋᔭᖅᑐᒥᒃ ᐱᔨᑦᑎᖅᓯᓂᕐᒧᑦ ᐃᒥᕐᒥᒃ ᐊᒻᒪᓗ ᑭᓈᓗᒻᒧᑦ ᓇᒻᒥᓂᖃᑦᑎᐅᔪᓄᑦ 

ᓱᓪᓗᓕᒃᑰᖏᑦᑐᓄᑦ, ᐱᓗᐊᖅᑐᒥᒃ ᑕᐃᒃᑯᐊ ᐅᖓᑖᓄᑦ ᐃᒻᒪᑦᑕᐅᔭᕆᐊᓖᑦ 2,000 ᓖᑕ ᖃᐅᑕᒫᑦ. ᐊᒥᓲᖏᑦᑑᒐᓗᐊᑦ 

ᓇᒻᒥᓂᖃᑦᑎᐅᔪᑦ ᓴᓇᔪᑦ ᐅᖓᑖᓄᑦ ᐃᒥᖅᑕᖅᑕᐅᔭᕆᐊᖃᒻᒪᑕ 2,000 ᓖᑕ ᖃᐅᑕᒫᑦ ᒪᓕᒃᑐᒍ ᓇᓗᓇᐃᖅᑕᐅᓯᒪᔪᑦ  

ᑕᕝᕙᓂ ᐸᕐᓇᐅᑎᐅᑉ ᒪᓕᒐᕋᓛᖓᓂ 703. ᓇᓃᓐᓂᖏᑦ ᑖᒃᑯᐊ ᓇᒻᒥᓂᖃᑦᑎᐅᔪᑦ ᐊᒻᒪᓗ ᐊᖏᓂᖓ ᐃᒥᐅᑉ  

ᐱᔭᐅᔭᕆᐊᓕᒃ ᓇᓗᓇᐃᖅᑕᐅᓚᐅᖅᑐᑦ ᐃᓱᒪᓕᐅᕈᑎᒋᔭᐅᔭᕆᐊᖃᑦᑐᓂ ᒫᓐᓇᐅᔪᖅ ᑲᑎᒪᔩᑦ ᐱᔨᑦᑎᕐᓂᕆᕙᑦᑕᖓᓄᑦ  

ᐊᒻᒪᓗ ᐃᓱᒫᓘᑎᖃᓚᐅᖅᑐᑎᒃ ᓈᒻᒪᔾᔮᖏᒋᐊᖓᓂᒃ ᐃᒥᖅᑕᖃᑦᑕᕐᓗᑎᒃ ᐅᖓᑖᓄᑦ 2,000 ᑕᐃᒃᑯᓄᖓ ᐱᔭᕆᐊᓕᓐᓄᑦ.  

 

ᒫᓐᓇᕋᑖᖅ, ᑲᑎᒪᔩᑦ ᑎᓕᓯᓚᐅᖅᑐᑦ ᐃᖅᑲᓇᐃᔭᖅᑎᓂᒃ ᓴᖅᑮᓯᒋᐊᖓᖁᔭᐅᓪᓗᑎᒃ ᓄᑖᒥᒃ ᐃᒥᕐᒧᑦ ᐊᒻᒪᓗ ᑭᓈᓗᒻᒪᑦ 

ᐱᔨᑦᑎᖅᓯᓂᕐᒧᑦ ᒪᓕᒐᕋᓛᒥᒃ ᑕᒪᑐᒥᖓ ᑲᒪᒋᔭᖃᓐᓂᐊᖅᑐᒥᒃ, ᐊᖏᖅᑕᐅᓂᖅᐸᑦ, ᐋᖅᑭᒃᓯᒐᔭᖅᑐᖅ ᓚᐃᓴᖃᑦᑐᑦ 

ᐃᒻᒪᐃᖃᑦᑕᕐᓗᑎᒃ ᒪᓕᒃᑕᐅᔭᕆᐊᖃᑦᑐᓂᒃ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᒪᓕᒐᖃᓪᓗᑎᒃ ᐊᑐᐊᖅᓯᔾᔪᑎᓂᒃ. ᑖᓐᓇ ᒪᓕᒐᕋᓛᖅ 

ᑲᔪᓯᑎᑕᐅᓚᐅᖏᑦᑐᖅ ᑐᒡᓕᐊᓂᒃ ᐅᖃᓕᒫᖅᑕᐅᑎᓪᓗᒍ ᔪᓚᐃ 24, 2018.  ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᓐᓂᒃ 

ᑐᓴᕋᓱᐊᕐᓂᖃᓕᓚᐅᖅᑐᑦ ᑲᑎᒪᑎᑦᑎᓪᓗᑎᒃ ᐊᒻᒪᓗ ᐊᐱᖅᑯᑎᓂᒃ ᓇᒻᒥᓂᖃᑦᑎᐅᔪᓄᑦ. ᑭᐅᔾᔪᑎᐅᓚᐅᖅᑐᖅ ᑖᒃᑯᓄᖓ 

ᓇᓗᓇᐃᖅᓯᔪᑦ ᑕᕝᕙᑲᐅᑎᒋ ᐱᔨᑦᑎᖅᑕᐅᔭᕆᐊᖃᓐᓂᖏᓐᓂᒃ ᐅᓪᓗᒥᐅᔪᖅ ᓇᒻᒥᓂᖃᑦᑎᐅᔪᑦ ᐊᒻᒪᓗ ᐋᖅᑭᒍᑎᒃᓴᒥᒃ 

ᒫᓐᓇᑲᐃᓐᓇᒧᑦ ᓄᓇᓯᐅᑎᒃᑯᑦ ᐃᒥᖅᑕᖅᑕᐅᖃᑦᑕᕐᓗᑎᒃ ᐊᒻᒪᓗ ᑭᓈᓗᒃᑕᖅᑕᐅᖃᑦᑕᕐᓗᑎᒃ ᓇᒻᒥᓂᖃᑦᑎᐅᔪᑦ.  

 

ᓇᓖᕌᕈᑏᑦ ᓴᖅᑭᖅᑕᐅᓚᐅᖅᑐᑦ ᑲᑎᒪᔨᓄᑦ ᐃᓱᒪᔅᓴᖅᓯᐅᕈᑎᔅᓴᐅᖁᔭᐅᓪᓗᑎᒃ: 

 

ᓇᓖᕌᕈᑎ 1 – ᓄᓇᓕᐸᐅᔭᐃᑦ ᐱᔨᑦᑎᖅᓯᒍᑎᖏ 

 ᓄᓇᓯᐅᑎᒃᑯᑦ ᐃᒻᒪᐃᖃᑦᑕᕐᓗᑎᒃ ᑭᓈᓗᒃᑕᖃᑦᑕᕐᓗᑎᓪᓗ ᐅᓪᓗᒥᐅᔪᖅ ᓇᒻᒥᓂᖃᑦᑎᐅᔪᓄᑦ 

ᐃᒻᒪᒃᑕᐅᔭᕆᐊᓖᑦ ᐅᖓᑖᓄᑦ 2,000 ᓖᑕ ᑭᓪᓕᖓᑕ.   

 ᓄᓇᓕᐸᐅᔭᒃᑯᑦ ᐃᓘᓐᓇᖓᒍᑦ ᐊᐅᓚᑦᑎᓗᑎᒃ ᐱᔨᑦᑎᕈᑎᒥᓂᑦ.  

 ᐱᑕᖃᕈᓐᓃᑎᑦᑎᒐᔭᖅᑐᖅ ᐱᔭᕐᓂᖏᑦᑐᓂᒃ ᐱᑦᔪᑎᐅᔪᓂᒃ.  

 ᐊᒃᓱᕈᓐᓇᑲᓐᓂᕐᓗᓂ ᐱᔨᑦᑎᖅᓯᓂᕐᒧᑦ.  



ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᓂᖓ ᓇᒻᒪ 21  

 ᐃᖅᑲᓇᐃᔭᕐᓇᐅᑉ ᐃᑲᕐᕋᖏᑕ ᐅᖓᑖᓅᖓᒐᔭᖅᑐᖅᑲᐃ. 

 ᐋᖅᑭᒋᐊᕆᐊᖃᕋᔭᖅᑐᑦ ᒪᓕᒃᑕᐅᕙᑦᑐᑦ.  

 ᐊᔪᕈᓐᓃᖅᓴᔭᕆᐊᖃᑦᑐᖃᓪᓗᓂᓗᖃᐃ. 

 ᓄᓇᓯᐅᑎᒥᒃ ᐊᑐᖅᑐᐊᕆᐊᖃᓕᕐᓗᑎᒃ.. 

 ᐊᓯᒃᑲᓐᓂᖏᑦ ᐃᓪᓗᓕᐅᖅᑐᑦ ᓄᓇᓯᐅᑎᒃᑯᑦ ᐱᔨᑦᑎᖅᑕᐅᔭᕆᐊᖃᕋᔭᕐᒥᔪᑦ. ᐅᖃᐅᓯᐅᓚᐅᖅᑐᖅ 

ᓴᓇᔪᖃᒃᑲᓐᓂᕆᐊᖓᓂᒃ ᓂᐊᖁᓐᖒᕐᒥ ᓄᓇᓯᐅᑎᒃᑯᑦ ᐱᔨᑦᑎᖅᑕᐅᔭᕆᐊᖃᕋᔭᖅᑐᓂᒃ. 

 ᑖᓐᓇ ᓇᓖᕌᕈᑎ ᓂᕈᐊᖅᑕᐅᑉᐸᑦ, ᖃᐅᔨᓴᕐᓂᖅ ᐊᐅᓚᓂᕆᔭᐅᔪᒧᑦ ᒪᓕᒃᑕᐅᔭᕆᐊᖃᕋᔭᖅᑐᖅ 

ᑲᔪᓯᒋᐊᖃᕋᔭᖅᑐᖅ ᐊᕐᕌᒍ ᓄᖑᓐᓇᓱᓐᓂᖓᓄᑦ ᓇᓗᓇᐃᖅᓯᔾᔪᑎᐅᓗᓂ ᐱᑕᖃᕆᐊᖃᓐᓂᖓᓂᒃ 

ᓄᓇᓯᐅᑎᒃᑲᓂᕐᓂᒃ, ᐃᖅᑲᓇᐃᔭᖅᑎᓂᒃ, ᐊᔪᕈᓐᓃᖅᓴᓂᕐᒥᒃ, ᐊᒻᒪᓗ ᐋᖅᑭᐅᒪᔾᔪᑎᓂᒃ. ᑖᓐᓇ 

ᑐᓴᕈᑎ ᐊᑐᖅᑕᐅᒐᔭᖅᑐᖅ ᐸᕐᓇᐃᑎᓪᓗᒋᑦ 2019 ᑮᓇᐅᔭᖁᑎᖏᓐᓄᑦ. 

 ᐊᖏᖃᑎᒌᒍᑎᒃᑯᑦ ᐋᖅᑭᒃᓯᓗᑎᒃ ᑖᒃᑯᐊᓗ ᒫᓐᓇᐅᔪᖅ ᓇᒻᒥᓂᖃᑦᑎᐅᔪᑦ 

ᐃᒻᒪᒃᑕᐅᑲᓐᓂᕆᐊᖃᑉᐸᑦᑐᓂᒃ.  

 

ᓇᓖᕌᕈᑎ 2 – ᑳᑦᑐᓛᒃᑕᐅᓯᒪᔪᒃᑯᑦ ᐱᔨᑦᑎᑦᓯᓃᑦ  

 ᓄᓇᓯᐅᑎᒃᑯᑦ ᐃᒥᑦᑕᖃᑦᑕᕈᓐᓇᕋᔭᖅᑐᑦ ᐊᒻᒪᓗ ᑭᓈᓗᒃᑕᖃᑦᑕᕐᓗᑎᒃ ᑕᒪᒃᑯᓂᖓ 

ᓇᒻᒥᓂᖃᑦᑎᐅᔪᓂᒃ ᐅᖓᑖᓄᑦ 2,000 ᓖᑕ ᑭᓪᓕᖃᑦᑐᓄᑦ ᑳᑦᑐᓛᒃᓯᓂᒃᑯᑦ ᐱᔨᑦᑎᖅᑕᐅᓂᕐᒧᑦ.  

 ᑕᒪᓐᓇ ᓴᖅᑭᖅᑎᑦᑎᑐᐃᓐᓇᕆᐊᓕᒃ ᐃᖅᑲᓇᐃᔭᖅᑎᒨᖓᔪᓂᒃ.  

 ᐱᔭᕆᐊᑐᒐᔭᖅᑐᖅ ᖃᐅᔨᓴᕐᓗᒍ ᐊᒻᒪᓗ ᐊᑐᖅᑕᐅᑎᒐᓱᐊᕐᓗᒍ.  

 ᐊᖏᖃᑎᒌᒍᑎᑕᖃᕆᐊᖃᕋᔭᖅᑐᖅ ᐃᖅᑲᓇᐃᔭᖅᑎᓄᑦ ᐊᒻᒪᓗ ᓴᓇᔭᐅᒋᐊᕈᑎᓄᑦ.  

 

ᓇᓖᕌᕈᑎ 3 – ᐊᔪᓐᖏᔾᔪᑎᖃᑦᑐᓄᑦ ᐃᒻᒪᒃᑕᐅᓂᖅ ᐊᑐᕐᓗᒍ ᓄᑖᖅ ᒪᓕᒐᕋᓛᖅ 200 

 ᐱᔪᓐᓇᐅᑎᑖᖅᓯᒪᔪᑦ ᐃᒻᒥᖅᓱᐃᖃᑦᑕᕐᓗᑎᒃ. 

 ᑲᔪᓯᑎᑕᐅᓗᓂ ᒪᓕᒐᕋᓛᖅ 200 ᐊᐅᓚᑦᑎᔾᔪᑕᐅᓂᐊᕐᓗᓂ ᑖᒃᑯᓂᖓ ᐊᖏᖃᑎᒌᒍᑎᓂᒃ.  

 ᒪᓕᒐᕋᓛᑦ ᓚᐃᓴᖃᑦᑐᑦ ᐃᒻᒪᒃᓴᐃᓂᕐᒧᑦ ᐋᖅᑭᒃᑕᐅᓯᒪᔪᑦ ᐃᑲᔪᖅᑐᖅᑕᐅᓗᐊᕌᓗᓐᖏᑦᑐᖅ. 

 ᑕᒪᓐᓇ ᒪᑐᐃᖅᓯᓂᖃᑐᐃᓐᓇᕆᐊᓕᒃ ᓇᒻᒥᓂᖃᑦᑎᐅᔪᓄᑦ ᐱᔨᑦᑎᖅᑕᐅᒃᑲᓐᓂᕆᐊᖃᑉᐸᑦᑐᓄᑦ 

ᓴᓇᓗᑎᒃ ᓱᓪᓗᓕᒃᑰᖓᔪᓂ. 

 ᐱᔭᕇᖅᕕᒃᓴᕆᔭᐅᔪᖅ ᑲᔪᓯᑎᑕᐅᓂᐊᕐᓗᓂ ᒪᓕᒐᕋᓛᖅ ᐊᔪᖅᑎᑕᐅᔪᖅ ᓇᒻᒥᓂᖃᑦᑎᐅᔪᓄᑦ ᐊᒻᒪᓗ ᐱᓕᕆᐊᕐᓄᑦ.  

 

ᓇᓖᕌᕈᑎ 4 – ᐊᔪᓐᖏᔾᔪᑎᖃᑦᑐᓄᑦ ᐃᒻᒪᒃᑕᐅᓂᖅ - ᐊᓯᔾᔨᖏᓪᓗᒍ ᒪᓕᒐᕋᓛᖅ 200  

 ᐱᔪᓐᓇᐅᑎᑖᖅᓯᒪᔪᑦ ᐃᒻᒥᖅᓱᐃᖃᑦᑕᕐᓗᑎᒃ. . 

 ᐊᖏᖅᑕᐅᖏᓪᓗᓂ ᓄᑖᖅ ᒪᓕᒐᕋᓛᖅ.  

 ᐋᖅᑭᒃᓯᓗᑎᒃ ᐊᖏᖃᑎᒌᒍᑎᓂᒃ ᐃᒻᒥᒃᑯᑦ ᑲᑉᐸᓂᐅᔪᓂᒃ ᓚᐃᓴᖃᓪᓗᓂ ᐃᒻᒥᖅᓱᐃᓂᕐᒧᑦ.  

 ᐊᑐᕐᓗᑎᒃ ᐋᖅᑭᒃᑕᐅᓯᒪᔪᓂᒃ ᓄᑖᒥᒃ ᒪᓕᒐᕋᓛᒦᑦᑐᓂᒃ ᐊᖏᖃᑎᒌᒍᑎᓕᐅᕐᓂᐊᕐᓗᑎᒃ.   

 ᓄᓇᓕᐸᐅᔭᒃᑯᑦ ᐱᔪᓐᓇᕐᓂᖃᖏᓂᖅᓴᐅᒐᔭᖅᑐᑦ ᑳᑦᑐᓛᒥᒃ ᐱᑕᖃᖏᒃᑯᓂ ᓄᑖᒥ ᒪᓕᒐᕋᓛᒥ ᐋᖅᑭᒃᑕᐅᓯᒪᔪᓂᒃ. 

 

ᓇᓖᕌᕈᑎ 5 – ᐊᔪᖅᑎᑦᑎᓗᓂ ᐊᓯᒃᑲᓐᓂᐊᓂᒃ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᖅᑕᐅᓂᕐᒧᑦ  

 ᐊᓯᔾᔩᖏᓪᓗᑎᒃ ᒪᓕᒐᕋᓛᒥᒃ ᐱᖃᓯᐅᔾᔨᔪᓂᒃ ᓚᐃᓴᖃᑦᑐᑦ ᐃᒻᒥᖅᓱᐃᓂᖏᓐᓄᑦ.  

 ᐊᔪᖅᑎᑦᑎᓗᑎᒃ ᐊᓯᒃᑲᓐᓂᐊᓂᒃ ᐃᒻᒥᖅᑕᐅᓂᕐᒥᒃ ᐊᒻᒪᓗ ᑭᓈᓗᒃᑕᖅᑕᐅᓂᕐᒥᒃ ᐅᓪᓗᒥᐅᔪᑦ ᓇᒻᒥᓂᖃᑦᑎᐅᔪᓄᑦ. 

 ᑖᓐᓇ ᓇᓖᕌᕈᑎ ᐊᔪᖅᑎᑕᐅᒐᔭᖅᑐᖅ, ᓱᕋᑦᑎᕆᓂᕐᒧᓪᓗ, ᓄᓇᓕᓐᓂ ᓇᒻᒥᓂᖃᑦᑎᐅᔪᓄᑦ 

ᐊᓯᒃᑲᓐᓂᐊᓂᒃ ᐃᒻᒪᒃᑕᐅᔭᕆᐊᓕᓐᓄᑦ ᐊᐅᓚᓂᕆᔭᒥᓄᑦ. 

 ᐃᓚᖏᑦ ᐃᓪᓗᓕᐅᖅᑐᓄᑦ ᐱᔪᓐᓇᐅᑎᑦ ᐊᖏᖅᑕᐅᕙᒌᖅᓯᒪᔪᑦ ᐊᒻᒪᓗ ᒪᓕᒐᓕᕆᓂᕐᒧᑦ 

ᐱᑦᔪᑎᐅᔪᓂᒃ ᓴᖅᑭᖅᑐᖃᑐᐃᓐᓇᕆᐊᖃᑦᑐᓂ. 

ᐊᑐᐊᒐᕐᒧᑦ ᐱᖃᓯᐅᑎᓯᒪᔪᑦ:  

 ᑖᓐᓇ ᐸᕐᓇᐅᑎᒧᑦ ᒪᓕᒐᕋᓛᖅ 703 ᑎᑎᕋᖅᓯᒪᔪᖅ 7.5 ᐅᖃᖅᓯᒪᔪᖅ, “ᑕᒪᕐᒥᒃ ᓄᑖᑦ ᐊᖏᕐᕋᔅᓴᕆᔭᐅᔪᑦ, 

ᐱᓕᕆᕝᕖᑦ, ᐊᒻᒪᓗ ᓴᓇᕕᓐᓄᑦ ᐃᓪᓗᓕᐅᖅᑕᐅᔪᑦ ᐱᔨᑦᑎᖅᑕᐅᓂᐊᖅᑐᑦ ᓱᓪᓗᓕᒃᑯᑦ.” ᐊᑐᐊᒐᖅ 3 

ᐱᑕᖃᕋᓗᐊᖅᑎᓪᓗᒍ, ᑲᑎᒪᔩᑦ ᐊᖏᖅᓯᓂᐊᖅᑐᑦ ᑭᓪᓕᖃᑦᑎᑕᐅᔪᒥᒃ ᐃᓪᓗᓕᐅᕐᓂᕐᒥᒃ ᓂᐊᕈᓐᖒᕐᒥ, ᑕᑉᐹᓂ 

Tundra Valley, ᓱᓪᓗᓕᒃᑰᖏᓐᓂᖓ Tundra Ridge-ᒥ, ᐊᒻᒪᓗ ᐊᓯᖏᑦ ᓄᓇᐃᑦ ᓄᓇᓕᓐᓂ 

ᐱᔨᑦᑎᖅᑕᐅᔪᓐᓇᖏᑦᑐᑦ ᑕᒪᒃᑯᓇᓂ ᓴᓂᓪᓕᖏᑕ ᐊᑐᕆᐊᖏᑎᒍᑦ. ᐃᓪᓗᓕᐅᕐᓃᑦ ᐊᖏᖅᑕᐅᓯᒪᔪᑦ 

ᑲᑎᒪᔨᓄᑦ ᑭᓪᓕᖃᑦᑎᑕᐅᓂᐊᖅᑐᑦ ᐊᑕᐅᓯᕐᒧᑦ ᑲᑎᓐᖓᔪᓄᑦ, ᑲᑎᓐᖓᖅᑐᓄᑦ ᐅᕝᕙᓘᓐᓃᑦ ᑲᑎᓐᖓᔪᑦ 

ᐊᖏᕐᕋᔅᓴᐃᑦ ᓴᓇᔭᐅᓂᐊᖅᑐᑦ, ᐊᒻᒪᓗ ᒥᑭᑦᑑᑎᑦ ᐱᓕᕆᕝᕕᒃᓴᐃᑦ ᐊᒻᒪᓗ ᓴᓇᕕᒃᓴᐃᑦ, ᐃᒥᖅ 

ᐊᑐᖅᑕᐅᓂᖓᓄᑦ ᐅᖓᑕᐅᔾᔨᖏᑦᑐᑦ 2,000 ᓖᑕ ᐅᓪᓗᖅ ᐊᑕᐅᓯᕐᒧᑦ.   

 ᓇᓗᓇᐃᖅᓯᓯᒪᒻᒥᔪᖅᑕᐅᖅ “ᓄᑖᑦ ᓴᓇᕕᒃᓴᐃᑦ ᐃᓪᓗᓕᐅᖅᑕᐅᔪᑦ ᐊᔪᓐᖏᑎᑕᐅᑐᐃᓐᓇᕆᐊᓖᑦ 

ᓄᓇᓯᐅᑎᒃᑯᑦ ᐱᔨᑦᑎᖅᑕᐅᖃᑦᑕᕐᓗᑎᒃ ᒪᓕᓪᓗᑎᒃ ᐊᑐᖅᑕᐅᔪᒫᓐᓂᐊᕐᓂᖓᓂᒃ, ᐊᒻᒪᓗ ᐃᒥᕐᒥᒃ 

ᐅᖓᑖᓅᕈᔾᔨᓗᒃ ᐃᒻᒪᒃᑕᐅᖃᑦᑕᕆᐊᓖᑦ 2,000 ᓖᑕᒥᑦ ᖃᐅᑕᒫᑦ ᓱᓪᓗᓕᒃᑰᕆᐊᓖᑦ.” 

 ᒪᕐᕉᔫᓐᓂ, ᐃᓪᓗᓕᐅᖅᑐᖃᓐᓂᐊᑎᓪᓗᒍ ᐊᖏᖅᑕᐅᓚᐅᖅᑑᒃ ᐊᑐᖅᑕᐅᔭᕆᐊᖃᓐᓂᐊᕐᑐᒥᒃ 

ᑐᓐᖓᕕᖃᑦᑐᑎᒃ, ᐊᒻᒪᓗ ᐊᓯᔾᔩᓚᐅᖅᑐᑎᒃ ᑐᒃᓯᕋᐅᑎᒋᒋᐊᖓᖅᑕᐅᓯᒪᔪᒥᒃ ᖃᓄᖅᑕᒃᑯᐊ 

ᐃᓪᓗᓕᐅᕐᓃᑦ ᐃᒻᒪᒃᑕᐅᖃᑦᑕᕋᔭᕐᒪᖔᑕ. ᑭᓯᐊᓂᓕ, ᐊᖏᖅᑕᐅᔭᕆᐊᖃᓐᓂᖏᑦ ᑖᒃᑯᐊ 

ᐃᓪᓗᓕᐅᖅᑕᐅᓂᐊᖅᑐᑦ ᐋᖅᑭᒃᓯᒪᓕᖅᑐᑦ.   

 

ᐃᖅᑲᓇᐃᔭᖅᑏᑦ ᓴᖅᑮᓯᓯᒪᕗᑦ ᓇᓖᕌᕈᑎᒃᓴᓂᒃ ᑲᑎᒪᔨᓄᑦ ᐃᒪᒃᑕᐅᖃᑦᑕᓂᕐᒧᑦ ᐊᒻᒪᓗ ᑭᓈᓗᒃᑕᐅᖃᑦᑕᓂᕐᒧᑦ ᐅᖓᑖᓄᑦ 

2,000 ᓖᑕ ᐃᒥᕐᒧᑦ ᑭᓪᓕᖓᑕ, ᑎᑭᓐᓇᓱᓪᓗᓂ ᐋᖅᑭᒃᑕᐅᔪᓐᓇᖅᓯᓂᖓᓄᑦ ᓱᓪᓗᓕᒃᑯᑦ.  

 

ᒥᔅ ᐃᐅᓪᔪᔅᒪ ᐃᓱᒪᖃᓚᐅᖅᑐᖅ ᓯᕗᓂᒃᑎᓐᓂ ᒪᓕᓪᓗᑎᒃ ᒪᓕᒐᕋᓛᒥᒃ, ᐃᓪᓗᓕᐅᖅᑐᑦ ᓄᓇᓯᐅᑎᒃᑯᑦ ᐱᔨᑦᑎᖅᑕᐅᔪᑦ 

ᐊᖏᖅᑕᐅᔭᕆᐊᖃᓪᓗᑎᒃ ᐃᓗᐊᓃᒍᓐᓇᓂᐊᖅᑲᑦ ᑭᓪᓕᒋᔭᐅᔫᑉ 2,000 ᓖᑕᐅᑉ. ᐃᓱᒪᖃᑦᑐᓂᓗ ᐸᕐᓇᐃᓂᖅ 

ᐊᖏᓪᓕᒋᐊᖅᑕᐅᓂᖓᕐᓂᖓᓄᑦ ᓱᓪᓗᓕᒃᑯᑦ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐊᑐᖅᑕᐅᔪᔅᓴᑦ ᐱᔨᑦᑎᕐᓂᐊᕐᓗᑎᒃ 

ᐅᑮᕕᑐᖃᐅᑉ ᐊᑐᕆᐊᖓᒍᑦ ᖃᐅᔨᓴᖅᑕᐅᓗᓂ ᓴᓇᕕᐅᒃᑲᓐᓂᕈᓐᓇᖃᑦᑕᓂᐊᕐᒪᑦ. ᑕᒪᓐᓇ ᐃᓱᒪᒋᔭᐅᔭᕆᐊᓕᒃ 

ᓯᕗᓪᓕᐅᔾᔭᐅᓂᒃᑯᑦ ᐊᕐᕌᒍᐊᓄᑦ 2019 ᑮᓇᐅᔭᖁᑎᑦ. 

 

ᒥᔅ ᐃᐅᓪᔪᔅᒪ ᐅᖃᑦᑐᓂ ᑖᒃᑯᐊ ᑲᑎᒪᔩᑦ ᓂᕈᐊᕐᓂᐊᕐᒪᑕ ᓇᓕᐊᓐᓂᒃ ᑖᒃᑯᓇᓐᖓᑦ ᑕᓪᓕᒪᐅᔪᓂᒃ ᓇᓖᕌᕈᑎᔅᓴᓂᒃ 

ᐅᕝᕙᓘᓐᓃᑦ ᐅᑎᖅᑎᑕᐅᓗᓂ ᑕᒪᓐᓇ ᐅᖃᐅᓯᐅᔪᖅ ᐃᖅᑲᓇᐃᔭᖅᑎᓄᑦ ᑐᑭᓯᔭᐅᒃᑲᓐᓂᕋᓱᐊᕐᓗᓂ. ᑐᓴᖅᑎᑎᓪᓗᓂ 

ᑖᒃᑯᐊ ᐃᖅᑲᓇᐃᔭᖅᑏᑦ ᐊᑐᓕᖁᔨᔾᔪᑎᖃᑉᐳᑦ ᓇᓖᕌᕈᑎ 1-ᒥᑦ, ᐱᔨᑦᑎᕈᑎᑕᖃᑦᑎᑎᒃᑲᓂᕐᓗᑎᒃ ᑕᒪᒃᑯᓄᖓ 

ᓇᒻᒥᓂᖃᑦᑎᐅᔪᓄᑦ ᐱᔨᑦᑎᖅᑕᐅᒃᑲᓐᓂᕆᐊᖃᑦᑐᓄᑦ.  

 

ᒪᐃᔭ ᕆᐊᑦᕘᓐ ᓇᓗᓇᐃᖅᓯᓚᐅᖅᐳᖅ ᑕᒪᒃᑯᐊ ᓇᒻᒥᓂᖃᑦᑎᐅᔪᑦ, ᐱᖃᓯᐅᔾᔨᒻᒥᔪᖅ ᐊᖏᖅᑕᐅᓯᒪᔪᓂᒃ 

ᓇᒻᒥᓂᖃᕋᓱᐊᕐᓂᕐᒧᑦ ᓱᓕ ᐊᐅᓚᑦᑎᒋᐊᖅᓯᒪᖏᑦᑐᓂᒃ.   

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᑖᒃᑯᐊ ᐃᖅᑲᓇᐃᔭᖅᑏᑦ ᐊᑐᓕᖁᔨᔾᔪᑎᖓ ᑐᕌᖓᔪᖅ ᑲᑎᒪᔨᓄᑦ ᐊᖏᖅᑕᐅᖁᓪᓗᒍ 

ᓇᓖᕌᕈᑎ 1, ᓄᓇᓕᐸᐅᔭᒃᑯᑦ ᓄᓇᓯᐅᑎᒃᑯᑦ ᐃᒻᒪᒃᓴᐃᖃᑦᑕᕐᓗᑎᒃ ᐊᒻᒪᓗ ᑭᓈᓗᒃᑕᖃᑦᑕᕐᓗᑎᒃ ᑕᒪᒃᑯᓄᖓ 

ᓇᒻᒥᓂᖃᑦᑎᐅᔪᓄᑦ ᐅᖓᑖᓄᑦ ᐱᔨᑦᑎᖅᑕᐅᔭᕆᐊᖃᑦᑐᓄᑦ 2,000 ᓖᑕ ᐃᒥᕐᒥᒃ. ᖃᐅᔨᓴᖅᑕᐅᓯᒪᔪᑦ, ᐊᒻᒪᓗ ᑕᒪᓐᓇ 

ᐱᔭᕐᓂᖏᑐᐃᓐᓇᕆᐊᖃᑦᑐᓂ, ᓄᓇᓕᐸᐅᔭᒃᑯᑦ ᑲᔪᓯᒋᐊᓖᑦ ᐱᔨᑦᑎᖅᓯᖃᑦᑕᕐᓗᑎᒃ. ᐃᖅᑲᓇᐃᔭᖅᑏᑦ ᖃᐅᔨᓴᕐᓂᐊᖅᐳᑦ 

ᐱᔨᑦᑎᖃᑦᑕᓂᕐᒥᒃ ᐊᕐᕌᒍᓗᒃᑖᖅ ᐊᒻᒪᓗ ᓴᖅᑮᓗᑎᒃ ᐊᑐᓕᖁᔨᔾᔪᑎᒃᓴᓂᒃ ᐊᕐᕌᒎᐊᓄᑦ 2019 ᐊᑭᑐᔪᖅᑐᕈᑎᔅᓴᓄᑦ, 

ᑕᐃᒪᓐᓇᖃᐃ ᑕᒪᓐᓇ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᑦᔪᑎᐅᔪᑦ ᑲᒪᒋᔭᐅᒍᓐᓇᕋᔭᖅᐸ ᑐᕌᖓᔪᑦᑖᒃᑯᓄᖓ 

ᓇᒻᒥᓂᖃᑦᑎᐅᔪᓄᑦ ᐅᖓᑖᓄᑦ 2,000 ᓖᑕ ᐃᒻᒪᒃᑕᐅᔭᕆᐊᖃᑦᑐᓄᑦ.  

 

ᑲᑎᒪᔨ ᓯᐊᐳᑦ ᐅᖃᑦᑐᓂ ᑖᒃᑯᐊ ᑲᑎᒪᔩᑦ ᐊᑯᓂᕈᓗᒃ ᐱᓕᕆᐊᖃᖅᓯᒪᓕᕐᒪᑕ ᐅᑎᑐᐃᓐᓇᖅᑐᑎᒃ 

ᐱᔭᕆᐊᑭᑦᑐᒻᒪᕆᐊᓗᒻᒧᑦ. ᐊᐱᕆᓪᓗᓂ ᐃᖅᑲᓇᐃᔭᖅᑎᓂᒃ ᓇᓗᓇᐃᖅᓯᖁᔨᓪᓗᓂ ᖃᓄᖅ 

ᐱᓕᕆᐊᖃᓐᓂᐊᕐᒪᖔᑕ ᓇᓖᕌᕈᑎ 1-ᒥᑦ ᐱᔨᑦᑎᖅᓯᓗᑎᒃ.  

ᒥᔅ ᐃᐅᓪᔪᔅᒪ ᑐᓴᖅᑎᑎᓪᓗᓂ ᐊᓯᔾᔩᔭᕆᐊᖃᕋᔭᖅᑐᑦ ᐊᐅᓚᓂᕆᔭᐅᒧᒥᒃ ᐃᓗᐊᓂ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᖅᑏᑦ.  

  

 ᓄᓇᓯᐅᑏᑦ ᐃᖏᕐᕋᓕᕐᓗᑎᒃ ᐅᓪᓗᓄᑦ 7-ᐸᓄᑦ ᐱᓇᓱᐊᕈᓯᕐᒥ.  

 ᐋᖅᑭᒃᓯᒪᑦᑎᐊᖅᑐᒥᒃ ᒪᑭᒪᐃᓐᓇᑎᑦᑎᓂᕐᒧᑦ ᐊᒻᒪᓗ ᓴᓇᔭᕆᐊᓕᓐᓄᑦ ᑭᖑᕝᕕᑕᕐᓂᒃᑯᑦ 

ᐸᕐᓇᐅᑎᑕᖃᓪᓗᓂ ᑕᒪᒃᑯᐊ ᓄᓇᓯᐅᑏᑦ ᐊᑐᕆᐊᒦᖏᓐᓇᖁᓐᓇᖁᓪᓗᒋᑦ ᓄᖅᑲᑕᓐᖏᓪᓗᑎᒃ.  

 ᑕᒪᓐᓇ ᐊᔪᕐᓇᓗᐊᕐᓂᐊᖅᑑᔮᖅᑲᑦ, ᐱᑕᖃᕆᐊᖃᓐᓂᐊᖅᑐᖃᐃ ᓇᓖᕌᕈᑎᒥᒃ ᐊᑐᖅᑐᐊᕐᓂᐊᕐᓗᓂ ᐃᒥᖅᑕᐅᑎᒥᒃ. 

 ᐊᒃᑐᐃᓂᖃᓐᓂᖓ ᐅᖓᑖᓄᑦ ᐃᑲᕐᕋᖏᑕ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖃᑦᑕᓂᕐᒧᑦ. 

 ᒪᓕᒐᒃᓴᐃᑦ ᐊᓯᔾᔨᖅᑕᐅᓂᖏᑦ.  

 ᐃᖅᑲᓇᐃᔭᖅᑏᑦ ᖃᐅᔨᓴᕐᓗᑎᒃ ᐊᑐᖅᑕᐅᑎᐊᕐᓂᖓᓂᒃ ᐊᒻᒪᓗ ᖃᓄᐃᑉᐸᓪᓕᐊᒻᒪᖔᑦ.. 

 ᐃᖅᑲᓇᐃᔭᖅᑎᔅᓴᓯᐅᕐᓂᖅ ᐊᒻᒪᓗ ᐱᓕᒻᒪᔅᓴᐃᓂᖅ ᐱᑕᖃᕆᐊᖃᑐᐃᓐᓇᕆᐊᓕᒃ ᐊᖁᑎᔅᓴᓂᒃ 

ᐱᓇᓱᓪᓗᓂ. ᐱᔭᕆᐊᑐᖃᑦᑕᖅᓯᒪᒻᒪᑦ ᓄᓇᓕᐸᐅᔭᒃᑯᓐᓄᑦ ᐃᖅᑲᓇᐃᔭᖅᑎᑖᕋᓱᐊᖅᑐᓂᒃ ᐊᒻᒪᓗ 

ᐱᓕᒻᒪᔅᓴᐃᓗᓂ ᐊᖁᑎᓂᒃ. ᐊᓯᖏᓪᓗ ᑲᑉᐸᓂᐅᔪᑦ ᐃᖅᑲᓇᐃᔭᖅᑎᑖᖅᐸᑦᑐᑦ ᓄᓇᓕᐸᐅᔭᒃᑯᑦ 

ᐃᖅᑲᓇᐃᔭᖅᑎᖏᓐᓂᒃ ᐃᖅᑲᓇᐃᔭᖅᑎᑕᐅᓪᓗᑎᒃ ᐱᓕᕆᐊᒃᓴᖏᓐᓂ.  

 ᓂᐅᕕᕆᐊᖃᑐᐃᓐᓇᕆᐊᓖᑦ ᐊᓯᒃᑲᓐᓂᐊᓂᒃ ᓄᓇᓯᐅᑎᒥᒃ ᐃᒥᖅᑕᐅᑎᒥᒃ ᐊᒻᒪᓗ ᑭᓈᓗᒃᑕᐅᑎᒥᒃ ᐊᕐᕌᒎᓂᐊᖅᑐᖅ. 

 

ᑲᑎᒪᔨ ᓯᐊᐳᑦ ᐅᖃᑦᑐᓂ ᒪᓕᒃᑐᑎᒃ ᑐᓴᖅᑕᒥᓂᒃ ᐃᓄᓐᓂᒃ ᑐᓴᕋᓱᐊᕐᓂᖃᑦᑎᓪᓗᒋᑦ, ᑖᓐᓇ ᐊᑲᐅᓂᖅᐹᖑᔫᔮᓚᐅᖅᑐᖅ. 

ᐃᓪᓗᖃᑦᑏᑦ ᑖᒃᑯᓂᖓ ᓄᓇᓕᐸᐅᔭᒃᑯᓐᓂᑦ ᐊᐅᓚᑦᑎᓂᖃᖁᔨᓚᐅᖅᑐᖅ ᐃᒥᕐᒥᒃ ᐊᒻᒪᓗ ᐱᔨᑦᑎᖅᓯᓂᕐᒥᒃ, ᐊᒻᒪᓗ 

ᓇᓗᓇᐃᖅᓯᓚᐅᖅᑐᑎᒃ ᓄᓇᓕᐸᐅᔭᒃᑯᑦ ᐊᐅᓚᑦᑎᔨᐅᖁᔭᐅᓪᓗᑎᒃ ᑖᒃᑯᓂᖓ ᐱᔨᑦᑎᕈᑎᓂᒃ ᓇᒻᒥᓂᖃᑦᑎᐅᔪᓄᑦ.  

 

ᐱᖁᔨᕗᖔᕈᑦ ᓇᒻᒪ 18-285 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ  

ᐊᐃᑉᐲᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ 

  

ᑖᒃᑯᐊ ᓄᓇᓕᐸᐅᔭᐃᑦ ᐱᔨᑦᑎᖅᓯᓂᕐᒧᑦ ᐊᖏᖃᑎᒌᖃᑎᖃᓪᓗᑎᒃ ᓄᓇᓯᐅᑎᒃᑯᑦ ᐃᒥᖅᑕᖃᑦᑕᕐᓗᑎᒃ ᐊᒻᒪᓗ 

ᑭᓈᓗᒃᑕᖃᑦᑕᕐᓗᑎᒃ ᑕᒪᒃᑯᓄᖓ ᓇᒻᒥᓂᖃᑦᑎᐅᔪᓄᑦ ᐃᒻᒪᒃᑕᐅᔭᕆᐊᖃᑦᑐᓄᑦ ᐅᖓᑖᓄᑦ 2,000 ᓖᑕ 

ᑭᓪᓕᖓᓄᑦ.  

 

ᓈᒻᒪᓴᖅᑐᑦ – ᓯᑏᕙᓐᓴᓐ, ᒪᑦᓴᔨ, ᓇᑖᖅ, ᓯᐊᐳᑦ 

ᓈᒻᒪᓴᓐᖏᑦᑐᑦ – ᐸᐹᑦᓯ, ᐊᑯᒪᓕᒃ   

ᑲᔪᓯᔪᖅ 

 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐅᖃᓚᐅᖅᑐᖅ ᑖᓐᓇ ᓇᓖᕌᕈᑎ 1 ᓄᓇᓕᐸᐅᔭᒃᑯᑦ ᐃᖅᑲᓇᐃᔭᖅᑎᖏᓐᓂᒃ 

ᐱᔪᓐᓇᕐᓂᓕᒫᖏᒍᑦ ᐊᔭᐅᖅᑐᐃᓂᐊᖅᑐᑦ, ᐱᓕᕆᔾᔪᑎᓄᑦ ᐊᒻᒪᓗ ᓄᓇᓕᓐᓂ ᐊᑐᖅᑕᐅᖃᑦᑕᖅᑐᓂᒃ ᐃᓱᐊᓄᑦ, ᑖᒃᑯᐊ 

ᑲᑎᒪᔩᑦ ᑲᑉᐱᐊᓱᓐᓂᖏᓐᓄᑦ ᐱᓕᕆᔭᕆᐊᔅᓴᖅ ᒥᔅᓯᖃᑦᑎᐊᖅᑐᒥᒃ ᐊᒻᒪᓗ ᓱᓕᑦᑎᐊᖅᑐᒥᒃ ᐊᒻᒪᓗ ᑎᑎᕋᓕᖅᑭᑦᑕᐅᓗᓂ 

30-ᓄᑦ ᐊᕐᕌᒎᓄᑦ ᐊᑐᓕᖅᑐᒥᒃ ᒪᓕᒐᕋᓛᒥᒃ ᐊᒻᒪᓗ ᓴᖅᑮᓗᑎᒃ ᑲᔪᓰᓐᓇᕈᓐᓇᖅᑐᒥᒃ ᐊᑐᖅᑕᐅᔪᔅᓴᒥᒃ. ᒪᐃᔭᐅᑉ ᑐᒡᓕᐊ 

ᓯᑏᕙᓐᓴᓐ ᑲᓐᖑᑎᓐᓂᕋᖅᑐᓂ ᓂᕈᐊᕐᓂᐊᕐᕋᒥ ᓈᒻᒪᓴᕐᓗᓂ ᑖᒃᓱᒥᖓ ᐱᖁᔨᕗᖔᕈᑎᒥᒃ, ᑭᓯᐊᓂ ᐃᓱᒪᖃᑦᑐᖅ ᑕᐃᒪᓐᓇ 

ᓂᕈᐊᕆᐊᖃᕋᒥ, ᑕᐃᒪᓐᓇ ᑭᓯᐊᓂ ᖃᓄᖅᑑᕈᑎᔅᓴᒥᒃ ᓴᖅᑮᔪᓐᓇᕐᒪᑕ ᑕᒪᑐᒧᖓ ᖁᕕᐊᓇᓐᖏᑦᑐᒧᑦ ᑲᑎᒪᔩᑦ ᐃᒻᒥᓂᒃ 

ᐊᑐᓕᖅᑎᑕᒥᓄᑦ.   
 

ᑲᑎᒪᔨ ᐊᑯᒪᓕᒃ ᐊᐱᖅᑯᑎᖃᓚᐅᖅᑐᖅ ᐸᕐᓇᐅᑎ ᒪᓕᒐᕋᓛᖅ 703 ᒥᒃᓵᓄᑦ ᐊᒻᒪᓗ ᖃᓄᖅ 

ᒪᓕᒃᑎᒋᒻᒪᖔᖅ ᑖᒃᓱᒧᖓ ᑐᒃᓯᕋᐅᑎᒧᑦ.   

 

ᒪᐃᔭ ᕆᐊᑦᕘᓐ ᓇᓗᓇᐃᖅᓯᓚᐅᖅᑐᖅ ᑖᓐᓇ ᐸᕐᓇᐅᑎᒧᑦ ᒪᓕᒐᕋᓛᖅ 703 ᑎᑎᕋᖅᓯᒪᔪᖅ 7.5 

ᐅᖃᖅᓯᒪᔪᖅ, “ᑕᒪᕐᒥᒃ ᓄᑖᑦ ᐊᖏᕐᕋᔅᓴᐃᑦ, ᐱᓕᕆᕝᕕᒃᓴᐃᑦ ᐊᒻᒪᓗ ᓴᓇᕕᒃᓴᐃᑦ ᓴᓇᔭᐅᔪᑦ 

ᐱᔨᑦᑎᖅᑕᐅᓂᐊᖅᑐᑦ ᓱᓪᓗᓕᒃᑰᖓᔪᒃᑯᑦ.” ᐊᒻᒪᓗᒃᑕᐅᖅ ᑕᕝᕙᓂ ᐸᕐᓇᐅᑎᒥᒃ ᐅᖃᖅᓯᒪᔪᖅ, “ᓄᑖᑦ  

ᐱᓕᕆᕝᕕᒃᓴᐃᑦ ᓴᓇᔭᐅᔪᑦ ᐊᔪᓐᖏᑎᑕᐅᓂᐊᖅᑐᑦ ᓄᓇᓯᐅᑎᒃᑯᑦ ᐱᔨᑦᑎᖅᑕᐅᒍᓐᓇᕐᓗᑎᒃ, ᒪᓕᓪᓗᑎᒃ 

ᐊᑐᖅᑕᐅᓂᖓᕐᓂᖓᓄᑦ. ᐊᒻᒪᓗ ᐃᒻᒪᒋᐊᓖᑦ ᐅᖓᑖᓄᑦ 2,000 ᓖᑕ ᑲᑎᓯᐅᑎᓯᒪᓂᐊᖅᑐᑦ ᓱᓪᓗᓕᒃᒧᑦ.”  

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᑖᒃᑯᐊ ᑲᑎᒪᔩᑦ ᐱᖓᓱᓂᒃ ᑐᑭᑖᕈᑎᓕᐅᓚᐅᖅᑐᑦ ᐊᔪᓐᖏᑎᑦᑎᔪᒥᒃ ᐱᓕᕆᕝᕖᑦ 

ᐊᒻᒪᓗ ᓴᓇᕖᑦ ᓴᓇᔭᐅᖁᓪᓗᒋᑦ ᓇᒻᒥᓂᖃᑦᑎᐅᔪᓄᑦ ᐃᒪᖃᕆᐊᖃᓐᓂᐊᖅᑐᑦ ᐅᖓᑖᓄᑦ 2,000 ᓖᑕ 

ᖃᐅᑕᒫᑦ ᓱᓪᓗᓕᒃᑰᖓᔾᔮᖏᑦᑐᑦ.   



ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᓂᖓ ᓇᒻᒪ 21  

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᐱᑕᖃᒻᒪᖔᑦ ᐃᒥᕐᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᒥᒃ.  
 

ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᑐᖅ ᑖᒃᑯᐊ ᑲᑎᒪᔩᑦ ᐊᖏᖅᓯᓚᐅᖅᑐᑦ 2018-ᒥ ᐊᑭᑐᔪᖅᑐᕈᑎᓂᒃ ᑮᓇᐅᔭᓂᒃ 

ᐱᔭᐅᕙᓪᓕᐊᓂᖓᓄᑦ ᐃᒥᕐᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᐅᑉ ᐊᒻᒪᓗ ᑖᒃᑯᐊ ᓄᓇᓕᐸᐅᔭᒃᑯᑦ ᑕᐃᒪᓐᖓᓂᒃ 

ᐱᓕᕆᐊᖃᖅᓯᒪᐃᓐᓇᐅᔭᖅᑐᑦ ᐸᕐᓇᐅᑎᒥᒃ. ᐱᓕᕆᐊᕐᖑᔪᖅ ᐸᕐᓇᐅᑎᒧᑦ ᑲᔪᓯᓂᐊᖅᑐᖅ ᐊᕐᕌᒎᓐᓄᑦ ᒪᕐᕉᓐᓄᑦ. 
 

ᒪᐃᔭ ᕆᐊᑦᕘᓐ ᐅᖃᓚᐅᖅᑐᖅ ᐅᖃᖃᑎᖃᑦᑎᓪᓗᒋᑦ ᐃᖅᑲᓇᐃᔭᖅᑎᓂᒃ, ᒫᓐᓇᕋᑖᖑᑐᐊᖑᖏᑦᑐᖅ ᓯᕗᓂᐊᒍᑦᑕᐅᖅ, 

ᐊᒥᓱᑦ ᐃᓪᓗᖃᑦᑎᐅᔪᑦ ᐅᑦᔨᕈᓱᓐᖏᑐᐃᓐᓇᕆᐊᓖᑦ ᐋᖅᑭᒃᓯᔪᓐᓇᓂᕐᒥᓂᒃ ᐃᒥᕐᒧᑦ ᖃᑦᑕᖓᑕ ᐃᑭᑦᑕᖅᑐᖓᓂᒃ 

ᖃᒥᖃᑦᑕᓂᐊᕐᒪᑦ ᐃᒻᒪᒃᑕᐅᔭᕆᐊᖃᓕᕋᐃᑉᐸᑕ. ᒪᐃᔭ ᕆᐊᑦᕘᓐ ᐃᓱᒪᖃᓚᐅᖅᑐᖅ ᑖᒃᑯᐊ ᐳᑦᑕᓲᑦ ᖃᐅᔨᒪᔾᔪᑎᑦ 

ᐋᖅᑭᓱᖅᑕᐅᔪᓐᓇᖅᑐᑦ ᑭᓪᓕᒋᖁᔭᐅᔪᒥ, ᐊᒻᒪᓗ ᖃᐅᔨᑎᑦᑎᓗᑎᒃ ᐃᓪᓗᖃᑦᑎᐅᔪᓂᒃ ᖃᓄᐃᑦᑑᒻᒪᖔᑕ 

ᖃᐅᑕᒫᖅᓯᐅᑎᖏᑦ, ᐱᓇᓱᐊᕈᓯᖅᑕᒫᑦ, ᐊᒻᒪᓗ ᑕᖅᑭᑕᒫᑦ ᐃᒥᕐᒥᒃ ᐊᑐᕐᓂᖏᑦ, ᐃᓪᓗᖃᑦᑎᐅᔪᑦ ᑐᑭᓯᐅᒪᔪᓐᓇᓂᐊᕐᒪᑕ 

ᐃᒥᕐᒥᒃ ᐊᑐᖃᑦᑕᓂᕐᒥᓄᑦ 500 ᓖᑕᒥᑦ, ᑭᓯᐊᓂ ᖃᑦᑕᖓ ᐃᒪᖃᕈᓐᓇᕐᒪᑦ 2,000 ᓖᑕᒧᑦ. ᐃᓚᖏᑎᒍᑦ, ᑖᓐᓇ ᐳᑦᑕᓲᖅ 

ᖃᐅᔨᒪᔾᔪᑎ ᖁᑦᑎᑦᑐᒦᑎᑕᐅᓗᐊᖅᑐᓂᒃ ᐊᒻᒪᓗ ᖃᒥᓲᖑᒻᒪᑦ ᓇᓗᓇᐃᖅᓯᓪᓗᓂ ᐃᒪᒃᑕᐅᔭᕆᐊᖃᓐᓂᖓᓂᒃ, ᑭᓯᐊᓂ 

ᐊᖏᔪᐊᓗᒻᒥᒃ ᐃᒥᖃᑦᑎᓪᓗᒍ ᓱᓕ ᖃᑦᑕᖓ; ᑖᓐᓇ ᓈᒻᒪᖏᑦᑑᒻᒪᑦ ᐃᖅᑲᓇᐃᔭᖅᑎᓄᑦ.   
 

ᒪᐃᔭ ᕆᐊᑦᕘᓐ ᐃᓱᒪᖃᓚᐅᕐᒥᔪᖅᑕᐅᖅ ᑖᒃᑯᐊ ᖃᐅᔨᔾᔪᑏᑦ ᐊᑐᖅᑕᐅᔪᓐᓇᕆᐊᖏᓐᓂᒃ ᐃᑲᔪᕋᓱᐊᕐᓗᑎᒃ 

ᓄᓇᓯᐅᑎᓄᑦ ᐊᖁᑎᓂᒃ ᐊᒻᒪᓗ ᐃᑲᔪᖅᑎᖏᓐᓂᒃ ᖃᐅᔨᒪᓂᐊᕐᓗᑎᒃ ᖃᓄᑎᒋ ᐃᒪᖃᓕᕐᒪᖔᑕ ᖃᑦᑕᖏᑦ. 

ᐃᖅᑲᓇᐃᔭᖅᑏᑦ ᐱᓕᕆᖃᑎᖃᕈᓐᓇᕐᒥᔪᑦ ᐃᓪᓗᖃᑦᑎᐅᔪᓂᒃ ᖃᐅᔨᒪᓇᓱᐊᕐᓗᑎᒃ ᖃᖓᒃᑯᑦ ᐊᑲᐅᓛᖑᖃᑦᑕᕋᔭᕐᒪᖔᑦ 

ᐃᒻᒪᒃᑕᐅᖃᑦᑕᕐᓗᑎᒃ ᐃᒪᖃᐃᓐᓇᕈᓐᓇᖃᑦᑕᖁᓪᓗᒋᑦ ᐃᓪᓗᖃᑦᑎᐅᔪᑦ, ᐱᑦᔪᑎᒋᓪᓗᒍ ᑲᑎᒪᔩᑦ ᐃᓪᓗᖃᑦᑎᐅᔪᓂᒃ 

ᐃᒪᐃᖃᑦᑕᖁᔨᓐᖏᒻᒪᑕ. ᒪᐃᔭ ᕆᐊᑦᕘᓐ ᐅᖃᑦᑐᓂ ᐱᔭᕆᐊᑐᓂᖅᓴᐅᒐᔭᖅᑐᖅ ᐊᒻᒪᓗ ᐱᕕᖃᑦᑎᑦᑎᒋᐊᖃᓪᓗᓂ 

ᐱᔨᑦᑎᖅᓯᓂᕐᒥᒃ ᐃᓪᓗᖃᑦᑎᐅᔪᓂᒃ ᒥᑭᑦᑐᕈᓗᒻᒥᒃ ᐃᒻᒪᒃᑕᐅᓂᐊᕐᓗᑎᒃ. ᐅᖃᐅᓯᖃᑦᑎᓪᓗᑕ ᑲᔪᓯᑦᑎᐊᕈᓐᓇᓂᕐᒥᒃ, 

ᑖᓐᓇ ᑕᕝᕙ ᐅᖃᐅᓯᖅ ᐃᓱᒪᔅᓴᖅᓯᐅᕈᑎᔅᓴᖅ. 
 

ᑲᑎᒪᔨ ᓯᐊᐳᑦ ᐅᖃᓚᐅᖅᑐᖅ ᐃᓱᒪᒋᓗᒍ ᑖᓐᓇ ᓇᓖᕌᕈᑎᒃᓴᖅ ᐊᖏᖅᑕᐅᑉᐸᑦ ᐅᓐᓄᒪᓐᓇ; ᐱᑕᖃᓐᓂᐅᓴᑐᐃᓐᓇᖅᑐᖃᐃ 

ᐊᖏᖃᑎᒌᒍᑎᒥᒃ ᐊᑐᖅᑕᐅᓂᐊᖅᑐᒥᒃ ᑕᐃᒃᑯᓄᖓ ᖄᒃᑲᓐᓂᐊᒍᑦ ᐱᔨᑦᑎᖅᑕᐅᖃᑦᑕᖅᑐᓄᑦ. ᐱᖃᓯᐅᔾᔨᖁᔨᔪᖅ 

ᐅᖃᖅᓯᒪᔪᒥᒃ ᐊᖏᖃᑎᒌᒍᑎᒥ ᑖᒃᑯᐊ ᐃᓪᓗᖃᑦᑎᐅᔪᑦ ᓯᕗᓪᓕᐅᑎᑕᐅᒐᔭᖅᑐᑦ ᐃᓗᐊᖏᓕᐅᕈᑎᑕᖃᑉᐸᑦ. ᑲᑎᒪᔨ ᓯᐊᐳᑦ 

ᐃᓱᒪᖃᑦᑐᓂ ᑕᒪᓐᓇ ᐊᑐᖅᑕᐅᑲᐃᓐᓇᑐᐃᓐᓇᕐᓂᐊᕐᕆᐊᖓᓂᒃ ᐱᔨᑦᑎᕐᓂᖅ ᐊᑐᖅᑕᐅᖏᓐᓇᓕᕋᔭᖅᑐᒥᒃ 

ᐋᖅᑭᒃᓯᔪᖃᕋᓱᓐᓂᖓᓂ. ᐊᑐᓕᖁᔭᐅᓯᒪᒻᒪᑦ ᑖᒃᑯᓇᓐᖓᑦ ᐊᐅᓚᑦᑎᔨᓂᒃ ᐊᑲᐅᓂᖅᐹᖑᓱᒋᔭᐅᓪᓗᓂ ᓇᓖᕌᕈᑎ, ᐊᒻᒪᓗ 

ᐃᓱᒪᒋᔭᐅᑦᑎᐊᕈᓐᓇᖁᓪᓗᒍ ᐅᓐᓄᒪᓐᓇ ᑲᔪᓯᑎᑕᐅᓗᓂ. 
 

ᑲᑎᒪᔨ ᓇᑖᖅ ᐅᖃᑦᑐᓂ ᐃᓱᒪᔅᓴᖅᓯᐅᕈᑎᖃᕆᐊᖃᑦᑐᑦ ᖃᑦᑎᐅᓂᖏᓐᓂᒃ ᐃᓄᐃᑦ ᐃᓪᓗᖃᑦᑐᑦ ᕿᒥᕐᕈᓂᐊᕈᑦᑕ 

ᖃᑦᑕᐅᑉ ᐊᖏᓂᖓᓂᒃ. ᑲᑎᒪᔨ ᓇᑖᖅ ᐃᓱᒫᓘᑎᖃᒻᒥᒻᒪᑦ ᐊᑦᑕᓇᐃᖅᓯᒪᔭᕆᐊᖃᓐᓂᖏᓐᓂᒃ ᐃᖅᑲᓇᐃᔭᖅᑏᑦ 

ᐊᒻᒪᓗ ᐃᖅᑲᓇᐃᔭᖃᑦᑕᕐᓗᑎᒃ ᐊᑯᓂᐅᓂᖅᓴᖅ ᐃᑲᕐᕋᓄᑦ.  
 

ᑲᑎᒪᔨ ᐊᑯᒪᓕᒃ ᐅᖃᑦᑐᓂ ᑐᓐᖓᕕᒋᓪᓗᒋᑦ ᐃᓄᓐᓂᒃ ᑐᓴᕋᓱᐊᕐᓂᖃᑦᑎᓪᓗᑕ ᑲᑎᒪᓂᐅᓚᐅᖅᑐᖅ, 

ᐅᓄᕐᓂᖅᓴᐃᑦ ᐃᓪᓗᖃᑦᑎᐅᔪᑦ ᐃᓱᒫᓘᑎᖃᑦᑐᑦ ᓇᒻᒥᓂᖅᓱᖃᑦᑕᓕᕐᓂᕐᒥᒃ ᐃᒥᕐᒧᑦ, ᐱᖃᓯᐅᑎᓪᓗᓂ 

ᐃᒻᒥᒃᑯᑦ ᐃᒥᖅᑕᖃᑦᑕᕐᓂᖅ, ᐊᒻᒪᓗ ᐋᖅᑭᒋᐊᕈᑎᖓ ᒪᓕᒐᕋᓛᑉ 200. ᐃᓱᒪᔅᓴᖅᓯᐅᕈᑎᖃᓚᐅᕋᒥ ᑕᒪᑐᒥᖓ 

ᐃᒻᒥᒃᑯᑦ ᐃᒥᖅᑕᖃᑦᑕᓂᕐᒥᒃ ᐊᒻᒪᓗ ᐅᖃᑦᑐᓂ ᐃᒥᖃᕆᐊᖃᒻᒪᑕ ᐊᒻᒪᓗ ᓄᓇᓕᐸᐅᔭᒃᑯᑦ ᑲᒪᒋᔭᖃᒻᒪᑕ 

ᐃᒪᖃᑦᑎᑦᑎᔨᐅᓗᑎᒃ. ᐊᐱᕆᔪᖅ ᖃᑦᑎᕌᕋᔭᕐᒪᖔᑦ ᐊᑭᖓ ᐊᑐᖅᑐᐊᕐᓗᓂ ᓄᓇᓯᐅᑎᒥᒃ ᐱᔭᕆᐊᖃᕈᑎᒃ, 

ᐊᒻᒪᓗ ᐃᓱᒪᔅᓴᖅᓯᐅᕈᑕᐅᓚᐅᕐᒪᖔᑦ ᐊᑐᕐᓗᓂ ᐱᔨᑦᑎᖅᕕᐅᔪᒥᒃ. 

 

ᒪᐃᔭ ᕆᐊᑦᕘᓐ ᓇᓗᓇᐃᖅᓯᓚᐅᖅᑐᖅ ᐊᑐᕐᓂᖅ ᐱᔨᑦᑎᖅᕕᐅᔪᒥᒃ ᐃᓗᐊᓃᑦᑐᖅ ᓇᓖᕌᕈᑎ 2 - ᑳᑦᑐᓛᒃᓯᓂᒃᑯᑦ 

ᐱᔨᑦᑎᕐᓂᖅ. 

 

ᒪᐃᔭ ᕆᐊᑦᕘᓐ ᐃᓱᒪᒋᔭᖃᖁᔨᓚᐅᖅᑐᖅ ᐱᒋᐊᖅᑎᑦᑎᔨᒥᒃ ᐊᒻᒪᓗ ᐊᐃᑉᐲᓯᒪᔪᒥᒃ ᐱᖁᔨᕗᖔᕈᑎᒧᑦ, ᐃᓚᒋᐊᕈᑎᑐᐃᓐᓇᖅ, 

ᐃᓚᓕᐅᔾᔭᐅᓗᓂ ᐱᔨᑦᑎᖅᓯᓂᕐᒧᑦ ᐊᖏᖃᑎᒌᒍᑎᖃᓪᓗᑎᒃ. ᐃᓱᒪᖃᑦᑐᓂ ᐱᔨᑦᑎᖅᓯᓂᕐᒧᑦ ᐊᖏᖃᑎᒌᒍᑎ 

ᐱᑕᖃᕆᐊᖃᒻᒪᑦ ᓇᓗᓇᐃᖅᓯᓂᐊᕐᓗᓂ ᖃᓄᑎᒋ ᐃᒥᕐᒥᒃ ᐱᔭᕆᐊᖃᒻᒪᖔᕐᒥᒃ ᐊᒻᒪᓗ ᐃᓪᓗᖃᑦᑎᐅᔪᑦ 

ᓯᕗᓪᓕᐅᔾᔭᐅᖃᑦᑕᖁᓪᓗᒋᑦ. ᐱᔨᑦᑎᖅᓯᓂᕐᒧᑦ ᐊᖏᖃᑎᒋᒍᑎ ᓇᓗᓇᐃᖅᓯᓯᒪᒐᔭᖅᑐᖅ ᑖᒃᑯᓂᖓ. 

 

ᐱᒋᐊᖅᑎᑦᑎᔪᖅ, ᑲᑎᒪᔨ ᓯᐊᐳᑦ, ᐊᒻᒪᓗ ᐊᐃᑉᐲᓯᒪᔪᖅ, ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ, ᐊᖏᖃᑎᖃᑦᑐᑎᒃ 

ᐋᖅᑭᒋᐊᕈᑎᒥᒃ ᐃᓚᓯᓗᑎᒃ, ᐊᖏᖃᑎᒌᒎᑎᖃᓪᓗᑎᒃ ᐱᔨᑦᑎᖅᓯᓂᕐᒧᑦ.  

 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᑖᓐᓇ ᐃᓱᒪᓕᐅᕈᑕᐅᔭᕆᐊᓕᒃ ᐃᓱᒪᒋᔭᖃᒻᒪᖔᑦ ᓄᓇᕗᑦᒥ ᕕᐊᓕᐅᖅᕕᒻᒥᑦ, 

Tower Arctic ᐊᒻᒪᓗ Black Heart Café, ᐊᒻᒪᓗ ᒪᐃᔭ ᕆᐊᑦᕘᓐ ᑐᓴᖅᑎᑦᑎᓚᐅᖅᑐᖅ ᑕᐃᒪᓐᓇᑦᑎᐊᕉᖅ, 

ᐊᒻᒪᓗᒃᑕᐅᖅ ᐃᓪᓗᓕᐅᕐᓂᐅᑐᐃᓐᓇᕆᐊᓕᒃ ᓂᐊᖁᓐᖒᕐᒥ. 

 

ᑲᑎᒪᔨ ᐊᑯᒪᓕᒃ ᓇᓗᓇᐃᖅᓯᕕᐅᔪᒪᓚᐅᖅᑐᖅ ᑕᐃᓐᓇ ᕕᐊᓕᐅᖅᕕᒃᓴᖅ ᐊᖏᖅᑕᐅᓚᐅᕐᓂᖓᓂᒃ 

ᐃᒥᖅᑕᖃᑦᑕᕐᓗᑎᒃ ᓯᐅᓪᕕᐅᓪ ᒍᕆᓂᐅᑉ ᑰᖓᓂᑦ.  

 

ᒪᐃᔭ ᕆᐊᑦᕘᓐ ᑐᓴᖅᑎᑦᑎᓚᐅᖅᑐᖅ ᑕᐃᓐᓇ ᐸᕐᓇᐅᑎᐅᒋᐊᓐᖓᓚᐅᖅᑐᖅ ᕕᐊᓕᐅᖅᕕᒻᒧᑦ ᐃᒥᖅᑕᖃᑦᑕᕐᓗᑎᒃ 

ᒍᕆᓂᐅᓪ ᑰᖓᓂᑦ ᐊᒻᒪᓗ ᐅᖃᖃᑎᒌᒍᑎᐅᖃᑦᑕᖅᓯᒪᓪᓗᓂ. ᒪᐃᔭ ᕆᐊᑦᕘᓐ ᓇᓗᓇᐃᖅᓯᓪᓗᓂ ᐃᒥᖅᑕᖃᑦᑕᕈᓐᓇᖅᑐᑦ 

ᑕᐃᑲᓐᖓᑦ ᓯᐅᓪᕕᐊ ᒍᕆᓂᐅ ᑰᖓᓂᑦ, ᑭᓯᐊᓂ ᐊᔪᓐᓇᕋᔭᕐᒪᑦ ᖃᐅᑕᒫᑦ ᐊᕐᕌᒍᓗᒃᑖᒥ ᓯᑯᖃᑦᑕᕐᓂᖓᓄᑦ. 

ᖃᐅᔨᒪᖏᑦᑐᖅ ᖃᓄᐃᓕᖓᒻᒪᖔᑦ ᐃᒥᕐᒧᑦ ᓚᐃᓴᖓ ᑖᒃᑯᑎᒎᓇ ᓄᓇᕗᑦᒥ ᐃᒪᓕᕆᔨᒃᑯᑦ ᑲᑎᒪᔨᖏᑎᒍᑦ, ᐊᒻᒪᓗ 

ᓴᖅᑮᓚᐅᕐᒪᖔᑕ ᓴᖅᑮᓚᐅᖏᒻᒪᖔᑕᓘᓐᓂᑦ ᓱᓕᔪᓐᓇᐅᑎᒥᒃ ᐃᒥᖅᑕᖃᑦᑕᕈᓐᓇᓂᕐᒥᓂᒃ ᑕᐃᑲᓐᖓᑦ ᓯᐅᓪᕕᐊ ᒍᕆᓂᐅᓪ 

ᑰᖓᓂᑦ.  
 

ᓇᓗᓇᐃᖅᓯᓪᓗᓂ ᑕᐃᓐᓇ ᕕᐊᓕᐅᖅᕕᒃᓴᖅ ᐃᓱᒪᖃᓚᐅᕐᒪᑕ ᓇᒻᒥᓂᖅ ᐃᒻᒥᖅᓱᖃᑦᑕᕐᓗᑎᒃ ᑖᓐᓇ ᒪᓕᒐᕋᓛᖅ 200 

ᑲᔪᓯᑎᑕᐅᓂᖅᐸᑦ, ᐅᕝᕙᓘᓐᓃᑦ ᖁᕕᐊᓱᒃᑲᔭᕐᒪᖔᕐᒥᒃ ᓄᓇᓯᐅᑎᒃᑯᑦ ᐃᒻᒪᒃᑕᐅᖃᑦᑕᕐᓗᑎᒃ ᓄᓇᓕᐸᐅᔭᒃᑯᓐᓂᑦ, 

ᐅᕝᕙᓘᓐᓃᑦ ᐊᑐᖅᑐᐊᖅᑕᐅᔪᒥᒃ ᓄᓇᓯᐅᑎᖃᑦᑎᑦᑎᓗᑎᒃ ᓄᓇᓕᐸᐅᔭᒃᑯᓐᓂᑦ ᑖᒃᑯᐊ ᓄᓇᓕᐸᐅᔭᒃᑯᑦ ᑲᔪᓯᔪᒪᑉᐸᑕ 

ᑖᒃᓱᒥᖓ ᓇᓖᕌᕈᑎ 1-ᒥᑦ. ᒪᐃᔭ ᕆᐊᑦᕘᓐ ᐅᖃᑦᑐᓂ ᐱᑦᔪᑎᓪᓗᐊᑕᐅᔪᖅ ᑕᐃᓐᓇ ᕕᐊᓕᐅᖅᕕᒃᓴᖅ ᐃᒪᖃᕆᐊᖃᒻᒪᑦ, 

ᐊᒻᒪᓗ ᑐᑭᓯᐅᒪᓪᓗᓂ ᕕᐊᓕᐅᖅᕕᒃᓴᖅ ᐊᖏᕈᓐᓇᑎᐊᖅᑐᑦ ᖃᓄᑐᐃᓐᓇᖅ ᑲᑎᒪᔩᑦ ᑐᑭᑖᕈᑎᒋᔭᖓᓂᒃ 

ᐃᒻᒪᖃᑦᑕᕈᓐᓇᕐᓂᐊᕐᑐᐊᕈᑎᒃ ᐱᔭᕆᐊᓕᒻᒥᓂᒃ.   
 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᑖᒃᑯᐊ ᕕᐊᓕᐅᖅᕕᒃᓴᖅ ᐊᖏᖅᑕᐅᓯᒪᒻᒪᖔᑕ ᐃᒥᖅᑕᖃᑦᑕᕐᓗᑎᒃ 

ᓯᐅᓪᕕᐊ ᒍᕆᓂᐅ ᑰᖓᓂᑦ. 
 

ᒪᐃᔭ ᕆᐊᑦᕘᓐ ᑐᓴᖅᑎᑎᓪᓗᓂ ᐊᖏᖅᑕᐅᓚᐅᖅᓯᒪᔪᑦ ᑲᑎᒪᔨᓂᑦ, ᑭᓯᐊᓂ ᕕᐊᓕᐅᖅᕕᒃ ᐊᖏᖅᑕᐅᔭᕆᐊᖃᑦᑐᖅ 

ᑖᒃᑯᓇᓐᖓᑦ ᓄᓇᕗᑦᒥ ᐃᒪᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᑐᓂᔭᐅᓗᑎᒃ ᒥᕐᖑᐃᓯᖅᕕᒃᑯᑦ ᐱᔪᓐᓇᐅᑎᒥᒃ. ᐅᖃᑦᑐᓂ 

ᑖᒃᑯᐊ ᕕᐊᓕᐅᖅᕕᒃᑯᑦ ᐋᖅᑭᒋᐊᕆᖃᑦᑕᖅᓯᒪᓕᖅᑐᑦ ᐊᑕᐅᓯᐊᖏᑦᑐᑎᒃ ᐊᒻᒪ ᑐᒃᓯᕋᐅᑎᓂᒃ, ᐊᒻᒪᓗ 

ᐱᑦᔪᑎᓪᓗᐊᑕᖓᓕ ᐃᒪᖃᕆᐊᖃᒻᒪᑕ.  
 

ᒥᔅ ᐃᐅᓪᔪᔅᒪ ᓇᓗᓇᐃᖅᓯᓚᐅᖅᑐᖅ ᑖᒃᑯᐊ ᓄᓇᓕᐸᐅᔭᒃᑯᑦ ᐱᔪᓐᓇᕐᓂᖃᖏᒻᒪᑕ ᐊᖏᖅᓯᓗᑎᒃ ᕕᐊᓕᐅᖅᕕᒻᒥᑦ 

ᐃᒥᖅᑕᖃᑦᑕᕐᓗᑎᒃ ᓯᐅᓪᕕᐊ ᒍᕆᓂᐅᒥᑦ. ᐊᖏᖅᑕᐅᔭᕆᐊᖃᒻᒪᑕ ᓄᓇᕗᑦᒥ ᐃᒪᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ 

ᐊᑐᖁᔭᖏᓐᓂᒃ ᒪᓕᒋᐊᖃᓕᕋᔭᖅᑐᑎᒃ.   
 

ᒪᐃᔭ ᕆᐊᑦᕘᓐ ᑐᓴᖅᑎᑎᓪᓗᓂ ᐊᖏᖅᑕᐅᔭᕆᐊᖃᕋᔭᕐᒥᔪᑦᑕᐅᖅ ᑖᒃᑯᓇᓐᖓᑦ ᓄᓇᕗᑦᒥ ᒥᕐᖑᐃᓯᖅᕕᑯᓐᓂᑦ, 

ᐊᑐᕋᔭᕐᒪᑕ ᒥᕐᖑᐃᓯᖅᕕᒃᑯᑦ ᐊᑐᕆᐊᖓᓂᒃ ᐊᒻᒪᓗ ᐃᒥᖅᑕᖃᑦᑕᕐᓗᑎᒃ ᒥᕐᖑᐃᓯᖅᕕᒻᒥᑦ. 

ᑲᑎᒪᔨ ᐸᐹᑦᓯ ᖁᕕᐊᒋᔭᖃᓚᐅᖅᐳᖅ ᖃᐅᔨᓪᓗᓂ ᐱᓕᕆᖃᑎᒌᑦᑐᐃᓐᓇᐅᓂᖏᓐᓂᒃ ᑖᒃᑯᐊ ᐱᖓᓱᑦ 

ᓇᒻᒥᓂᖃᑦᑎᐅᔪᑦ, ᐊᒻᒪᓗ ᐱᔨᑦᑎᖅᓯᓂᐅᔪᑦ ᓈᒻᒪᑦᑑᒋᐊᖃᒻᒪᑦ ᐃᓘᓐᓇᖏᓐᓄᑦ ᓄᓇᓕᓐᓂ. 

ᐃᓱᒫᓘᑎᖃᑦᑐᕐᓕ ᓄᓇᓕᐸᐅᔭᒃᑯᑦ ᐱᔨᑦᑎᕈᓐᓇᖏᓐᓂᖏᓐᓄᑦ, ᐊᒻᒪᓗ ᐊᑭᖓᓂᒃ ᐊᑐᖅᑐᐊᕐᓗᓂ 

ᓄᓇᓯᐅᑎᓂᒃ ᐊᒻᒪᓗ ᖃᓄᖅ ᐱᔨᑦᑎᖅᓯᓂᐊᕐᒪᖔᑕ. ᐱᒻᒪᕆᐅᒻᒪᑦ ᐃᓘᓐᓇᑎᒃ ᐊᑐᓗᐊᖅᑕᐃᓕᓗᑎᒃ 

ᐃᒥᕐᒥᒃ. ᑖᓐᓇ ᓇᓖᕌᕈᑎ 1 ᐊᖏᖅᑕᐅᑉᐸᑦ, ᐱᐅᒐᔭᖅᑐᖅ ᑐᓴᖅᑎᑕᐅᓗᓂ ᖃᐅᔨᓴᕈᑎᕕᓂᕐᓂᒃ 

ᐱᔨᑦᑎᖅᓯᓂᕐᒧᑦ ᐃᓱᒪᔅᓴᖅᓯᐅᕈᑎᖃᓕᖅᐸᑕ 2019 ᑮᓇᐅᔭᖅᑐᕈᑎᒃᓴᓂᒃ. 

ᒪᐃᔭ ᕆᐊᑦᕘᓐ ᐅᖃᑦᑐᓂ ᐅᖃᖃᑎᖃᖃᑦᑕᑎᓪᓗᒋᑦ ᐃᖅᑲᓇᐃᔭᖅᑎᓂᒃ, ᐃᓱᒪᒋᔭᐅᓚᐅᖅᑐᖅ 

ᓯᕗᓪᓕᐅᔾᔭᐅᒐᔭᕐᓗᑎᒃ ᑕᐃᒃᑯᐊ ᐃᓪᓗᖃᑦᑎᐅᔪᑦ ᖃᓂᒋᔭᑯᓗᐊᓃᑦᑐᑦ ᓱᓪᓗᓕᒃᑰᖓᔪᑦ ᓄᓇᓯᐅᑎᒃᑯᑦ 

ᐃᒻᒪᒃᑕᐅᖃᑦᑕᕈᓐᓃᕐᓗᑎᒃ ᐊᒻᒪᓗ ᓱᓪᓗᓕᒃᑰᖓᓕᖅᑎᑕᐅᖔᕐᓗᑎᒃ. ᑕᒪᓐᓇ ᐱᕕᖃᑦᑎᑦᑎᓂᖅᓴᐅᓕᕋᔭᖅᑐᖅ 

ᐃᖅᑲᓇᐃᔭᖅᑎᓂᒃ ᓄᓇᓯᐅᑎᒃᑯᑦ ᐃᒪᐃᖃᑦᑕᕐᓕᕐᓗᑎᒃ. ᒪᐃᔭ ᕆᐊᑦᕘᓐ ᐃᓱᒪᖃᓚᐅᖅᑐᖅ 

ᐊᑑᑎᖃᕋᔭᕆᐊᕐᖓᓂᒃ ᐃᖅᑲᓇᐃᔭᖅᑎᓄᑦ ᐊᑐᐃᓐᓇᖃᑦᑎᑕᐅᓗᑎᒃ ᑕᒪᑐᒥᖓ ᑐᓴᕋᔅᓴᒥᒃ ᐊᒻᒪᓗ 

ᖃᐅᔨᓴᕈᑎᕕᓂᕐᓂᒃ ᑮᓇᐅᔭᖁᑎᒃᓴᓂᒃ ᐅᖃᐅᓯᖃᓕᕐᒥᑉᐸᑕ ᐊᒻᒪᓗ ᐊᑭᑐᔪᖅᑐᕈᑎᓂᒃ.   

 

ᒪᐃᔭ ᕆᐊᑦᕘᓐ ᐃᓱᒪᖃᓚᐅᖅᑐᖅ ᐊᑲᐅᒐᔭᕆᐊᖓᓂᒃ ᐱᔨᑦᑎᖅᓯᓂᕐᒧᑦ ᐊᖏᖃᑎᒌᒍᑎᑕᖃᓪᓗᓂ 

ᓇᒻᒥᓂᖃᑦᑎᐅᔪᓄᑦ ᐅᖓᑖᓄᑦ ᐃᒪᖃᕆᐊᖃᑦᑐᓄᑦ 2,000 ᓖᑕ ᖃᐅᑕᒫᑦ ᐱᑦᔪᑎᖃᕋᔭᕐᒪᑦ 

ᐱᑦᔪᑕᐅᔪᒫᓐᓂᐊᖅᑐᒥᒃ ᐅᕝᕙᓘᓐᓃᑦ ᐊᑐᖅᑕᐅᔪᒫᓐᓂᐊᖅᓯᒪᔪᒥᒃ, ᐱᖃᓯᐅᑎᓪᓗᒍ ᐃᒥᖅ ᐊᖏᓂᖓ 

ᓇᓗᓇᐃᖅᑕᐅᓯᒪᔪᖅ ᐊᖏᖅᑕᐅᓯᒪᔪᒥ ᓴᓇᔪᒪᓂᕐᒧᑦ ᐱᔪᓐᓇᐅᑎᓂ. ᑕᐃᒫᑦᓴᐃᓐᓇᖅᑕᐅᖅ ᑖᒃᑯᓄᖓ 

Tower Arctic ᓴᓇᔪᒪᓂᖓᓄᑦ; ᐱᔨᑦᑎᖅᓯᓂᕐᒧᑦ ᐊᖏᖃᑎᒌᒍᑏᑦ ᒪᓕᒃᑕᕆᐊᖃᒻᒪᑕ ᑐᓂᓚᐅᖅᑕᒥᑐᑦ 

ᑲᑎᒪᔨᓄᑦ ᐱᖃᓯᐅᑎᓯᒪᓗᓂ ᓴᓇᔪᒪᓂᕐᒧᑦ ᐱᔪᓐᓇᐅᑎᖓ, ᖃᓄᑎᒋ ᑭᓈᓗᒃᑕᖅᑕᐅᖃᑦᑕᕋᔭᕐᒪᖔᑕ 

ᓄᓇᓯᐅᑎᒃᑯᑦ.  

 

ᒪᐃᔭ ᕆᐊᑦᕘᓐ ᐃᖅᑲᐃᑎᑦᑎᓚᐅᖅᑐᖅ ᑲᑎᒪᔨᓂᒃ ᑖᓐᓇ ᐱᖁᔨᕗᖔᕈᑕᐅᓇᓱᐊᖅᑐᖅ ᓇᓖᕌᕈᑎ 1-ᒧᑦ, 

ᑖᒃᑯᐊ ᑲᑎᒪᔩᑦ ᐱᔨᑦᑎᖅᓯᓂᕐᒧᑦ ᐊᖏᖃᑎᒌᖃᑎᖃᓪᓗᑎᒃ ᓄᓇᓯᐅᑎᒃᑯᑦ ᐃᒻᒪᒃᓴᐃᖃᑦᑕᓕᕐᓗᑎᒃ ᐊᒻᒪᓗ 

ᑭᓈᓗᒃᑕᖃᑦᑕᕐᓗᑎᒃ ᑕᒪᒃᑯᓄᖓ ᒫᓐᓇᐅᔪᖅ ᓇᒻᒥᓂᖃᑦᑎᐅᔪᓄᑦ ᐅᖓᑖᓄᑦ 2,000 ᓖᑕ ᑭᓪᓕᖓᑕ.. 

 

ᑲᑎᒪᔨ ᒪᑦᓴᔨ ᖁᕕᐊᒋᔭᖃᓚᐅᖅᑐᖅ ᑖᒃᑯᓂᖓ ᐊᑦᔨᒌᖏᑦᑐᓂᒃ ᓇᓖᕌᕈᑎᓂᒃ ᓴᖅᑭᖅᑕᐅᔪᓂᒃ 

ᐃᖅᑲᓇᐃᔭᖅᑎᓄᑦ. ᐅᖃᑦᑐᓂ ᓂᕈᐊᕐᓂᐊᕐᕋᒥ ᓇᓖᕌᕈᑎ 1-ᒥᒃ ᐱᑦᔪᑎᒋᓪᓗᒍ ᓇᒻᒥᓂᖃᑦᑎᐅᔪᓂᒃ 

ᐊᐅᓚᔪᓐᓇᑎᑦᑎᑎᐊᕐᒪᑦ, ᑭᓯᐊᓂ ᑲᑎᒪᔩᑦ ᔭᒐᐃᔾᔮᖏᒻᒪᑕ ᐊᐅᓚᑦᑎᓂᕆᔭᒥᓂᒃ ᐃᒥᕐᒥᒃ. 

 

b) ᐱᓕᕆᔩᑦ ᑐᓴᖅᑎᑦᑎᒋᐊᕈᑎᖏᑦ ᐅᓪᓗᒥᒨᖓᔪᑦ 

 

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ ᑐᓴᖅᑎᑦᑎᓚᐅᖅᐳᖅ ᑖᒃᑯᐊ ᐱᓕᕆᔨᐅᑲᐃᓐᓴᖅᑐᑦ 

ᐱᔭᒃᓴᖃᖃᑦᑕᖅᓯᒪᒻᒪᕆᒻᒪᑕ ᑲᑎᒪᓪᓗᑎᒃ ᐱᖓᓱᐊᖅᑎᖅᑐᑎᒃ ᐱᓇᓱᐊᕈᓯᕐᒥ ᐊᒻᒪᓗ ᐊᒃᓱᒻᒪᕆᐊᓗᒃ 

ᐱᓕᕆᓪᓗᑎᒃ ᑲᒪᓇᓱᐊᖅᑐᑎᒃ ᐃᒪᑭᓗᐊᕐᓂᐅᓕᖅᑐᒥᒃ. ᐅᖃᐅᓯᖃᑦᑐᓂ ᐅᑯᓂᖓ:   

 

 ᐃᒥᕐᒧᑦ ᐊᑲᐅᖏᓕᐅᕈᑎᖃᓐᓂᖅ.  

 ᐃᒥᖅᑕᖅᕕᒃ ᐊᑦᑎᓂᖅᓴᐅᒻᒪᑦ ᒫᓐᓇᐅᔪᖅ ᐃᒪᐃᑎᓪᓗᒍ ᐊᕐᕌᒍ ᐊᒻᒪᓗ ᓄᓇᓕᐸᐅᔭᒃᑯᑦ 

ᐃᒥᖃᕆᐊᖃᓐᓂᖓᓂᒃ ᐅᑭᐅᖑᓂᐊᖅᑐᒧᑦ ᓈᒻᒪᔾᔮᖏᑐᐃᓐᓇᕆᐊᖃᑦᑐᓂ.  

 ᐅᑭᐅᒃᑯᑦ ᐃᒻᒪᖃᑦᑕᓂᖅᐹᖑᒐᓗᐊᕐᖓᑦ ᐊᐳᒻᒥᑦ ᐃᒥᖅᑕᕐᕕᒃ.  

 ᑰᓕᖃᑦᑕᕐᒪᑦ ᐅᐱᓐᖓᔅᓵᒃᑯᑦ ᐊᒻᒪᓗ ᐊᐅᔭᕋᑖᒃᑯᑦ. ᑖᓐᓇ ᐃᒥᖅᑕᖅᕕᐅᑉ ᐃᒻᒪᓐᓂᖓᑕ ᑕᑕᓐᓂᖓ 

ᐋᖅᑭᒃᔫᒥᓲᖑᒻᒪᑦ ᕿᑎᐊᓂ ᔪᓚᐃ  ᑭᓯᐊᓂ ᐊᑦᑎᓂᖅᓴᐅᓚᐅᕐᒪᑦ ᑕᒫᓂ ᐊᕐᕌᒍᒥ.  

 ᖃᐅᔨᓴᒻᒪᕆᓐᓂᖃᓚᐅᖅᑐᑦ ᖃᓄᐃᖃᑦᑕᓚᐅᖅᓯᒪᓂᖓᓂᒃ, ᐱᖃᓯᐅᑎᓪᓗᒍ ᐃᒥᖅᑕᖅᕕᐅᑉ 

ᐊᖏᓂᕆᓲᖓ ᐊᒻᒪᓗ ᓯᓚ ᐊᒻᒪᓗ ᐃᒥᖅ ᐊᑐᖅᑕᐅᖃᑦᑕᕐᓂᖓ ᖃᐅᔨᓴᕈᑕᐅᓪᓗᓂ 

ᓈᒻᒪᒃᑲᔭᕐᒪᖔᑦ ᐃᒪᖃᕆᐊᖃᓐᓂᐊᕐᓂᖓᓄᑦ 2018/2019 ᐅᑭᐅᖑᑎᓪᓗᒍ. 

 ᓄᓇᓕᐸᐅᔭᒃᑯᑦ ᐱᓕᕆᑎᑦᑎᓚᐅᕐᒪᑕ ᐃᒥᕐᒧᑦ ᐆᑦᑐᕋᐅᑎᐅᔪᒧᑦ ᐅᓂᒃᑳᒥᑦ ᐃᒻᒪᖃᑦᑕᕆᐊᖃᓐᓂᖓᓄᑦ 

ᐃᒥᖅᑕᖅᕕᒃ ᓈᒻᒪᒍᓐᓇᖁᓪᓗᒍ ᐃᒥᖅ ᐊᑐᐃᓐᓇᐅᔪᖅ. ᖃᐅᔨᓴᕈᑎᕕᓃᑦ ᐱᐊᓂᒍᑎᖃᓚᐅᖅᑐᑦ 

ᐊᔪᓐᓇᑐᐃᓐᓇᕆᐊᖃᓐᓂᖓᓂᒃ ᐃᒥᖅᑕᖅᕕᒃ ᐃᒻᒪᒃᑲᓐᓂᔾᔮᖏᑦᑐᖅ ᓯᓚᒃᑯᑦ ᓯᓚᓗᖃᑦᑕᓂᕐᒧᑦ, ᐊᒻᒪᓗ 

ᐃᒥᑭᓗᐊᓕᑐᐃᓐᓇᕆᐊᖃᑦᑎᐊᖅᑐᑕ ᐅᑭᐅᖑᓂᐊᖅᑐᒥ. ᑕᒪᓐᓇ  ᑕᐃᒪᐃᑦᑐᖅ ᖃᓐᓂᓗᐊᖏᓂᖅᓴᐅᕋᑖᕐᓂᖓᓄᑦ 

ᐅᑭᐅᖑᕋᑖᖅᑐᖅ, ᓯᓚᓗᓐᖏᓂᖅᓴᐅᓪᓗᓂᓗ ᐊᐅᔭᐅᔪᒥ. ᑖᒃᑯᐊᓕ ᐊᕙᑎᓕᕆᔨᒃᑯᑦ ᐊᒻᒪᓗ ᓯᓚᓕᕆᓂᕐᒧᑦ 

ᑲᓇᑕᒥ ᓇᓚᐅᒃᑖᖅᓯᔪᑦ ᓯᓚᓗᖃᑦᑕᓂᐊᕐᓂᖓᓂᒃ ᑕᒫᓂ ᐊᐅᔭᒥ, ᑭᓯᐊᓂ ᓈᒻᒪᖏᑦᑐᓂ ᐃᒥᖅᑕᖅᕕᒃ 

ᐃᒻᒪᒃᑲᓐᓂᕐᓗᓂ.  

 ᐃᒥᖅ ᐊᑐᖅᑕᐅᔪᖅ ᓄᓇᓕᐸᐅᔭᒃᑯᓐᓂᑦ ᖁᑦᓂᖅᓴᐅᔪᖅ ᐊᑐᖅᑕᐅᓲᒥᒃ, ᐱᑦᔪᑎᖃᑦᑐᑎᒃ 

ᐅᓄᖅᓯᕚᓪᓕᖅᓯᒪᓂᖏᓐᓄᑦ ᓴᓇᔭᐅᔪᑦ, ᐱᑐᖃᐅᓕᕐᓂᖓᓄᑦ ᓱᓪᓗᓕᒃᑰᕈᑏᑦ ᐊᒻᒪᓗ ᐊᐅᑉᐸᓪᓕᐊᓂᖓᓄᑦ 

ᓄᓇᐅᑉ ᖁᐊᖅᓯᒪᓂᖓ, ᑕᒪᓐᓇ ᐱᐅᒍᓐᓃᐹᓪᓕᑎᑦᑎᓂᐊᖅᑐᓂ.  

 ᐱᓕᕆᔨᐅᔪᓂᒃ ᐋᖅᑭᒃᓯᔪᖃᓚᐅᖅᑐᖅ ᑲᒪᒋᔭᖃᓐᓂᐊᖅᑐᓂᒃ ᐃᒥᐅᑉ ᒥᒃᓵᓄᑦ.  

 ᐱᓕᕆᔨᐅᔪᑦ ᑭᒡᒐᖅᑐᐃᔨᖏᓐᓃᖔᖅᑐᑦ ᓄᓇᓕᐸᐅᔭᒃᑯᑦ ᑲᑎᒪᔨᖏᑕ, ᒐᕙᒪᑐᖃᒃᑯᑦ ᐊᒻᒪᓗ ᓄᓇᕗᑦᒥ 

ᐱᔨᑦᑎᖅᕕᐅᔪᓂᑦ, ᐃᓚᐅᓪᓗᓂ ᒪᐃᔭ ᕆᐊᑦᕘᓐ; ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ; 

ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ; ᐊᐅᓚᑦᑎᔨᖓ ᑎᑎᕋᐅᔭᖅᑐᓕᕆᔨᒃᑯᑦ ᐊᒻᒪᓗ ᓴᓇᔭᒃᓴᓕᕆᔨᒃᑯᑦ; 

ᓄᓇᓕᐸᐅᔭᒃᑯᑦ ᐸᕐᓇᐃᔨᖓ; ᓄᓇᓕᐸᐅᔭᒃᑯᑦ ᓂᐅᕕᖃᑦᑕᖅᑎᖓ; ᓄᓇᓕᐸᐅᔭᒃᑯᑦ 

ᑐᓴᐅᒪᖃᑦᑕᐅᑎᓕᕆᔨᒃᑯᖏᑦ; ᓄᓇᕗᑦ ᒐᕙᒪᒃᑯᑦ ᓄᓇᓕᓐᓂᒃ ᒐᕙᒪᒃᑯᓂᓪᓗ ᐱᔨᑦᑎᑎᒃᑯᑦ ᐱᓕᕆᕝᕕᖓ 

ᐊᒻᒪᓗ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ; ᐊᒻᒪᓗ ᒐᕙᒪᑐᖃᒃᑯᑦ ᐱᓕᕆᕕᖏᑦ ᐱᔨᑦᑎᖅᑎᒃᑯᑦ ᐊᒻᒪᓗ 

ᐊᓐᓂᐊᖃᓐᓇᖏᑦᑐᓕᕆᔨᒃᑯᑦ; ᐊᒻᒪᓗ ᒐᕙᒪᑐᖃᒃᑯᑦ ᐱᓕᕆᕕᖏᑦ ᒐᕙᒪᒃᑯᑦ-ᓄᓇᖃᖅᑳᖅᓯᒪᔪᑦ 

ᐱᓕᕆᖃᑎᒌᓐᓂᖏᑦ ᐊᒻᒪᓗ ᐅᑭᐅᖅᑕᖅᑐᒥ ᐱᓕᕆᐊᔅᓴᓕᕆᔨᒃᑯᑦ ᑲᓇᑕᒥ (CIRNAC) ᐊᒻᒪᓗ 

ᐃᒪᕐᒥᐅᑕᓕᕆᔨᒃᑯᑦ.  

  ᓄᓇᓕᐸᐅᔭᒃᑯᑦ ᐊᒻᒪᓗ ᐱᓕᕆᔨᐅᔪᑦ ᖃᐅᔨᒃᑲᐃᓯᒪᓕᖅᑐᑦ ᓄᓇᕗᑦᒥ ᐃᒪᓕᕆᓂᕐᒧᑦ 

ᑲᑎᒪᔨᖏᓐᓂᑦ ᐊᒻᒪᓗ ᓄᓇᕗᑦᒥ ᐸᕐᓇᐃᔨᖏᓐᓂᒃ. 

 ᓄᓇᓕᐸᐅᔭᒃᑯᑦ ᐊᒻᒪᓗ ᐱᓕᕆᔨᐅᔪᑦ ᐅᓪᓗᒥᒨᖓᔪᓂᒃ ᑐᓴᖅᑎᑦᑎᒋᐊᖅᓯᒪᓕᖅᑐᑦ 

ᕿᑭᖅᑕᓂᒃᑯᓐᓂᑦ (QIA) ᑕᒪᑐᒧᖓ ᖃᓄᐃᑦᑑᓂᕆᔭᑦᑎᓐᓄᑦ.  

 

ᓄᓇᓕᐸᐅᔭᒃᑯᑦ ᐱᓕᕆᐊᕐᓗᐊᑕᕆᔭᖏᑦ ᑕᒪᑐᒧᖓ ᐃᒥᖃᕆᐊᖃᓐᓂᕐᒧᑦ, ᐅᖃᐅᓯᐅᖃᑦᑕᖅᓯᒪᒻᒪᕆᑦᑐᖅ 

ᐱᓕᕆᔨᐅᔪᓂᒃ ᐱᖃᓯᐅᔾᔨᔪᑦ:  

 

 ᐃᒥᕐᒥᒃ ᔭᒐᐃᓂᕐᒧᑦ ᐊᐅᓚᑦᑎᓂᖅ. ᓄᓇᓕᐸᐅᒃᑯᑦ ᓴᓇᒋᐊᖅᓯᓯᒪᓕᖅᑐᑦ ᐃᓘᓐᓇᖏᓐᓂᒃ 

ᖃᐅᔨᒪᔭᐅᔪᓂᒃ ᓱᕋᑦᑎᖅᓯᒪᔪᓂᒃ ᐃᒥᕐᒥᒃ ᑯᕕᒃᕕᖓᒍᑦ, ᓄᖑᑎᕆᕙᓪᓕᖅᓯᒪᓪᓗᓂ ᐳᓪᓚᒃᓯᒪᔪᓂᒃ 

ᐊᒻᒪᓗ ᖃᐅᔨᓴᖅᑐᑎᒃ ᐃᓘᓐᓇᖏᓐᓂᒃ ᕿᔾᔮᓂᒃ ᐊᒻᒪᓗ ᓴᓇᓪᓗᑎᒃ ᕿᓪᓛᖅᑐᓂᒃ ᖃᐅᔨᔭᐅᔪᓂᒃ.  

  

ᐃᒥᕐᒥᒃ ᐊᑐᓗᐊᖅᑕᐃᓕᒪᓂᖅ  
 

 ᓄᓇᓕᐸᐅᔭᒃᑯᑦ ᐊᑐᓗᐊᖅᑕᐃᓕᒪᕗᑦ ᐃᒥᕐᒥᒃ ᐊᑐᖅᑕᐅᕙᓪᓕᐊᔪᒥᒃ ᐊᐅᓚᓂᕆᔭᖏᑎᒍᑦ. 

 ᑐᓴᖅᑎᑦᑎᖃᑦᑕᖅᑐᑎᒃ ᐅᖃᐅᓯᐅᔪᓂᒃ ᑎᓕᐅᕆᓇᓱᒃᑐᑎᒃ ᐃᓄᓐᓂᒃ ᐃᑲᔪᕐᓂᐊᕐᒪᑕ 

ᐊᑐᓗᐊᖅᑕᐃᓕᒪᓗᑎᒃ ᐃᒥᕐᒥᒃ. 

 ᓇᓗᓇᐃᖅᓯᓯᒪᓕᖅᑐᑦ ᐃᒥᕐᒥᒃ ᐊᑐᓗᐊᕐᖑᐊᖅᑐᓂᒃ ᐊᒻᒪᓗ ᐱᖃᓯᐅᔾᔭᐅᓂᐊᖅᑐᑎᒃ ᐃᒥᕐᒥᒃ 

ᐊᑐᓗᐊᖅᑕᐃᓕᒪᓂᕐᒧᑦ ᐸᕐᓇᑕᐅᓯᒪᔪᓄᑦ ᓄᖑᑎᕆᕚᓪᓕᕋᓱᐊᕐᓗᑎᒃ 

ᐃᒥᖃᕆᐊᖃᖃᑦᑕᓂᕐᒥᓂᒃᑕᐅᖅ.  

 ᐱᓕᕆᐊᖃᕐᓂᖅ ᐊᓯᒃᑲᓐᓂᐊᓂᒃ ᒥᓪᓗᐊᑎᑦᑎᓂᒃᑯᑦ. ᓄᓇᓕᐸᐅᔭᒃᑯᑦ ᒥᓪᓗᐊᖅᓯᖃᑦᑕᓂᐊᖅᑐᑦ 

ᐃᒥᕐᒥᒃ ᓂᐊᖁᓐᖒᑦ ᑰᖓᓂᑦ, ᐊᒻᒪᓗ ᑕᐃᒪᐃᒋᐊᖃᑉᐸᑦ, ᐊᓯᖏᓐᓂᒃ ᖃᓂᒋᔭᖓᓃᑦᑐᓂᒃ ᑕᓯᕐᓂᒃ 

ᑕᕝᕗᖓ ᑕᓯᖅ ᔨᐅᕈᑏᓐᒧᑦ.  

 ᓴᓇᔨᐅᔪᑦ ᑰᒻᒨᖃᑦᑕᓂᐊᖅᑐᑦ ᐊᑐᕆᐊᖓᒍᑦ Road to Nowhere ᐊᒻᒪᓗ ᐃᓕᔭᐅᓗᓂ ᐃᒻᒪᐃᔾᔪᑎ 

ᑕᒫᓂ ᓯᐅᕋᖅᑕᖅᕕᒻᒥ.  

 ᑕᓯᕐᒥᒃ ᑕᑕᑎᕆᓇᓱᓐᓂᐊᖅᑐᑦ ᖄᖓᓄᑦ ᓯᕗᓂᐊᒍᑦ ᑯᐊᓚᐅᖏᓐᓂᖓᓂ.  

ᐃᒪᖃᕆᐊᕐᓗᓂ ᓈᒻᒪᑦᑐᒥᒃ ᐃᒥᕐᒥᒃ  

 ᐊᑐᐃᓐᓇᖃᕆᐊᕐᓗᑕ ᐅᑭᐅᖑᓂᐊᖅᑐᒧᑦ.  

 ᐃᒥᕐᒥᒃ ᓴᓗᒻᒪᔅᓴᐅᑎᒥᒃ ᐃᓱᒪᒋᔭᖃᑦᑐᑦ. ᓄᓇᕗᑦ ᒐᕙᒪᒃᑯᑦ ᒫᓐᓇᐅᔪᖅ ᐱᖃᑦᑐᑦ ᓯᓚᑖᓂ ᓄᓇᕗᑦ 

ᐊᑐᖅᑕᐅᔪᒥᒃ ᐊᒻᒪᓗ ᐊᖏᖅᓯᒪᓪᓗᑎᒃ ᑖᒃᓱᒥᖓ ᐊᑐᐃᓐᓇᕈᐃᔪᒪᓪᓗᑎᒃ ᓄᓇᓕᐸᐅᔭᒃᑯᓐᓄᑦ. 

ᑖᓐᓇ ᐊᐅᓚᓂᕆᔭᐅᔪᖅ ᐊᑐᖅᑕᐅᔪᓐᓇᖅᑐᖅ ᐸᕐᓇᐅᑎᐅᓗᓂ B ᖁᓛᓃᑦᑐᖅ ᐊᑐᖅᑕᐅᔪᓐᓇᖅᑐᖅ 

ᓈᒻᒪᓂᐊᖏᑉᐸᑦ ᐅᑭᐅᒧᑦ ᑎᑭᓐᓇᓱᓪᓗᓂ.  

 ᐱᓕᕆᖃᑎᖃᖅᓯᒪᔪᑦ ᐊᐅᓚᑦᑎᔨᐅᖃᑦᑕᖅᑐᓂᒃ ᐋᖅᑭᒋᐊᖅᓯᔪᒪᓪᓗᑎᒃ ᐃᒥᕐᒧᑦ ᓚᐃᓴᒥᒃ ᐊᒻᒪᓗ 

ᓇᓗᓇᐃᖅᑎᕆᓗᑎᒃ ᐱᐅᓂᖅᐹᒥᒃ ᐊᑐᖅᑕᐅᔪᓐᓇᖅᑐᒥᒃ ᐋᖅᑭᐹᓪᓕᕋᓱᐊᕐᓗᒍ ᐃᒥᖃᕆᐊᖃᓐᓂᖅ.  

 ᐱᓕᕆᖃᑎᖃᑦᑎᐊᖅᑐᑦ ᑖᒃᑯᓂᖓ CIRNAC ᐊᒻᒪᓗ ᐃᒪᕐᒥᐅᑕᓕᕆᔨᒃᑯᓐᓂᑦ, ᐊᒻᒪᓗᒃᑕᐅᖅ 

ᓄᓇᕗᑦᒥ ᐃᒪᓕᕆᔨᒃᑯᑦ  ᑲᑎᒪᔨᖏᓐᓂᑦ ᐊᒻᒪᓗ ᓄᓇᕗᑦᒥ ᐸᕐᓇᐅᔨᖏᓐᓂᑦ. 

 ᐃᑲᔪᖅᑐᖅᑕᐅᓯᒪᕗᑦ ᓄᓇᕗᑦ ᒐᕙᒪᒃᑯᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᖏᓐᓂᑦ ᐊᒻᒪᓗ 

ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂᑦ.  

 ᒥᓂᔅᑕ ᑭᐅᕈᓕᓐ ᐱᓂᑦ, ᒥᓂᔅᑕᖓ CIRNAC ᐊᔪᓐᖏᑎᑦᑎᓚᐅᖅᑐᖅ ᑲᔪᓯᖁᔨᓪᓗᓂ 

ᓄᓇᓕᐸᐅᔭᒃᑯᓐᓂᑦ ᐱᓕᕆᔾᔪᑎᒋᓂᐊᖅᑕᖓᑕ ᐸᕐᓇᐅᑎᖏᓐᓂᒃ ᐊᓯᒃᑲᓐᓂᐊᓄᑦ ᒥᓪᓗᐊᕈᑎᒧᑦ 

ᐊᑐᖅᑕᐅᑲᐃᓐᓇᕋᔭᖅᑐᒥᒃ.  

 ᑐᓴᖅᑎᑕᐅᓚᐅᖅᑐᑦ ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ ᐊᔪᓐᖏᑎᑦᑎᓯᒪᓕᖅᐳᑦ ᐊᓯᒃᑲᓐᓂᐊᓂᑦ 

ᒥᓪᓗᐊᖅᕕᐅᖃᑦᑕᓂᐊᖅᑐᒥᒃ ᓂᐊᕈᓐᖒᑦ ᑰᖓᓂᑦ.  

 ᐱᕋᑖᑎᐊᖅᑐᑦ ᐋᖅᑭᒋᐊᕈᑎᖓᓂᒃ ᓄᓇᓕᐸᐅᔭᒃᑯᑦ ᐃᒥᕐᒧᑦ ᓚᐃᓴᖓᑕ ᐱᒋᐊᕐᓂᐊᕐᓕᕐᓗᑎᒃ 

ᒥᓪᓗᐊᕆᐊᓯᓗᑎᒃ.  

 

ᒥᔅ ᐃᐅᓪᔪᔅᒪ ᐃᓕᑕᖅᓯᓪᓗᓂ ᑖᒃᑯᐊ ᓄᓇᓕᐸᐅᔭᒃᑯᑦ ᐊᒻᒪᓗ ᐱᓕᕆᔨᐅᔪᑦ ᖁᔭᒋᔭᖃᓪᓚᕆᒻᒪᑕ 

ᐱᓕᕆᕝᕕᐅᔪᓂᑦ ᐱᓕᕆᖃᑎᖃᖅᑎᐊᖅᓯᒪᔪᓂᒃ ᐊᒻᒪᓗ ᐃᑲᔪᖃᑦᑕᖅᓯᒪᒻᒪᕆᑦᑐᓂᑦ 

ᐊᖏᖅᑕᐅᓇᓱᐊᖅᑎᓪᓗᒋᑦ ᐱᖏᐊᕈᓐᓇᕈᒪᓪᓗᑎᒃ ᒥᓪᓗᐊᑎᑦᑎᓂᕐᒥᒃ.  

 

ᓇᓗᓇᐃᖅᓯᔾᔪᑏᑦ ᒥᓪᓗᐊᑎᑦᑎᓂᕐᒧᑦ:  

 

 ᒥᓪᓗᐊᕈᑏᑦ ᐊᒻᒪᓗ ᓱᓪᓗᓖᑦ ᐋᖅᑭᓱᖅᑕᐅᓕᖅᑐᑦ, ᓂᕆᐅᒋᔭᐅᓪᓗᑎᒃ ᒥᓪᓗᐊᕆᐊᓯᓂᐊᖅᑐᑦ ᐋᒌᓯ 17. 

 ᑕᑉᐸᓐᓇ ᐊᑐᕆᐊᖓ Nowhere ᐊᑐᖅᑕᐅᒋᐊᖃᔾᔮᖏᑦᑐᖅ ᑖᒃᑯᐊ ᓴᓇᔩᑦ ᐊᖅᑯᑎᖃᕈᓐᓇᖁᓪᓗᒋᑦ 

ᒥᓪᓗᐊᖅᕕᐅᖃᑦᑕᓂᐊᖅᑐᒧᑦ.  

 ᒫᓐᓇᐅᔪᖅ ᓇᒥᑐᐃᓐᓇᖅ ᐋᖅᑭᓱᖅᓯᒪᐅᖅᑐᑦ ᑕᒫᓂ ᐊᑐᕆᐊᖓᓂ Nowhere ᓱᓪᓗᓕᓐᓄᑦ, 

ᐊᑐᕆᐊᔅᓴᓄᑦ ᐊᒻᒪᓗ ᐱᓕᕆᔾᔪᑎᑦ ᑐᖅᑯᐃᕕᖏᓐᓄᑦ. 

 ᓇᓗᓇᐃᖅᑕᐅᓯᒪᔪᖅ ᒫᓂ ᐅᓪᓗᓂᒃ 60 ᒥᓪᓗᐊᕆᐊᖃᑦᑐᑦ ᑎᑭᐅᑎᔪᓐᓇᖁᓪᓗᒋᑦ 400,000 

ᑭᐅᐱᒃ ᒦᑕ ᐃᒥᖅᑕᖅᕕᒃ ᐃᒻᒪᒋᐊᖃᑦᑕᖓ.  

 ᓄᖅᑲᓚᐅᖅᓯᒪᖏᑦᑐᒥᒃ ᒥᓪᓗᐊᖅᑎᑕᐅᓗᓂ ᓱᒃᑲᓕᑎᒋᔪᒥᒃ ᐃᒫᒃ 8,000 ᑭᐅᐱᒃ ᒦᑕ ᐅᓪᓗᖅ 

ᑐᕌᖅᑕᐅᓇᓱᐊᖅᓯᒪᔪᖅ ᖁᐊᕐᓇᓱᓐᓂᖓᓄᑦ.  

 ᐊᖅᑯᑎᖃᕈᓐᓇᖁᓪᓗᒍ ᒥᓪᓗᐊᖅᕕᐅᔪᒧᑦ, ᐊᑐᕆᐊᔅᓴᒥᒃ ᐃᒪᓐᓇᐸᓗᒃ 200 ᒦᑕ ᓴᓇᔪᖃᓐᓂᐊᖅᑐᖅ 

ᑕᐃᑲᓐᖓᑦ ᖁᑭᐊᕕᐅᖃᑦᑕᖅᑐᒥᒃ ᑰᒻᒧᑦ.  

 ᐃᓗᐱᐊᕈᖅᑎᖅᓯᒪᔪᒥᒃ, ᑭᓪᓕᖃᓪᓗᒍ, ᓴᓇᔪᖃᓐᓂᐊᖅᑐᖅ ᐃᓂᒃᓴᖓᓂᒃ ᐊᐅᓚᐅᑎᑦ 20 ᒦᑕᒥᑦ ᑰᒻᒥᑦ. 

 ᑖᓐᓇ ᐃᓂᒃᓴᖓ ᓴᓇᔭᐅᓚᐅᖅᑐᖅ ᐊᒻᒪᓗ ᒥᓪᓗᐊᕈᑎᑦ ᑕᐃᑯᓐᖓᖅᑕᐅᖅᑲᐅᔪᑦ ᐅᓪᓗᒥ.  

 ᒥᓪᓗᐊᖅᕕᒃ ᐱᖃᓯᐅᔾᔨᓂᐊᖅᑐᖅ ᐊᖏᔪᒥᒃ ᐊᐅᑦᑕᔫᒥᒃ ᐴᕐᒥᒃ ᐅᐊᔭᖃᓪᓗᓂ 

ᐃᓗᐊᓅᖅᑕᐅᓂᐊᖅᑐᖅ ᑰᑉ ᑖᒃᓱᒪ ᓱᓪᓗᓕᐅᑉ ᒥᓪᓗᐊᖅᕕᖓᑕ ᐋᖅᑭᒃᑕᐅᓯᒪᕕᖓᓄᑦ.  

 ᐋᖅᑭᒃᓯᓯᒪᔪᖃᓐᓂᐊᕐᒥᔪᖅ ᐃᖃᓗᓐᓄᑦ ᓄᓗᐊᓂᒃ ᐱᑕᖃᓐᓂᖅᐸᑦ ᒥᑭᑦᑑᑎᓂᒃ ᐃᖃᓗᕋᓛᓂᒃ ᑰᒻᒥ, 

ᓱᓪᓗᓕᒃᑰᕈᑎᐊᒎᓐᓂᐊᖏᒻᒪᑕ.  

 

 

 ᓱᓪᓗᓕᒃ ᑕᐃᑯᓐᖓᖓᓂᐊᖅᑐᖅ ᑕᓯᖅ ᔨᐅᕈᑏᓐ ᒥᓪᓗᐊᖅᕕᖃᓪᓗᑎᒃ ᑕᕝᕙᓂ ᑰᑉ ᑰᒋᐊᖓᓂ.  

 ᐱᑦᔭᐃᖅᓯᒪᔾᔪᑎ ᐋᖅᑭᒃᑕᐅᓯᒪᓂᐊᖅᑐᑦ ᑕᐃᒪᓂ ᒥᓪᓗᐊᖅᕕᖓᓂ ᐃᑲᕐᕋᓄᑦ 24-ᓄᑦ ᐅᓪᓗᖅ, 7-

ᐸᓄᑦ ᐅᓪᓗᓄᑦ ᐱᓇᓱᐊᕈᓯᕐᒥ.  

 ᓄᓇᓕᐸᐅᔭᒃᑯᑦ ᐅᑦᔨᖅᓱᑦᑎᐊᕋᓱᐊᖅᐳᑦ ᐊᒻᒪᓗ ᐊᑐᓗᐊᖅᑕᐃᓕᒪᑎᑦᑎᓇᓱᐊᖅᑐᑎᒃ 

ᐱᓕᕆᐊᖃᕋᓱᐊᖅᑐᑎᒃ ᐃᓄᓐᓂᒃ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐊᑦᑕᓇᐃᖅᓯᒪᑎᑦᑎᓂᕐᒧᑦ ᓄᓇᓕᓐᓂ.   

 ᓄᓇᓕᐸᐅᔭᒃᑯᑦ ᐊᒃᓱᒻᒪᕆᐊᓗᒃ ᐃᑲᔪᖅᑐᖅᑕᐅᓯᒪᕗᑦ ᐊᐅᓚᑦᑎᔨᐅᔪᓄᑦ ᐊᒻᒪᓗ 

ᑲᑐᔾᔨᖃᑎᒌᖑᔪᓄᑦ. ᑕᒪᕐᒥᒃ ᑭᐅᓯᒪᔪᑦ ᑐᐊᕕᓐᓇᖅᑐᒃᑯᑦ ᖃᓄᐃᑦᑑᓂᕆᔭᖓᑕ ᐱᓕᕆᔾᔪᑎᑎᒍᑦ, 

ᐃᑲᔪᕐᓂᒃᑯᑦ ᐊᒻᒪᓗ ᐅᖃᐅᔾᔨᒋᐊᕐᓂᕐᒧᑦ ᐱᔨᑦᑎᕈᑎᑎᒍᑦ. 

ᒪᐃᔭ ᕆᐊᑦᕘᓐ ᐃᓚᒋᐊᖅᓯᓪᓗᓂ ᐱᓕᕆᔪᒫᓐᓂᐊᖅᓯᒪᒻᒪᑕ ᐱᓕᕆᖃᑎᖃᓪᓗᑎᒃ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᒃᑯᓐᓂᓂᑦ ᐊᒻᒪᓗ ᑲᑎᒪᖃᑎᖃᓪᓗᑎᒃ ᓄᓇᓕᓐᓂᒃ ᓄᓇᓕᕆᓂᕐᒧᑦ ᐊᒻᒪᓗ ᓄᓇᒥᐅᑕᓄᑦ 

ᑲᑎᒪᔨᕋᓛᓂᑦ (CLARC) ᐅᖃᐅᔾᔭᐅᓗᑎᒃ ᐊᖅᑯᑎᒋᔭᐅᓂᐊᖅᑐᒥᒃ ᐱᓗᐊᖅᑐᒥᒃ, ᐊᒻᒪᓗ ᓄᓇᓕᓐᓂ 

ᖃᐅᔨᒪᓂᕆᔭᐅᔪᓂᒃ ᐊᒻᒪᓗ ᐊᔪᓐᖏᓐᓂᕆᔭᐅᔪᓂᒃ ᐊᑐᕈᓐᓇᖁᓪᓗᒋᑦ ᐱᓕᕆᔨᐅᔪᑦ ᑕᕝᕙᑲᐅᑎᒋ 

ᐱᓕᕆᐊᕐᖑᔭᕆᐊᓕᒻᒧᑦ, ᑭᓯᐊᓂᓗ  ᐊᑯᓂᒨᖓᔪᒃᑯᑦ ᐊᑐᖅᑕᐅᔪᓐᓇᖅᑐᓄᑦ ᑖᒃᑯᐊ ᓄᓇᓕᐸᐅᔭᒃᑯᑦ ᐊᒻᒪᓗ 

ᐱᓕᕆᔨᐅᔪᑦ ᖃᐅᔨᓴᖅᐳᑦ.  

 

ᑲᑎᒪᔨ ᐊᑯᒪᓕᒃ ᖁᔭᓕᓚᐅᖅᐳᖅ ᑲᔪᓯᑦᑎᐊᖁᓪᓗᓂᒋᑦ ᐱᓕᕆᐊᑦᑎᐊᕐᓂᕆᔭᒥᓂᒃ.  

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᑲᑎᒪᖃᑦᑕᖅᑐᖅ ᐱᖓᓱᐊᖅᑎᖅᑐᑎᒃ ᐱᓇᓱᐊᕈᓯᕐᒥ, ᐊᒻᒪᓗ 

ᓄᖅᑲᓚᐅᖅᓯᒪᖏᑦᑐᑎᒃ ᑲᑎᒪᓃᑦ ᐃᖅᑲᓇᐃᔭᖅᑎᓄᑦ ᐊᒻᒪᓗ ᐱᓕᕆᕝᕕᐅᔪᓄᑦ ᑲᑐᔾᔨᖃᑎᒌᖑᔪᑦ. ᒪᐃᔭ 

ᕆᐊᑦᕘᓐ ᖁᔭᓐᓇᒦᖅᑐᓂᒋᑦ ᐃᓘᓐᓇᑎᒃ ᐊᒃᓱᒻᒪᕆᐊᓗᒃ ᐱᓕᓂᕆᔭᖏᓐᓄᑦ.  

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᑕᑯᔭᖅᑐᖅᓯᒪᓚᐅᕋᒥ ᐱᓕᕆᕕᐅᔪᒥᒃ ᐃᑉᐸᔅᓴᖅ ᑖᒃᑯᐊ ᓄᓇᓕᐸᐅᔭᒃᑯᑦ 

ᐃᖅᑲᓇᐃᔭᖅᑎᖏᑦ, ᐊᒻᒪᓗ ᑕᒪᕐᒥᒃ ᐱᓕᕆᓂᐅᔪᑦ ᐊᒻᒪᓗ ᐱᓇᓱᐊᕐᓂᐅᔪᑦ ᑲᔪᓯᑦᑎᐊᖅᑐᑦ 

ᐊᑐᖅᑕᐅᓕᕈᓐᓇᖁᓪᓗᒋᑦ ᐊᖅᑯᑎᒃᓴᐃᑦ ᐊᒻᒪᓗ ᓱᕋᑦᑎᕆᓗᐊᖅᑐᖃᔾᔮᖏᑦᑐᓂᒃ ᐊᕙᑎᒥᒃ.  

 

ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᑖᒃᓱᒪ ᓇᒦᓐᓂᕆᔭᖓᓄᑦ ᒥᓪᓗᐊᕈᑎᐅᑉ, ᑕᐃᓐᓇ ᖁᑭᐊᕕᒃ ᒪᑐᔭᐅᔭᕆᐊᖃᓐᓂᐊᓕᖅᐸ.  

 

ᒪᐃᔭ ᕆᐊᑦᕘᓐ ᑐᓴᖅᑎᑎᓪᓗᓂ ᑕᐃᓐᓇ ᖁᑭᐊᕕᐅᖃᑦᑕᖅᑐᖅ ᒪᑐᓯᒪᔭᕆᐊᖃᓐᓂᐊᖅᑐᖅ ᐊᒻᒪᓗ ᐃᖃᓗᐃᑦ 

ᖁᑭᖅᓴᖅᑎᖏᑕ ᑲᑐᔾᔨᖃᑎᒌᖏᑦ ᖃᐅᔨᒃᑲᑦᑕᐅᓂᐊᖅᐳᑦ.  

 

ᑲᑎᒪᔨ ᒪᑦᓴᔨ ᐊᐱᕆᓚᐅᖅᑐᖅ ᖃᓄᐃᓕᐅᕋᓱᒃᑐᖃᒻᒪᖔᑦ ᐅᓄᖅᓯᒋᐊᖅᑕᐅᒋᐊᕐᓗᓂ ᐃᒥᖅ 

ᓈᒻᒪᒍᓐᓇᖁᓪᓗᒍ ᐃᒥᖃᑦᑎᑦᑎᓗᓂ ᓇᒻᒥᓂᖃᑦᑎᐅᔪᓂᒃ ᐅᖓᑖᓄᑦ 2,000 ᓖᑕ ᖃᐅᑕᒫᑦ. 

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᐱᓕᕆᓂᐅᔪᖅ ᒫᓐᓇᐅᔪᖅ ᑕᑕᑎᕆᓇᓱᑐᐃᓐᓇᖏᒻᒪᑕ ᑖᒃᓱᒥᖓ ᑕᓯᖅ 

ᔨᐅᕈᑏᓐᒥᑦ. ᑲᔪᓯᑦᑎᐊᕈᓐᓇᕐᓂᖏᑦ ᐃᓱᒪᒋᔭᐅᒻᒥᔪᑦᑕᐅᖅ ᐃᒫᒃ:  

 

 ᐃᒪᓐᓇᐸᓗᒃ 10 ᐳᓇᓐ ᐃᒥᐅᑉ ᐊᑐᖅᑕᐅᖃᑦᑕᖅᑐᖅ ᐃᒥᖅ ᓴᓗᒻᒪᔅᓴᖅᑕᐅᓂᖓᓄᑦ.  

 ᕿᒥᕐᕈᓪᓗᑎᒃ ᐱᐊᓂᒃᑕᐅᓗᑎᒃ ᑕᒪᕐᒥᒃ ᓴᓇᔭᐅᔭᕆᐊᓖᑦ ᖃᐅᔨᒪᔭᐅᔪᑦ ᕿᓪᓛᕐᓂᖏᑦ ᐊᒻᒪᓗ ᓄᑖᑦ ᕿᓪᓛᖅᑐᐃᑦ.  

 ᐃᓱᒪᔅᓴᖅᓯᐅᕈᑎᖃᓐᓂᖅ ᓄᑖᓂᒃ ᐊᑐᖅᑕᐅᓂᐊᖅᑐᓂᒃ ᓲᕐᓗ ᐊᐅᓚᑕᔅᓴᑦ ᖃᓱᖅᕖᑦ 

ᓱᕋᑦᑕᖏᓐᓂᖅᓴᐅᓕᖅᑎᑦᑎᒐᔭᖅᑐᖅ ᑕᒪᒃᑯᓇᓂ ᐊᑲᐅᖏᓕᐅᕈᑎᒋᓲᖏᓐᓂ.  

 ᓇᓗᓇᐃᖅᓯᓂᖅ ᐊᖏᓂᖅᐸᒥᒃ ᐊᑐᖅᐸᑦᑐᑦ ᐃᒥᕐᒥᒃ ᐊᒻᒪᓗ ᐅᖃᓪᓚᖃᑎᒋᓗᒋᑦ ᐃᒥᕐᒥᒃ ᐊᑐᓗᐊᖅᑕᐃᓕᒪᓂᕐᒧᑦ 

ᐅᕝᕙᓘᓐᓃᑦ ᓇᓗᓇᐃᖅᑎᕆᓂᕐᒥᒃ ᐱᑦᔪᑎᐅᔪᓂᒃ ᓱᒻᒪᑦ ᐃᒥᕐᒥᒃ ᐊᑐᓗᐊᖅᑐᐊᓘᕙᒻᒪᖔᑕ.  

 ᐱᓕᕆᖃᑎᖃᓪᓗᓂ ᑖᒃᑯᓂᖓ ᓇᓕᐊᓐᓂᒃ ᓴᓇᕝᕕᐅᔪᓂᒃ ᒥᒃᓵᓄᑦ ᖃᐅᔨᒪᔭᐅᔪᓂᒃ ᐃᓗᐊᒍ 

ᕿᓪᓛᖅᑐᓂᒃ ᐃᓗᐊᒍᑦ ᐱᓕᕆᔾᔪᑎᐅᑉ ᓴᓇᔭᐅᒋᐊᕈᓐᓇᖁᓪᓗᒋᑦ.  

 ᓇᓗᓇᐃᖅᑎᕆᓂᖅ ᐊᒻᒪᓗ ᕿᓂᕐᓂᒃ ᑮᓇᐅᔭᓂᒃ ᐃᑲᔫᑎᓂᐊᖅᑐᓂᒃ ᓄᓇᓕᐸᐅᔭᒃᑯᓐᓂᑦ 

ᑕᕝᕙᑲᐅᑎᒋ ᐱᓕᕆᐊᕆᔭᐅᔭᕆᐊᖃᓐᓂᖓᓄᑦ ᐱᒋᐊᖅᑕᐅᓯᒪᓕᖅᑐᖅ, ᑭᓯᐊᓂ ᕿᓂᕐᓗᓂᓗ 

ᑮᓇᐅᔭᓂᒃ ᐊᑯᓂᒨᖓᔪᒃᑯᑦ ᐊᓯᒃᑲᓐᓂᐊᓂᒃ ᐃᒥᖅᑕᕕᒃᓴᒥᒃ ᓄᓇᓕᓐᓄᑦ.  

 

ᑲᑎᒪᔨ ᒪᑦᓴᔨ ᐅᖃᑦᑐᓂ ᖁᕕᐊᓱᒃᑲᒥ ᐃᒻᒪᐃᖃᑦᑕᕐᓂᖅ ᓇᒻᒥᓂᖃᑦᑎᐅᔪᓂᒃ ᐅᖓᑖᓄᑦ 2,000 ᓖᑕ 

ᖃᐅᑕᒫᑦ ᑲᔪᓰᓐᓇᕈᓐᓇᕐᒪᑦ, ᒪᓕᓪᓗᒍ ᑐᓴᖅᑎᑦᑎᓂᖓ ᒪᐃᔭ ᕆᐊᑦᕘᓐ.  

 
c) ᐃᓱᒪᓕᐅᕈᑕᐅᔭᕆᐊᓕᒃ – ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᕈᑎᑦ 

ᐃᓱᒪᓕᐅᕈᑎᖃᑦᑐᑦ ᑕᕝᕙᓂ 9 (a) ᐅᖃᕈᑎᒃᓴᑐᐃᓐᓇᖅ - ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐱᔨᑦᑎᕈᑎᑦ 

ᒪᓕᒐᕋᓛᖅ ᐃᓄᓐᓂᒃ ᑐᓴᕋᓱᐊᕐᓂᕐᒧᑦ.  

 

10.   ᑲᑎᒪᔨᕋᓛᑦ ᐅᓂᒃᑳᖏᑦ 

 

 ᐱᑕᖃᖏᑦᑐᖅ 

 

11. ᑎᑎᖅᑲᐅᓯᐊᒥᓃᑦ   

 

a. ᓄᓇᕗᑦᒥ ᖃᐅᔨᓴᖅᑐᓕᕆᔨᒃᑯᑦ - ᐱᓕᕆᐊᕐᒧᑦ ᐅᓪᓗᒥᒨᖓᔪᑦ: “ᓄᓇᓐᖑᐊᓕᕆᓂᖅ 

ᐊᐅᓚᖅᓯᒪᓗᓂ: ᐃᓄᐃᑦ ᐃᓱᒪᒋᔭᖏᑦ ᐱᓕᕆᐊᖃᕐᓂᕐᒧᑦ ᐊᒻᒪᓗ ᐱᒻᒪᕆᐅᓂᕆᔭᖓ 

ᐃᓚᐅᓗᓂ ᓄᓇᓐᖑᐊᓕᕆᓂᕐᒧᑦ.”  

 

ᓴᖅᑭᑕᐅᔪᑦ ᑐᓴᐅᒪᔾᔪᑎᒃᓴᑐᐃᓐᓇᐅᓪᓗᓂ. 

 

b. ᓄᓇᕗᑦᒥ ᖃᐅᔨᓴᖅᑐᓕᕆᔨᒃᑯᑦ - ᑭᖑᓪᓕᖅᐹᒥᒃ ᐅᓂᒃᑳᖅ: ᐃᓄᐃᑦ ᐊᑦᑐᓈᒧᑦ ᐊᔭᕌᓐᓂᖅ  

 

ᓴᖅᑭᑕᐅᔪᑦ ᑐᓴᐅᒪᔾᔪᑎᒃᓴᑐᐃᓐᓇᐅᓪᓗᓂ.  

 
12. ᑲᓐᖑᓇᖅᑐᒥᒃ ᑲᑎᒪᓂᖅ 

 

ᒪᓕᓪᓗᒍ ᑎᑎᕋᖅᓯᒪᔪᖅ 22 (2) (a) CTV ᐱᖁᔭᓂ ᐊᒻᒪᓗ ᒪᓕᒐᕋᓛᒥ 526 ᑎᑎᕋᖅᓯᒪᔪᖅ 67 

 

 ᐱᖓᓱᑦ ᒪᓕᒐᓕᕆᓂᕐᒨᖓᒧᑦ ᐅᖃᐅᓯᒃᓴᑦ  

 

ᐱᖁᔨᕗᖔᕈᑦ ᓇᒻᒪ 18-286 

 

ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ 

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

     

 

ᑲᑎᒪᔩᑦ ᑲᓐᖑᓇᖅᑐᒥᒃ ᑲᑎᒪᓂᕐᒨᕐᓗᑎᒃ 7:37-ᒧᐊᖅᑎᓪᓗᒍ ᐅᓐᓄᒃᑯᑦ.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

 

ᐱᖁᔨᕗᖔᕈᑦ ᓇᒻᒪ 18-287 

 

ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ  

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

 

ᑲᑎᒪᔩᑦ ᐅᑎᕐᓗᑎᒃ ᑲᑎᒪᓂᑐᐃᓐᓇᕐᒧᑦ 8:56-ᒧᐊᖅᑎᓪᓗᒍ ᐅᓐᓄᒃᑯᑦ.  

 

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

ᐱᖁᔨᕗᖔᕈᑦ ᓇᒻᒪ 18-288 

ᐱᒋᐊᖅᑎᑦᑎᔪᖅ: ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ 

ᐊᐃᑉᐲᔪᖅ: ᑲᑎᒪᔨ ᐊᑯᒪᓕᒃ  

 

ᑖᓐᓇ ᐊᖏᖃᑎᒌᒍᑕᐅᔪᖅ ᓄᓇᒧᑦ 4-3-3-1-1 ᐊᖏᖅᑕᐅᕗᖅ ᐊᒻᒪᓗ ᑖᒃᑯᐊ ᓄᓇᓕᐸᐅᔭᒃᑯᑦ 

ᐊᑐᓕᖅᑎᑦᑎᓗᑎᒃ ᑐᓐᖓᕕᖏᓐᓂᒃ ᐊᖏᖃᑎᒋᒍᑎᐅᑉ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
13. ᓄᖅᑲᓐᓂᖅ 

 

ᐱᖁᔨᕗᖔᕈᑦ ᓇᒻᒪ 18-289 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᓯᐊᐳᑦ 

ᐊᐃᑉᐲᔪᖅ: ᑲᑎᒪᔨ ᓇᑖᖅ   

 

ᑲᑎᒪᔩᑦ ᓄᖅᑲᓪᓗᑎᒃ 8:59-ᒧᐊᖅᑎᓪᓗᒍ ᐅᓐᓄᒃᑯᑦ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 

      

 

 

 

            

      ᒪᑕᓖᓐ ᕆᐊᑦᕘᓐ 

                                      ᒪᐃᔭ 

 

 

 

        

   ᐊᐃᒥ ᐃᐅᓪᔪᔅᒪ  

   ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ 

 

 

ᓈᒻᒪᒋᔭᐅᔪᖅ ᓄᓇᓕᐸᐅᔭᒃᑯᑦ ᑲᑎᒪᔨᖏᓄᑦ ᐅᕙᓂ 23 ᐅᓪᓗᖓᓂ ᐋᑦᑑᐸ, 2018.   


